
Amǝdɔɖiɖawo
Wema

Ǝnyɔnudisa
Amǝdɔɖiɖa wo dɔ wɔwɔ wema ǝla a, Luka i ŋrɔ ɛ. Dotogan i ì nyi (Kol 4: 14). Ǝ́

wɔ ǝd̀ɔ kidǝ amǝdɔɖiɖa Pɔlu (Amd 16 v 10-17; 2Tim 4:11; Film 1:24). Ŋ lǝ Yesu
y'ǝmǝdɔɖiɖa amǝwivǝ̀ awo mǝ o. Amǝdɔɖiɖa wo dɔ wɔwɔ wema ǝla a, i nyi wema
amǝv̀ǝ̀ a tɔ kǝ Luka ŋrɔ ɖiɖa Teofilǝ; i sǝ kpǝ nǝ ǝŋǝnyɔ ɛ wema kǝ i ŋrɔ ɖiɖa ɛ
a. Wema ǝla hǝn ǝx̀o lɔlɔ Amǝdɔɖiɖawo tɔ. Luka nu sigbǝ Yesu yi Jiŋkori mɔ
a. Ǝ́ gbǝ nu sigbǝ i cɔ Gbɔǹgbɔǹ Kɔkɔ ɖiɖa ǝh̀a bɔbɔ jǝŋkɔtɔ a mɔ a. Ǝ́ nu sigbǝ
amǝdɔɖiɖawo zan gbɔǹgbɔǹ kɔkɔ ye wusǝn i sǝ do ǝŋǝ nyɔɛ a co Jǝrizalɛmù, i to
ǝd̀ù kǝ xixradǝ e awo see mǝ a. Ǝ́ gbǝ nu sigbǝ Mawu zan wo, i wo wɔ ǝnujiwun
wo mɔ a. Ǝ́ gbǝ nu sigbǝ wo dǝ aya nǝ xɔs̀ǝtɔwo, kǝkǝ i wu amǝɖǝwo lǝ wo mǝ a. Ǝ́
gbǝ nu sigbǝ Pɔlu trɔ jimǝ mɔ, i nu Mawunyɔ kǝkǝ sǝ yi amǝ kǝ ŋ́ nyi jifu awo gbɔ
mɔ a. Wema ǝla nu sigbǝ Mawu na xɔg̀an àgbǝtɔwo see to Yesu Kriso ji a. Ǝnyɔta
kǝ lǝ wema a mǝ a ɖoo kǝ: Gbɔǹgbɔǹ kɔkɔ ǝ vava, kidǝ y'edɔwɔwɔ wo. Ɖǝkawɔwɔ
xɔs̀ǝtɔ jǝŋkɔtɔ awo tɔ. Aya dǝ nǝ xɔs̀ǝtɔwo. Ǝdunɔnɔ jifuwo kidǝ amǝ kǝ ŋ́ nyi jifu
awo tɔ.

Cocomǝ kǝ wema a hǝn awo kǝ
Ǝnu kǝ jɔ co gàkǝmǝ Yesu yi jiŋkori a kǝkǝ va Pantekotu zangbǝ a(1--2)
Ǝkunu kǝ Amǝdɔɖiɖawo ɖǝ lǝ Jǝrizalɛmù a kidǝ aya kǝ wo dǝ nǝ wo a
(3--7)
Ǝ́ do ǝŋǝ nyɔɛ lǝ Samarii (8)
Solu xɔ Yesu sǝ (9)
Amǝ ŋkɔtɔ kǝ xɔ Yesu sǝ lǝ amǝ kǝ ŋ́ nyi Jifu awo mǝ a(10--11)
Ǝfyɔ Erodu wu Jakǝ, Mawuŋǝdotɔ ɖǝ Pyɛɛ do lǝ gakpamǝ (12)
Ǝmɔ zɔnzɔn jǝŋkɔtɔ kǝ Pɔlu zɔn i vɛ nu Mawunyɔ a (13--14)
Amǝdɔɖiɖawo bɔ lǝ Jǝrizalɛmù (15)
Ǝmɔ zɔnzɔn ǝv̀ǝ̀ a tɔ kǝ Pɔlu zɔn i vɛ nu Mawu nyɔ a (16--18)
Ǝmɔ zɔnzɔn ǝtɔ a tɔ kǝ Pɔlu zɔn i vɛ nu Mawu nyɔ a (19--21)
Wo lǝ Pɔlu dǝ gakpamǝ (22--26)
Pɔlu yi Rɔma (27--28)

Yesu dǝ Gbɔǹgbɔǹ Kɔkɔ ye zǝ nǝ amǝdɔɖiɖa wo

1 1Amǝ vǝvǝ Teofilǝ!
Lǝ tiin wema jǝŋkɔtɔ a mǝ a, ŋ nu ǝnu kǝ Yesu kpra amǝ awo kidǝ kǝ i wɔ

awo see, co gɔmǝ jǝjǝ, 2 kǝkǝ jǝ gbǝ kikǝ Mawu cɔ ɛ yi jiŋkori a. Kǝŋgbɔxo a yi
jiŋkori a, ǝ́ kpra ǝnu ye mǝdɔɖiɖa kǝ i can to Gbɔǹgbɔǹ Kɔkɔ yǝ wusǝn mǝ awo.
3Kǝ Yesu sǝ vǝv̀ǝ kǝkǝ i ku jrɔ a, ǝ́ cɔ ɖekia disa nǝ ye mǝdɔɖiɖawo, i ɖǝ disa nǝ
wo to ǝnu sùgbɔ mǝ bǝ ye l'àgbǝ. Ǝ́ disa ɖekia nǝ wo nǝ ŋkǝkǝ hoka(40), i lǝ xonu
nǝ wo dǝ Mawufyɔɖuɖu a ŋ. 4Yesu lǝ ɖunu kidǝ wo gbǝɖeka, i nu nǝ wo vǝvǝɖǝ
bǝ: «Mi ŋ́ ka co lǝ Jǝrizalɛmù o, vɔ̀ a, mi nɔtǝ kpɔ ǝnu kǝ ǝzǝ Dada dǝ, i ŋ nu nǝ
mi a. 5Ɖo Jaan a, ǝci i ì sǝ lǝ Mawuci n'amǝ, vɔ̀ a, mia wo a, lǝ ma dindin mǝ a,
Gbɔǹgbɔǹ Kɔkɔ i wo a sǝ lǝ Mawuci nǝ mi.»

2023-05-04: DRAFT



1 2

Yesu yi sǝxo
6Wo kǝ bɔ awo ka Yesu sǝ bǝ: «Àxotɔ, ifia i ǝ kaa trɔ ɖo ǝfyɔɖuɖu Izrayɛlitɔ anyi

a?» 7 Ǝ́ rɔn nǝ wo bǝ: «Ŋ́ nyi miawo i la dǝsi ǝg̀àamǝ, nɔmi ŋkǝkǝ kǝ mǝ ǝnu hunna
wo la jɔ lǝ a o. Ɖo Dada a i to e ɖɛ lǝ ye cɛ kpakpamǝ.» 8Vɔ̀ a, mia xɔ ŋusǝn,
gàkǝmǝ Gbɔǹgbɔǹ Kɔkɔ la ɖi dǝ mia ji a, i mia nyi tiin kunuɖǝtɔwo lǝ Jǝrizalɛmù,
lǝ Judee a see mǝ kidǝ Samari kǝkǝ yi xixǝ a vɔxo.» 9Kǝ Yesu nu ǝnyɔ hunna wo
jrɔ a, ǝ́ yi sǝxo lǝ amǝdɔɖiɖawo ŋkuvimǝ, i àkpɔkpɔ̀ ɖeka va bu i, i wó ŋ́ gbǝ kpɔ ɛ
o. 10Kǝ wo gbǝ lǝ kpɔ jiŋkori gàkǝmǝ Yesu yikɔ a, ŋucu amǝv̀ǝ̀ ɖekawo do awu ye,
i va do dǝ àxa nǝ wo. 11 I ì nu nǝ wo bǝ: «Galileetɔwo, nukeejɔ i mi nɔtǝ ɖɛ lela, i
lǝ kpɔ jiŋkori ǝnǝ ma? Yesu hunna kǝ wo cɔ lǝ mia doŋdomǝ yì sǝxo i mi lǝ kpɔ a,
nǝnǝ kǝ i a gbǝ va sigbǝ mi kpɔ ɛ, i ì yi jiŋkori mɔ a nǝ.

Wo cɔ Matyasi dǝ Juda toho
12Kina ŋgbǝ a, Amǝdɔɖiɖawo ɖi lǝ ǝto kǝji olivutiwo nɔnɔ a, i trɔ yi Jǝrizalɛmù,

ǝto hunna ŋ́ diŋdin dǝ ǝd̀ùgaan o, ǝmɔjrǝkpo ɖeka ǝnǝ í i wɔɖɛ dǝ Jǝrizalɛmù.
13Kǝ wo va Jǝrizalɛmù a, wó ɖo ǝx̀ɔ kǝ mǝ wo bɔnɔ lǝ ɖɛɖeca lǝ sigbo ji a mǝ. Wo
kǝ leenaa wo i nyi: Pyɛɛ, Jaan, Jakǝ kidǝ Andre; Filipu kidǝ Tɔma, Batremi, Matie,
Jakǝ Alufe ǝvi a, Simɔɔ kumarin jǝ dǝ ǝdujitɔ a kidǝ Judǝ Jakǝ ǝvi a. 14Wo see yǝ
l'ǝdu, i wo a lǝ xoɖǝ gaɖesiaɖemǝ, kidǝ nyɔrun ɖewo; Mari Yesu ǝ nana, kidǝ Yesu
ǝ nɔviwo.

15 Lǝ ŋkǝkǝ hunna wo mǝ a, xɔs̀ǝtɔ kǝ bɔ awo la sun katɔǹ(120) ǝnǝ. Pyɛɛ co
jǝtǝ lǝ wo doŋdomǝ, i nu nǝ wo bǝ: 16 «Nɔvinyǝ wo! ǝnu kǝ Gbɔǹgbɔǹ Kɔkɔ nu to
Mawu nyɔ wema kɔkɔ wo mǝ a, ɖo a jɔ. Gbɔǹgbɔǹ Kɔkɔ nu Juda ǝnyɔ to Davidi ji
ɖɛɖeca; Juda hunna i nyi amǝ kǝ ɖ'ǝmɔ, i wo va lǝ Yesu a. 17 Juda a, mía domǝtɔ
ɖeka i ì nyi ɖɛɖeca, i ye ca wɔ ye dɔ ɖɛ. 18 Juda cɔ ǝnuvɔɛn ǝ ho kǝ wo tu nǝ ɛ a,
hrǝ anyigban ɖeka. Anyigban hunna ji i ì gejɛn do, i tɔ ǝta gu lǝ, i ye xodo wó, i ye
dɔnviwo see kàka dǝ anyigban mǝ. 19 Jǝrizalɛmù tɔ wo see sǝ ǝnu hunna kǝ jɔ a,
yeidɔ wo yɔ nǝ anyigban a dǝ wo gbǝ mǝ bǝ: "Akeldama", ye gɔmǝ i nyi "Ǝhun
nyigban." 20Vɔ̀ a, ǝnu kǝ wo ŋrɔ dǝ Ǝhajiji wema mǝ a, kǝ:

"Ye xomǝ na mi ǝgbǝ,
i amǝɖǝ ŋ́ ka nɔmǝ o!"

I gbǝ nu dǝji bǝ: Amǝ bu na xɔ ye toho!"
21Amǝ wo kprɔ mí do gaɖesiaɖemǝ, kǝ Àxotɔ Yesu lɛ ɖɛ, i lǝ kprɔ mí a. 22Co
gbǝkikǝ Jaan lǝ Mawuci nǝ ɛ kǝkǝ va gbǝkikǝ wo cɔ ɛ nyi sǝxo a. Amǝ ɖeka lǝ amǝ
hunna wo mǝ ɖo la kpǝ mi, ila nyi kunuɖǝtɔ kidǝ mí bǝ Yesu nyɔ lǝ amǝ kukuwo
mǝ. 23Wo cɔ ŋucu amǝv̀ǝ̀ dǝtǝ: Jozɛfu kǝ tɔbǝ Basabasǝ, i wo gbǝ na ŋkɔ ɛ bǝ
Jusitusǝ, kidǝ Matiasǝ. 24Kina a wo xoɖǝ bǝ: « Àxotɔ, ǝwo i dǝsi amǝ wo see ye,
disa amǝ kǝ ǝ cɔ a nǝ mi, lǝ wo amǝv̀ǝ̀ awo mǝ. 25Nǝ a nɔ Juda ǝtoho, i a wɔ
amǝdɔɖiɖa ǝd̀ɔ kǝ Juda gbǝɖɛ, i yi toho kǝ jǝ kidǝ e a.» 26Wo da àkɔ dǝji, i àkɔ a
cɔ Matiasǝ, í wo cɔ ɛ kpǝ Amǝdɔɖiɖa amǝwiɖeka awo.

Gbɔǹgbɔǹ Kɔkɔ ye vava

2 1 Lǝ Pantekotu ye xozangbǝ a, xɔs̀ǝtɔwo see bɔɖɛ d'ǝdu lǝ toho ɖeka a. 2Àka
àka a, zikiti ɖeka ɖi co jiŋkori, sigbǝ aya ganŋgan lǝ xo ǝnǝ, i xɔ àxo kǝ mǝ wo

kanrɛn do ɖɛ a see . 3Kina a, wo kpɔ ǝnu sigbǝ ǝzo ǝɖǝ mɔki, ɖi, i má dǝ wo ji
ɖeka ɖeka vayi. 4Gbɔǹgbɔǹ Kɔkɔ ɖɔ aye mǝ nǝ wo see, i wo tɔ nuxo xoxo dǝ ǝg̀bǝ̀
buwo mǝ, sigbǝ Gbɔǹgbɔǹ Kɔkɔ a nu bǝ wo a nu i do a. 5 Jifu kǝ nɔnɔ ǝg̀bǝj̀i nǝ
Mawu awo co lǝ ǝd̀u kǝ lǝ xixǝ a mǝ awo see mǝ, i va lǝ Jǝrizalɛmù ɖɛ ganamǝ.
6Kǝ wo sǝ zikiti hunna a, wo lɔ àhwà va. I ǝnu kǝ xɔs̀ǝtɔ awo lǝ nu a, kpacawo
sùgbɔ; ɖo amǝ ɖeka ɖeka lǝ sǝ, ǝnyɔ kǝ xɔs̀ǝtɔ awo lǝ nu a dǝ woŋtawo gbǝwo
mǝ. 7Ǝnu kǝ jɔ a, kpaca wo, i gbǝ wugan ǝnu nǝ wo. I wó lǝ nu bǝ: «Amǝ kǝ lǝ
xonu la wo a, ŋ́ nyi Galilee tɔ i wo see nyi a? 8Nǝ i wɔmɔ i mía wo ɖeka ɖeka
sǝ nǝ ǝnyɔ kǝ wo lǝ nu awo, dǝ mía gbǝ wo mǝ? 9Amǝ lǝ mía mǝ i co Partɛsǝ,
Mɛdi kidǝ Elamu duwomǝ. Amǝ ɖoo co Mezopotami, Judee, Kapadosi, Pɔɔn, kidǝ
Azíi kanwomǝ, 10Amǝ ɖǝwo co Frigii kidǝ Pamfili kanwomǝ, Egiptǝ dumǝ. Amǝ
ɖewo co Libii kanwomǝ; Ǝkan hunnawo tǝbɔ Sirɛni dugan; i amǝ ɖǝwo co Rɔma
duganmǝ, 11Amǝ ɖoo co Krɛti kidǝ Arabi duwomǝ; amǝ ɖǝwo nyi Jifu, kidǝ amǝ
bulɔmǝ kǝ va kprɔ Jifu ǝs̀ǝ do awo; gbɔx̀o mi lǝ sǝ ǝnu jiwun Mawu tɔ kǝ wo lǝ nu
awo dǝ mía gbǝwo mǝ!» 12Ǝ kpaca wo see, i wó ŋ gbǝ nya susu kǝ wo a ɖǝ o; i wó
lǝ ka wo ɖǝkiwo sǝ bǝ: «Nukee rɔkpa i nyi ila?» 13Vɔ̀ a, amǝ ɖoo lǝ wo mǝ, i na lǝ
kalasi xɔs̀ǝtɔ awo bǝ: «Àhà i wó nù mu!»

Pyɛɛ xonu nǝ àhwà a.
14Pyɛɛ co kidǝ Amǝdɔɖiɖa amǝwiɖeka awo, i ì cɔ ǝg̀bǝ̀ d'ǝji, i xonu nǝ àhwà

a, bǝ: «Mia wo Jifuwo kidǝ amǝ kǝ nɔnɔ Jǝrizalɛmù wo, mi ɖoto tiin nyɔ wo
nyɔŋ̀gbin, i mia mɔŋjǝ ǝnu kǝ jɔ a mǝ. 15Amǝ la wo ŋ́ nù àhà mu sigbǝ mi lǝ bu i a
o, ɖo gasiɖekɛ nyidin tɔ i lǝ xo kǝ. 16Vɔ̀ a, ǝnyɔ kǝ Mawugbǝɖotɔ Jowɛli nu a, i lǝ
jɔ, ǝ́ nu bǝ:

17 "Mawu bǝ: Ǝnu kǝ ka jɔ lǝ ŋkǝkǝ ciŋgbǝ tɔ mǝ a wo kǝ:
Naa má tiin Gbɔǹgbɔǹ dǝ àgbǝtɔ wo see ji,

mia vi ŋucu kidǝ nyɔrun wo la trɔ zu Mawugbǝɖotɔ,
naa nunyɔ nǝ mia ɖekɛjɛ wo to ǝnukpɔkpɔ wo mǝ,
i xonu nǝ amǝganxo wo to ǝd̀rɔ wo mǝ lǝ mia mǝ.

18 Ɛɛn, lǝ ŋkǝkǝ hunna wo mǝ a, nǎ ma tiin Gbɔǹgbɔǹ dǝ tiin mǝsǝntɔ
ŋucu kidǝ nyɔrun wo ji, i wó a nu ǝnyɔ kǝ maa nu nǝ wo a.

19Naa ɖǝ amrima nu wo disa lǝ jiŋkori,
i a ɖǝ dǝsi jiwun tɔ wo disa lǝ anyigbanji:

Ǝhun kidǝ ǝz̀o, kidǝ àzɔ gaŋgan wo.
20Nyidɔn la do zubru,

i wreti la bya sigbǝ ǝh̀un ǝnǝ;
gbɔx̀o Ǝtɔhonɔ ye zan a, azan ganŋgan nyɔŋ̀gbin hunna la va.
21Kina a, amǝ kǝ la yɔ Ǝtɔhonɔ ŋkɔ a wo see la kpɔ xɔgan.

22 Izrayɛli tɔ wo, mi ɖoto ǝnyɔ kǝ ŋ́ ka nu nǝ mi a: Yesu Nazareti tɔ a, àgbǝtɔ
ɖeka i ì nyi, i Mawu ɖǝ ye wunsǝ disa nǝ mi, to ǝnujiwun, amrimanu wo kidǝ desi
ǝnujiwun tɔ wo lǝ mia domǝ, sigbǝ mia ŋta wo mi nyɛɛ a. 23Ŋucu hunna a, wo cɔ
ɛ dǝ asi nǝ mi sigbǝ Mawu ŋta nu i lǝ ye toto mǝ a; mi krɛɛn dǝ aticoga ji, i amǝ kǝ

ŋ́ dǝsi Mawu awo wu i. 24Vɔ̀ a, Mawu nyɔ ɛ, i xɔ ɛ lǝ vǝvǝ sǝsǝ ǝk̀u tɔ si, ɖo ǝk̀u ŋ́
wɔ wusǝn kǝ a grɔn ǝmɔ nǝ ɛ a ɖɛ o. 25Wu ǝnǝ a, Davidi nu dǝ ŋ bǝ:

“Ŋ kpɔnǝ Àxotɔ lǝ tiin ŋkɔ gaɖǝsiaɖǝmǝ,
i a lǝ tiin kpaɖeka ɖɛ nǝ vɔǹvɔn ŋ́ kaa ji ŋ o.

26Yeidɔ, i ŋ lǝ kpɔ jìjɔ,̀ i lǝ ji jìjɔ̀ kpɔkpɔ ǝxa wo;
i nǝ tiin ŋtiran na bǝ l'ǝyɔmǝ a,

a vo lǝ ŋkuvi ɖoɖo mǝ.
27Ɖo, Àxotɔ, ŋ́ kaa gbǝ ŋ ɖɛ dǝ ǝk̀utomǝ o,

ŋ́ kaa rɔn i tɔɔ mǝ kɔkɔ, la dɔn dǝ ǝyɔdo mǝ o.
28Ǝ disa ǝmɔ kǝ yi àgbǝ awo ŋ,

nǝ ǝ lǝ kidǝ ŋ a, ǝ na nǝ ŋ jìjɔ̀ kpɔkpɔ.”»
29Pyɛɛ nu dǝji bǝ: «Nɔvinyǝ wo, ma ɖǝmǝ nǝ mi: Mía, tɔgbi Davidi ku i wo ɖii, i

ye yɔdo gbǝ kpɔtɔ ɖɛ lǝ mía gbɔ ǝgba. 30Vɔ̀ a, Mawugbǝɖotɔ i ì nyi, i nya bǝ Mawu
d'ǝzǝ nǝ ye i ta dǝji bǝ ye jijimǝvi yewo ɖeka la kanrɛn dǝ ye fyɔ zikpin ji. 31Ǝnu
kǝ kaa jɔ lǝ ŋkɔ a i Davidi kpɔ ɖiɖa, i xonu dǝ nyɔnyɔ co ku Kriso tɔ a ŋ; i bǝ:

“ Mawu ŋ́ gbǝ e ɖɛ d'ǝkutomǝ o,
i ye goto ŋ́ kaa nyinyɔ d'ǝyɔdomǝ o.”

32Yesu hunna kǝ ŋ lǝ nu a, Mawu nyɔɛ lǝ amǝ kuku wo mǝ i mía wo see mi kpɔ ye
toho. 33Yeidɔ Mawu cɔ Yesu a yiji, i sǝ kanrɛn dǝ ye ɖusi mǝ, i ì xɔ Gbɔǹgbɔǹ Kɔkɔ
lǝ Dada a gbɔ, sigbǝ i dǝ ye zǝ ɖɛ a, i sǝ kɔdǝ mía ji. Ǝnu kǝ mi lǝ kpɔ, i lǝ sǝ a nǝ.
34Ɖo Davidi ŋta ŋ́ yi sǝxo o, vɔ̀ a, ǝnu bǝ:

“Ǝtɔhonɔ nu nǝ tiin Xotɔ bǝ:
Karɛn dǝ ɖusimǝ ŋ,

35 kǝkǝ sǝ jǝ gàkǝmǝ na cɔ tɔ̌ kǝtɔ wo
dǝ tǎ fɔ wo gɔmǝ a.”

36 Izraɛli dùkɔn a see ɖo la nya kidǝ kàka dǝji bǝ: Yesu hunna kǝ mi kran dǝ aticoga
ji a, Mawu cɔ ɛ Àxotɔ, i gbǝ cɔ ɛ Kriso, Xɔgantɔ!» 37Kǝ wó sǝ ǝnyɔ hunna wo a, aye
gbando nǝ wo. I wó lǝ ka Pyɛɛ kidǝ Amǝdɔɖiɖa ɖe a wo se bǝ: «Mía nɔviwo nukee
mí ɖo a wɔ?» 38Pyɛɛ rɔn nǝ wo bǝ: «Mi trɔ jɔjɔ, nǝ amǝ ɖeka ɖeka na lǝ Mawuci lǝ
Yesu Kriso e ŋkɔ mǝ, nǝ wo a cɔ mia gɔjǝjǝwo sǝ kǝ mi. Kina a mia kpɔ Gbɔǹgbɔǹ
Kɔkɔ kǝ nyi Mawu ǝnu nana a xɔ.» 39Ɖo, Mia wo kidǝ mia vi wo i Mawu d'ǝzǝ a
ɖɛ nɔ. Nǝ nǝ kǝ i gbǝ nyi amǝ kǝ lǝ àzɔg̀ǝ awo see tɔ, wo hunna wo kǝ Ǝtɔhonɔ
mía Mawu a va yɔ awo. 40Pyɛɛ gbǝ xonuxo sùgbɔ bulɔmǝ wo nǝ wo, i a ɖu lǝ wo
susuji, i la sǝ do ŋusǝn ramǝ nǝ wo; i bǝ: «Mi co lǝ ǝgbǝvi baɖa wo mǝ, nǝ Mawu
na xɔ mi gan.» 41Amǝ kǝ xɔ Pyɛɛ ǝnyɔ awo a, wo lǝ Mawu ci nǝ wo. Gbonana a,
àgbǝtɔ sigbǝ bratɔn amɔtɔn(3 000) ǝnǝ, i gbǝ jǝ bɔbɔ amǝ kǝ xɔs̀ǝ ɖɛ a wo tɔ ji.

Àgbǝ ǝha bɔbɔ jǝŋkɔtɔ a tɔ lǝ Jǝrizalɛmù
42Wó lǝbǝ nǝ Amǝdɔɖiɖa wo nukpramǝ, kidǝ ǝdu nɔnɔ lǝ nɔji mǝ. Wó ɖu nǝ ǝnu

d'ǝdu, i gbǝ xonǝ ɖǝ d'ǝdu. 43Vɔǹvɔn jǝ wo ɖeka ɖeka ji, ɖo Mawu lǝ wɔ amrimanu
wo, kidǝ desi ǝnujiwuntɔ wo to Amǝdɔɖiɖa wo ji. 44Xɔs̀ǝtɔ awo see l'ǝdu, i zan nǝ
ǝnu kǝ wo wɔɖɛ awo see d'ǝdu. 45Wó sa nǝ wo dɔkunu wo, i na ma ǝh̀o a lǝ wo
ɖǝkiwo domǝ, sigbǝ i hinya amǝɖekaɖeka a. 46 Lǝ ŋkǝkǝ ɖeka ɖeka mǝ a, wó vɛ
bɔnɔ lǝ Mawusǝnxo. Wó ɖù nɔ nu to wo xo wo mǝ; i na ɖù i kidǝ jìjɔ̀ kpɔkpɔ kidǝ
amǝɖeki cɔ xwe. 47Wó a lǝ kafu Mawu, i dùkɔn a see rɔn nǝ wo, i ŋkǝŋkǝ a, Àxotɔ
na lǝ dɔn amǝ kǝ i xɔgan awo dǝ wo ji.

Mawu vɔ ǝd̀ɔ̀ nǝ ǝsǝkunɔ ɖeka to Pyɛɛ kidǝ Jaan ji

3 1Gbeɖeka a, Pyɛɛ kidǝ Jaan wo yi ɖǝx̀o gatɔn fiɛnyigbɔ tɔ gbǝ lǝ Mawusǝnxo.
2Ŋucu ɖeka lɛ, i ku sǝ co gàkǝmǝ wo ji i a. Ŋkǝ ŋkǝ a, wo cɔ nɔ ŋucu a va sǝ dǝ

Mawusǝnxo gbo kǝ wo yɔ nɔ bǝ àgbo nyɔŋ̀gbin a gbɔ; nǝ a lǝ byɔ ǝnu amǝ kǝ to nǝ
leena ɖo Mawusǝnxo a mǝ awo. 3Kǝ i kpɔ Pyɛɛ kidǝ Jaan i wo kaa ɖo Mawusǝnxo
a, i byɔ ǝnu wo. 4Pyɛɛ kidǝ Jaan cɔ ŋkuvi dǝ ji, i Pyɛɛ nu nǝ ɛ bǝ: «Kpɔ mí!» 5Ŋucu
a kpɔ wo nyɔŋ̀gbin, ɖo ǝ́ ɖo ŋkuvi bǝ wo a na ǝnu ɖeka ye. 6Ǝ nǝ a, Pyɛɛ nu nǝ ɛ
bǝ: «Nyǝ ŋ́ wɔ cika ɖɛ o, kpɔ nyi ŋ́ wɔ ǝh̀o ɖɛ o; vɔ̀ a, ǝnu kǝ ŋ wɔ ɖɛ a, ma na o, lǝ
Yesu Kriso Nazarɛti tɔ e ŋkɔ mǝ a, co i na zɔn!» 7Kǝ Pyɛɛ nu ǝnǝ a, ǝ́ lǝ alɔ ɖusi
nǝ ɛ, i cɔ ɛ co. Zeɖeka a, afɔwo kidǝ afɔkwɛ wo sǝnŋ nǝ ǝs̀ǝkunɔ a. 8 I ì zokpǝ, i
tɔ zɔnzɔn. Ǝ́ ɖo Mawusǝnxo a, kidǝ Amǝdɔɖiɖa wo; i lǝ zɔn, i lǝ zokpǝ, i lǝ kafu
Mawu. 9Dùkɔn a see kpɔ ɛ, i ì lǝ zɔn, i lǝ kafu Mawu. 10Kǝ wo nya bǝ yei, kanǝrɛn
dǝ àgbo kǝ wo yɔ nɔ bǝ " Àgbo nyɔŋ̀gbin" Mawusǝnxo tɔ gbɔ, i na lǝ byɔ ǝnu a a,
vɔǹvɔn jiwo i ǝnu kǝ jɔ dǝ ŋucu a ji a kpaca wo.

Pyɛɛ kpra ǝnu amǝ lǝ Mawusǝnxo
11Ŋucu a ŋ́ gbǝ trɔ lǝ Pyɛɛ kidǝ Jaan ǝ yomǝ o, ǝnǝ a, ǝ kpaca dùkɔn a see, i

wo sudu va wo gbɔ lǝ lǝfi wo yɔnɔ bǝ Salomɔɔ ye xɔxɔnu(kpeji) a. 12Kǝ Pyɛɛ kpɔ
ǝnǝ a, ǝ́ nu nǝ dùkɔn a bǝ: «Izrayɛli tɔ wo, nukeejɔ i ǝd̀ɔ̀ hunna kǝ vɔ̀ a, kpaca mi?
Nukeejɔ i mi lǝ kpɔmi, sigbǝ mía ŋtawo ŋusǝn, nɔmi ǝg̀bǝj̀i i mí lǝ nǝ Mawu taɖo i
mi vɔ ǝd̀ɔ̀ nǝ ŋucu a ǝnǝ ma? 13Mawu Abraxamù tɔ, Izaki tɔ kidǝ Jakɔbu tɔ, Mawu
mía tɔgbi wo tɔ ye i cɔ ye mǝsǝntɔ Yesu d'ǝji, Yesu hunna i mi cɔ dǝ asi nǝ ǝg̀anwo
i mi gbǝ e lǝ Pilatǝ ŋkɔ, vɔ̀ a, Pilatǝ ji bǝ ye a gbǝ e ɖɛ. 14Miawo mi gbǝ amǝ kǝ
nyi amǝ Kɔkɔ, i gbǝ nyi amǝ jɔjɔ a, i bǝ wo a daci amǝ kǝ nyi amǝwutɔ a ɖɛ nǝ a
yi. 15Mi dɔ i wo wu amǝ kǝ nyi àgbǝ na amǝ tɔ a. I Mawu nyɔɛ lǝ amǝ kukuwo
mǝ, i mí nyi ye kunuɖǝtɔ. 16Xɔs̀ǝ kǝ mí wɔɖɛ nǝ wusǝn kǝ lǝ Yesu ŋkɔ mǝ a, ŋkɔ
hunna na wusǝn ŋucu hunna kǝ mi lǝ kpɔ, i dǝsi a. Xɔs̀ǝ kǝ mí wɔɖɛ nǝ Yesu a, i dɔ
i ǝd̀ɔ̀ vɔ nǝ ɛ see sigbǝ miawo see mi lǝ kpɔ ɛ a. 17 Ifia a, nɔvinye wo, ŋ nya bǝ ma
nya mǝ i miawo kidǝ mia ŋkɔtɔwo mi lǝ, i wɔ nǝ kidǝ Yesu. 18Ǝnǝ a, Mawu wɔ
ǝnu kǝ i nu ɖɛ to Mawugbǝɖotɔ wo see ji a, yei nyi: Kriso a ɖo a sǝ vǝv̀ǝ. 19Mi trɔ
jɔjɔ, i va Mawu gbɔ, nɛ a tutu mia gɔjǝjǝwo. 20Kina a, Ǝtɔhonɔ la na gàmǝ fafatɔ
wo mi, a dɔ Yesu Kriso, Xɔgantɔ kǝ i cɔ ɖɛ nǝ mi a ɖiɖa. 21 Ifi a, Yesu a ɖo a nɔ
jiŋkori kǝkǝ jǝ gàkǝmǝ, ǝnu wo see la trɔ jǝ yeye sigbǝ Mawu nu i ɖɛ xoxo to ye
gbǝɖotɔwo ji a. 22Ǝnǝ a, Moyizì nu bǝ:

“Ǝtɔhonɔ mia Mawu a la dɔ Mawugbǝɖotɔ ɖeka ɖiɖa mi sigbǝ ǝnyǝ ǝnǝ,
i a nyi ɖeka lǝ mia nɔvi wo mǝ.

Mi a ɖoto ǝnu kǝ a nu nǝ mi awo see.
23Amǝ ɖekɛn kǝ ŋ kaa ɖoto Mawugbǝɖotɔ hunna o a,

wo a ɖeeji lǝ dùkɔn a mǝ, i wu i.”
24 I Mawugbǝɖotɔwo see kǝ xonu vayi ǝɖǝ jǝ ǝɖǝ ŋgbǝ co Samiɛlǝ ji kǝkǝ sǝ jǝ

amǝ ɖe a wo see ji a, nǝ i wo nu ǝnu kǝ lǝ jɔ lǝ ŋkǝkǝ ǝlawo mǝ a nǝ. 25Ǝzǝ kǝ
Mawu dǝ to Mawugbǝɖotɔwo ji a, mia tɔ i, i mi ɖo mà ma lǝ ǝgununu kǝ Mawu
wɔ kidǝ mia tɔgbi wo a mǝ, kǝ i nu nǝ Abraxamù bǝ: “Naa xoɖǝ dǝ ǝkukan kǝ lǝ
anyigban ji awo see ji to tɔɔ jijimǝ viwo ji.” 26Mia wo i nyi amǝ jǝŋkɔtɔ kǝ Mawu
dɔ ye mǝsǝntɔ ɖiɖa a, ǝ́ dɔ ɛ ɖiɖa nǝ a xoɖǝ nǝ mi, i a wɔ nǝ ɖeka ɖeka miatɔ wo a
trɔ lǝ ǝnuvɔɛn wɔwɔ ŋgbǝ.»

Wo kprɔ Pyɛɛ kidǝ Jaan yi kojoɖoxo gaŋgan a

4 1Pyɛɛ kidǝ Jaan lǝ xonu nǝ dùkɔn a, i Mawuvɔsatɔ wo, Mawusǝnxocɔtɔgan
wo kidǝ Sadusìtɔ wo va wo gbɔ. 2Kǝ wo lǝ kpɔ Pyɛɛ kidǝ Jaan i wo lǝ kpra ǝnu

dùkɔn a, i lǝ nu Yesu yǝ nyɔ nyɔ co amǝkuku wo mǝ ǝ nyɔ, i lǝ ɖǝ disa to leena bǝ
amǝkukuwo la nyɔ co oku a, ǝ vǝ wo ŋ. 3Wo lǝ Pyɛɛ kidǝ Jaan, i cɔ wo dǝ gakpamǝ
kǝkǝ ǝwunkǝ. Ɖo fiɛnyigbɔ wo lǝ wo. 4Ganamǝ a, lǝ amǝ kǝ sǝ Mawunyɔ awo mǝ
a, amǝ sùgbɔ xɔs̀ǝ. Woo kǝ xɔs̀ǝ awo sun bratɔn amatɔn(5.000) ǝnǝ. 5 Lǝ ye ŋkǝgbǝ
a, Jifu ǝg̀an wo, ǝdumǝganxo wo kidǝ ǝs̀ǝkpramǝtɔ wo bɔ lǝ Jǝrizalɛmù. 6Kidǝ
Ana Mawuvɔsatɔ gan a, Kayifu, Jaan, Alɛsandǝ kidǝ amǝ kǝ lǝ Mawuvɔsatɔ gan
ǝhinnu mǝ awo see. 7Wó dɔ i wo kprɔ Pyɛɛ kidǝ Jaan va ŋkɔ nǝ wo, i wó ka wo sǝ
bǝ: «Ŋusǝn kee nɔmi mɛɛ ŋkɔ mǝ i mi wɔ ǝnu hunna lǝ?» 8Ganamǝdo a, Gbɔǹgbɔǹ
Kɔkɔ ɖɔ aye mǝ nǝ Pyɛɛ, i ì nu nǝ wo bǝ: «Ǝ̀dùgan wo kidǝ ǝd̀ùmǝganxowo, 9mi lǝ
dohwɛ mí ǝgba cagbǝ ǝnyɔɛ kǝ mí wɔ nǝ ǝsǝkunɔ a tɔ, i lǝ ka mí sǝ bǝ nǝ ǝd̀ɔ̀ vɔ nǝ
ŋucu a mɔ?» 10Miawo see kidǝ Izrayɛli dùkɔn a mi ɖo a nya bǝ: Ŋusǝn kǝ lǝ Yesu
Kriso Nazarɛtitɔ ye ŋkɔ mǝ a i dɔ, i ŋucu hunna lǝ ganŋji lǝ ŋkɔ nǝ mi. Yesu Kriso
hunna, mi kran ɛ dǝ aticogaji, vɔ̀ a, Mawu nyɔɛ lǝ amǝ kuku wo mǝ. 11Yesu i nyi:

“Ǝkpǝ kǝ miawo ǝx̀ɔmǝtɔwo mi gbǝ a,
ye i va trɔzun zogojikpǝ.”

12Yeɖekɛn i la tǝ ŋ xɔ amǝ gan. Ɖo lǝ xixǝ a see mǝ a, Mawu ŋ́ gbǝ na àgbǝtɔ
bulɔmǝ ɖǝ, i mí a toji i kpɔ xɔgan o. 13Amǝ kǝ lǝ kojoɖoxo awo kpɔ bǝ Pyɛɛ kidǝ
Jaan a, àgbǝtɔ gbale i wo nyi, i wo ŋ sǝ wema o. Kǝ wo kpɔ sigbǝ wo lǝ xonu kidǝ
kàka dǝji mɔ a, ǝ kpaca wo sùgbɔ. Wó va mɔŋjǝmǝ bǝ Pyɛɛ kidǝ Jaan kprɔ nǝ Yesu
do ɖɛɖeca. 14Nǝ nǝ kǝ a, wo lǝ kpɔ amǝ kǝ wo vɔdɔ nɔ í i lǝ wo kpaɖeka a, i wo ŋ́
kpɔ ǝnyɔ ɖǝ i a nu dǝ ŋ o. 15 I wó tǝju na gbǝ wo bǝ wo a do lǝ kojoɖoxo xɔ a mǝ, i
wo tɔ ǝnyɔ a lǝlǝ kpɔ lǝ woɖǝkiwo mǝ. 16 I wo nu bǝ: «Nǝ mía wɔ nǝ amǝ hunna
wo mɔ? Ɖo Jǝrizalɛmù dumǝ tɔ wo see nya gaŋji bǝ dǝsi ǝnujiwuntɔ kǝ jɔ a, wo i
wɛɛ, i mí ŋ́ ka tǝ ŋ gbǝ o. 17Vɔ̀ a, mía tǝkpɔ i ǝnyɔ a ŋ ka gbandǝ dùkɔn a mǝ o.
Mía tɛn ŋkuvi dǝ wo, nǝ wo ŋ́ ka gbǝ nu ǝnyɔ nǝ amǝ ɖe lǝ Yesu ŋkɔ mǝ o.» 18Kǝ i
yi ǝnǝ a, wo yɔ Pyɛɛ kidǝ Jaan, i d'ǝsǝ nǝ wo vǝvǝɖǝ bǝ ye wo ŋ ka gbǝ sǝ Yesu ŋkɔ
lǝ wo nu, nɔmi wo a kpra ǝnu amǝ lǝ ye ŋkɔ mǝ o.» 19Vɔ̀ a, Pyɛɛ kidǝ Jaan nu dǝ ŋ
nǝ wo bǝ: «Mia ŋtawo mi kpɔ, bǝ ǝnyɔ lǝ Mawu ŋkɔ bǝ mi a s'ǝtonu nǝ mi, i vǝ ǝtǝ
nǝ Mawu a? 20Míawo a, ǝnu kǝ mí kpɔ, i sǝ a, mí ŋ́ ka tǝ gbǝ e nunu o.» 21Amǝ kǝ
lǝ kojoɖoxo awo gbǝtrɔ tɛn ŋkuvi dǝ wo dǝji, kina ŋgbǝ a, wo daci wo ɖɛ. Wo ŋ́
kpɔ ǝnuɖekɛn i sǝ dɔn to nǝ wo o, ɖo dùkɔn a see lǝ kafu Mawu nǝ ǝnu kǝ jɔ a.
22Ŋucu kǝ ǝd̀ɔ̀ vɔ nɔ, to ǝnu jiwun mǝ a, ye xo wugan hoka(40).

Xɔs̀ǝtɔ wo ɖǝx̀o
23Kǝ wo daci Pyɛɛ kidǝ Jaan ɖɛ a, wo vɛ kpɔ nɔvi xɔs̀ǝtɔwo i to ǝnyɔ kǝ

Mawuvɔsatɔganwo kidǝ ǝdumǝganxowo nu awo see nǝ wo. 24Kǝ wo s'ǝnyɔ hunna
a, wo see tɔ ǝɖ̀ǝ̀ xoxo ɖiɖa Mawu kidǝ aye ɖekaa bǝ:

«Àxotɔ ǝwo i wɔ jiŋkui i wɔ anyigban kidǝ àxu kidǝ ǝnu kǝ lǝ wo mǝ awo see.
25Ǝwo i to Gbɔǹgbɔǹ Kɔkɔ ji, i xonu to taa mǝsǝntɔ mía tɔgbi Davidi ji bǝ:

"Nukee jɔ i dùkɔn wo lǝ adanji? Nukee jɔ i ǝdùwo lǝ bragbǝ dǝ gbale?
26Ǝfyɔ kǝ lǝ anyigbanjiwo kpaɖi ɖɛ nǝ Àhwà;

i wo kprɔtɔwo bɔgbǝ d'ǝdu dǝ Ǝtɔhonɔ kidǝ ye fyɔ kǝ i cɔ dǝvo a ŋ."
27Àdòdo i, Erodu kidǝ Pɔnsu Pilatǝ wo cɔ ǝgbǝ d'ǝdu, l'ǝd̀ùgan ǝla mǝ; kidǝ amǝ
kǝ ŋ́ nyi Jifu awo kidǝ Izrayɛli dùkɔn. I wó bragbǝ nǝ Yesu tɔɔ mǝsǝntɔ Kɔkɔ, kǝ ǝ́
cɔ Kriso Xɔgantɔ a. 28Wó wɔ ǝnu kǝ woŋta ǝ ji bǝ na jɔ a see kidǝ tɔɔ ŋusǝn ɖɛɖeca

a. 29 Ifia a Àxotɔ, kpɔ sigbǝ wó lǝ d'aya nǝ mí a, na nǝ taa mǝsǝntɔ wo na nu taa
nyɔ kidǝ ǝj̀iɖiɖǝ taŋ. 30Ɖǝ taa ŋusǝn disa to ǝd̀ɔ̀ yɔyɔ wo, dǝsi ǝnujiwuntɔwo kidǝ
amrimanuwo mǝ, lǝ taa mǝsǝntɔ Yesu ŋkɔ mǝ, ye kǝ nyi amǝ kɔkɔ a. 31Kǝ wo
xoɖǝ jrɔ a, lǝfi wó bɔ ɖɛ lǝ a hunhun. Gbɔǹgbɔǹ Kɔkɔ ɖɔ aye mǝ nǝ wo see, i wó
nu Mawu nyɔ a kidǝ ǝj̀iɖǝɖǝ.

Xɔs̀ǝtɔ wo ma wo nu wo lǝ wo ɖǝkiwo domǝ
32Amǝ kǝ xɔs̀ǝ awo see nɔ ǝd̀u lǝ aye ɖekaa kidǝ Gbɔǹgbɔǹ ɖeka a mǝ. Amǝ

ɖekɛn ŋ́ gbǝ cɔ nǝ ye dɔkù nu wo sǝ yɔ nǝ yetɔ o. Vɔ̀ a, wo nuwo see nɔ nǝ ǝd̀u.
33Vɔ̀ a, Amǝdɔɖiɖa awo lǝ ɖǝ kunu kidǝ ŋusǝn bǝ Àxotɔ Yesu nyɔ lǝ amǝ kuku wo
mǝ nyawo, i Mawu na yra wo see. 34Amǝ ɖekɛn ŋ́ jinǝ ǝnu kǝ i hian a dokpin lǝ
wo mǝ o, ɖo, amǝ kǝ wɔ anyigban nɔmi àxo ɖɛ awo na sa wo, i na cɔ ǝho kǝ wo sǝ
sɛɛ a va, 35nǝ Amǝdɔɖiɖa awo, i wó a ma ǝh̀o a sigbǝ amǝ ɖeka ɖeka hian ɛ a.
36 Jozɛfu a, jɔ co Lǝvi ǝ kukan mǝ, i wo ji ì lǝ Ciprǝ i Amǝdɔɖiɖawo na ŋkɔ ɛ bǝ
Banabasǝ ye gɔmǝ i nyi "Amǝ kǝ fa nǝ ji n'amǝ a." 37Yeca sa ǝb̀ò kǝ i wɔɖɛ a, i hǝn
ǝh̀o a va i cɔ ɛ nǝ Amǝdɔɖiɖa wo.

Ananiasǝ kidǝ Safira

5 1Ŋucu ɖeka tɔ bǝ Ananiasǝ, i asia tɔ bǝ Safira. Ǝ́ cɔ ǝgbǝ d'ǝdu kidǝ asia , i
vɛ sa wo yigban. 2Ǝ nu i kidǝ asia a, i wó ɖǝ ǝho kǝ wo sǝ sa anyigban a kpɔtɔ,

i cɔ kǝ kpɔtɔ a nǝ Amǝdɔɖiɖa wo. 3Pyɛɛ nu nǝ ɛ bǝ: Ananiasǝ «Nukeejɔ i Rɛgba
ɖɔ aye mǝ nǝ wo ǝnǝ? I ǝ ɖǝ ǝho kǝ anyigban hunna xɔ a kpɔtɔ, i va lǝ xovi nǝ
Gbɔǹgbɔǹ Kɔkɔ. 4Kǝŋgbɔxo na sa anyigban a, tɔwo i ì nyi a e? Kǝ ǝ gbǝ sɛɛ jrɔ a,
ǝh̀o a tɔwo kǝ i ì gbǝ nyi a e? Nǝ i wɔ mɔ i ǝ wɔ totomǝ hunna dǝ aye mǝ? Ŋ́ nyi
míawo i ǝ xovi nɔ o, Mawu i!» 5Kǝ Ananiasǝ sǝ ǝnyɔ hunna wo a, ǝ́ gejɛn i ku,
amǝ kǝ sǝ ǝnyɔ hunna wo see a, vɔǹvɔn gaŋgan ɖeka jǝ wo ji. 6Ɖekɛjɛ wo va cɔ
àvɔǹ tro dǝ amǝ kuku a, i vɛ sǝ ɖì. 7Kǝ a wɔ gàxoxo amɔtɔn ǝnǝ a, Ananiasǝ ǝ sì
ɖo àxo a mǝ, kpɔ ŋ́ nya ǝnu kǝ jɔ a o. 8Pyɛɛ ka ɛ sǝ bǝ: «Ǝho ǝla mɔki ji i mi sa
mia nyigban a do a, nu ŋ?» i ì rɔn bǝ: «Ɛɛn, ǝho hunna i.» 9Ǝnǝ a Pyɛɛ ka ɛ sǝ bǝ:
«Nǝ i wɔ mɔ, i wo kidǝ àcu o, mi to e d'ǝdu i lǝji a tǝ Àxotɔ ye Gbɔǹgbɔǹ kpɔ? Ɖo
ǝto, amǝ kǝ ɖì àcu o awo i lǝ ǝhɔnji ɖɛ nǝ, wo a cɔ ǝwo ca vɛ sǝ ɖi.» 10Zeɖeka a,
nyɔrun a gejɛn dǝ àkɔmǝ nǝ Amǝdɔɖiɖa a, i ku. Ɖekɛjɛ awo ɖo àxo a mǝ, i kpɔ bǝ ǝ́
ku, wo cɔ ɛ i vɛ sǝ ɖi dǝ akpaɖeka nǝ àcu a. 11Vɔǹvɔn gaŋgan ɖeka jǝ ǝhabɔbɔ a,
kidǝ amǝ kǝ sǝ ǝnyɔ hunna awo see ji.

Amǝdɔɖiɖa wo wɔ ǝnu jiwun sùgbɔ
12Mawu to Amǝdɔɖiɖa wo ji, i wó lǝ jrǝ ǝnu wo, i lǝ wɔ dǝsi ǝnujiwuntɔwo kidǝ

amrimanutɔ wo lǝ dùkɔn a mǝ. Xɔs̀ǝtɔ awo see bɔ d'ǝdu lǝ Salomɔɔ ye xɔxɔnu.
13Amǝ bulɔmǝ ɖǝ ŋ́ gbǝ donǝji i a kpǝ wo o, vɔ̀ a dùkɔn a rɔn wo sùgbɔ. 14Àhwà
sùgbɔ lǝ ŋucu kidǝ nyɔrun mǝ, lǝ xɔ Àxotɔ sǝ. I xɔs̀ǝtɔ awo lǝ sùgbɔ dǝji. 15 I amǝ
wo a kprɔ dɔnɔ wo dǝ ǝmɔ ganwo ji, i wo a cɔ wo dǝ abati kidǝ ǝba wo ji, cagbǝtɔ
nǝ Pyɛɛ va yikɔ a, ye kpɔri na to amǝ ɖewoji lǝ womǝ kpete. 16Àgbǝtɔ sùgbɔ na
sudu co ǝd̀ùgan kǝ lǝ Jǝrizalɛmù kpaɖeka awo mǝ, wo a kprɔ amǝ kǝ l'ǝd̀ɔ̀ ɖɛ awo
kidǝ amǝ kǝ gbɔǹgbɔǹ vɔɛnwo lǝ d'aya nɔ awo va, i wo see dɔ̀ na vɔ.

wo ɖǝfun nǝ Amǝdɔɖiɖa wo
17Mawuvɔsatɔgan a kidǝ y'emǝ kǝ nyi sadusìtɔ wo hacoco a, wo tɔ ǝwun

hwanhwan dǝ Amǝdɔɖiɖa awo ŋ, i wo bǝ yewo a co dǝ wo ŋ. 18Wó lǝ wo i cɔ wo
dǝ dùkɔn gakpa mǝ. 19 L'ǝzanmǝ a, Ǝtɔhonɔ ǝ ŋǝdotɔ ɖeka hun gakpamǝ hɔn awo, i
ɖǝ Amǝdɔɖiɖawo do, i nu nǝ wo bǝ: 20 «Mi yi Mawusǝnxo, i do ǝŋǝ nyɔɛ kǝ na nǝ
àgbǝ amǝ a see nǝ dùkɔn a.» 21Amǝdɔɖiɖawo s'ǝtonu; i yi Mawusǝnxo lǝ nyidin
tiin, i tɔ ǝnu kpakpra amǝ wo.
Mawuvɔsatɔgan a kidǝ amǝ kǝ l'ǝdu kidǝ e awo yɔ ǝdumǝganxo kǝ nyi Jifu

awo nǝ wo a wɔ kojoɖotɔganwo bɔbɔ. Kina a wó dɔ amǝ ɖiɖa nǝ wo a kprɔ
amǝdɔɖiɖawo va lǝ gakpamǝ. 22Vɔ̀ a, kǝ sɔja awo yi a, wo ŋ́ kpɔ amǝdɔɖiɖa awo
lǝ ǝx̀ɔ kǝ mǝ wo cɔ wo do a o. Wó trɔyi i vɛ ɖo gbǝ nǝ bɔbɔ a bǝ: 23 «Mi kpɔ gakpa
lǝ tutu nyɔŋ̀gbin, i sɔjawo awo ca wo lǝ wo mɔwo nu ɖɛ. Vɔ̀ a, kǝ mí hun ǝh̀ɔǹ
awo a, mí ŋ́ kpɔ amǝ ɖekɛn lǝ gakpa a mǝ o.» 24Kǝ Mawusǝnxocɔtɔgan a kidǝ
Mawuvɔsatɔgan wo sǝ ǝnyɔ hunna dǝ amǝdɔɖiɖawo ŋ a, ǝkpacawo sùgbɔ. Wó lǝ
ka ǝnu kǝ la va jɔ awo woɖǝkiwo sǝ. 25Vɔ̀ a, amǝ ɖeka va nu nǝ wo bǝ: «Amǝ kǝ
mi lǝ dǝ gakpamǝ a wo lǝ Mawusǝnxo ɖɛ ifia, i lǝ kpra ǝnu dùkɔn a!»

26Mawusǝnxocɔtɔgan kidǝ y'edɔviwo yi; i vɛ kprɔ Amǝdɔɖiɖawo va. Vɔ̀ a, wo ŋ́
jǝ tukaɖa kidǝ wo o, ɖo wo lǝ vɔǹvɔn, nǝ dùkɔn a ŋ́ ka da ǝk̀pǝ wu wo o.

27Kǝ wo lǝ wo va a, wo kprɔ wo sǝ yi kojoɖotɔganwo bɔbɔ a ŋkɔ. I Mawuvɔs̀atɔ
wo gan lǝ ka wo sǝ bǝ: 28 «Mí ŋ́ gbǝ nǝ mi vǝvǝɖǝ bǝ mi ŋ́ ka gbǝ kpra ǝnu amǝ wo
lǝ ŋucu hunna ye ŋkɔ mǝ a? Vɔ̀ a, mi gban mianu kpramǝ a to Jǝrizalɛmù dugan
see mǝ! Mi ka va cɔ y'ehun d'ǝkɔ nǝ mi i a!» 29Pyɛɛ kidǝ Amǝdɔɖiɖa ɖeawo rɔn bǝ:

«Mawu i mí ɖo a s'ǝtonu nɔ, ŋ́ nyi àgbǝtɔwo o.» 30Miawo, mi kran Yesu hunna, dǝ
aticoga ji, í i ku, vɔ̀ a, Mawu mía tɔgbi wo tɔ nyɔɛ lǝ amǝ kuku wo mǝ. 31Mawu cɔ
ɛ dǝ ǝji, i sǝ dǝ ɖusi mǝ nǝ ɖǝkia, ǝ́ cɔ ɛ nǝ ǝfyɔ amǝxɔgantɔ, nǝ Izrayɛli dùkɔn a na
trɔ jɔjɔ, i a kpɔ sǝ kǝ ye gɔjǝjǝwo tɔ. 32Mí nyi ǝkunuɖǝtɔ ǝnu hunna wo tɔ, mía wo
kidǝ Gbɔǹgbɔǹ Kɔkɔ kǝ Mawu na amǝ kǝ sǝ nǝ ǝtonu nǝ ɛ a wo.» 33Kǝ amǝ kǝ lǝ
kojoɖotɔgan wo bɔbɔ a mǝ a wo, sǝ nuxo hunna wo a, xomǝfinyɛ lǝ wo, i wó lǝ ji a
wù amǝdɔɖiɖa wo. 34Vɔ̀ a, farizìtɔ ɖeka lǝ wo mǝ i tɔ bǝ Gamaliɛlǝ, ǝsǝkpramǝtɔ i
nyi, dùkɔn a see i bu nǝ ɛ. Ǝ co jǝtǝ lǝ wo mǝ i bǝ wo a ɖǝ Amǝdɔɖiɖawo do gbɔx̀o.
35 I nu bǝ: «Izrayɛlitɔwo, mi hǝn aye dǝ ǝnu kǝ mi ka wɔ nǝ amǝ hunna wo a ŋ.
36 Ŋ́ diŋdin o, mi kpɔ amǝɖeka í i tɔ bǝ Tedasi. I bǝ ye nyi amǝ ŋkuvi lǝji ɖeka,
àgbǝtɔ sigbǝ kawo(400)ǝnǝ kprɔɛdo. Vɔ̀ a, wo wù i, i amǝ kǝ kprɔɛdo a wo see
gbando, i wo ŋ́ gbǝ sǝ ǝnyɔ ɖǝ dǝ wo ŋ o. 37Kǝ hunna vayi a, gàkǝmǝ wo lǝ dǝ ŋkɔ
wema mǝ a, mi kpɔ Juda Galilee tɔ a, i co i kprɔ amǝ sùgbɔ dǝ ɖǝkia ji, wo wu ye
ca, i amǝ kǝ kprɔɛdo awo see gbando. 38 Ifia a ŋ lǝ nu i nǝ mi: Mi ŋ́ ka gbǝ kǝnu dǝ
mǝ nǝ amǝ hunna wo o, mi daci wo ɖɛ nǝ wo a yi. Ɖo nǝ wo nu wɔwɔ wo kidǝ
wo susu wo co àgbǝtɔwo gbɔ a, wo a gu. 39Vɔ̀ a, nǝ i nyi Mawu gbɔ i wo co a, mi
ŋ́ ka tǝ ŋ gu wo o. Mi ŋ́ ka wɔ àhwà kidǝ Mawu o!» Amǝ kǝ lǝ Kojoɖotɔgan wo
bɔbɔ mǝ a wo rɔn ǝnyɔ kǝ Gamaliɛli nu a. 40Wó kprɔ Amǝdɔɖiɖawo va, i wo xo
wo. Wo dǝ ǝs̀ǝ nǝ wo bǝ wo ŋ́ ka gbǝ xonu lǝ Yesu ŋkɔ mǝ o, i wo daci wo ɖɛ.
41Amǝdɔɖiɖawo co lǝ kojoɖoxo a kidǝ jìjɔ,̀ ɖo Mawu a kpɔ bǝ ye wo jǝ nǝ vǝv̀ǝ
sǝsǝ, cagbǝ kǝ ye wo lǝ yɔ Yesu ŋkɔ a tɔ. 42 I ŋkǝ ŋkǝ, lǝ Mawusǝnxo a kidǝ lǝ àxo
wo mǝ a, wo a gbǝ lǝ kpra ǝnu amǝ wo i na lǝ do ǝŋǝ nyɔɛ Yesu Kriso Xɔgantɔ a tɔ.

Wo can amǝ amadrǝ nǝ wo a d'alɔ Amǝdɔɖiɖa wo

6 1Ganamǝdo a, àdǝk̀prɔv̀i awo lǝ sùgbɔ dǝji, xɔs̀ǝtɔ kǝ do nǝ Grɛki gbǝ awo lǝ
xonu dǝ xɔs̀ǝtɔ kǝ do nǝ Ebre gbǝ awo ŋ, ɖo wo do nǝ ǝv̀ɛ nǝ wo kpɔsu wo lǝ

ǝnuɖuɖu mama ŋkǝ ŋkǝ tɔ mǝ. 2Amǝdɔɖiɖa amǝwivǝ̀ awo bɔ àdǝk̀prɔv̀i awo see i
nu nǝ wo bǝ: «Ŋ nyɔ i mía gbǝ Mawunyɔ nunu ɖɛ i va tɔ ǝnu ɖuɖu mama o. 3Yeidɔ
a, nɔviwo, mi can àgbǝtɔ kǝ wɔ ǝkunu ɖǝɖǝ nyɔŋ̀gbin ɖɛ, i Gbɔǹgbɔǹ Kɔkɔ ɖɔ aye
mǝ nɔ, i ŋununyanya sun awo, amadrǝ lǝ mia ɖǝkiwo mǝ. Nǝ mía cɔ ǝd̀ɔ hunna dǝ
asi nǝ wo. 4Kina a, míawo mía kpɔ ǝmɔ, i lǝbǝ nǝ ɖǝxo kidǝ ǝnukpramǝ.» 5Ǝnyɔ
hunna nyɔ ŋkɔ bɔb̀ɔ̀ a see, i wo xɔgbǝ d'ǝji. Wo can Etiɛni, kǝ wɔ xɔs̀ǝ ɖɛ taŋ i
Gbɔǹgbɔǹ Kɔkɔ ɖɔ aye mǝ nɔ a, kidǝ Filipu, Prokoree, Nikanɔ, Timɔɔ, Pamenasǝ
kidǝ Nikola kǝ co Antiɔci i va kprɔ Jifuwo sǝ do a. 6 I wo cɔwo disa nǝ Amǝdɔɖiɖa
awo; i wo xoɖǝ nǝ wo, i cɔ alɔ dǝ woji. 7Mawu nyɔ a lǝ yi ŋkɔ dǝji. Àdǝk̀prɔv̀i awo
gbǝ lǝ sùgbɔ dǝji lǝ Jǝrizalɛmù, i Mawuvɔs̀atɔ wo sùgbɔ lǝ xɔ Yesu sǝ.

Wo lǝ Etyɛni
8Mawu na àcɛ Etyɛni, i gbǝ na ɛ ŋusǝn, i a lǝ ɖǝ amrimanuwo disa kidǝ dǝsi

gaŋgan ǝnujiwun tɔwo lǝ dùkɔn a mǝ. 9 Jifu kǝ co Sirɛni kidǝ Alesandri duganwo
mǝ awo, i yi nǝ jifuwo bɔbɔxo kǝ wo yɔnɔ bǝ "Hwasi kǝ jǝ wo ɖekisi mǝ awo tɔ
a"; wo kidǝ Jifu kǝ co Silisi kidǝ kǝ co Azii kanwo mǝ awo tɔ aɖika dǝdǝ kidǝ
Etyɛni. 10Vɔ̀ a, wo ŋ́ te ŋ sunji i nɔ ŋkɔ nǝ ɛ o, ɖo Gbɔǹgbɔǹ Kɔkɔ na ɛ ŋununyanya
i ì sǝ lǝ xonu. 11Ǝnǝ a, wo na ǝh̀o amǝ wo dǝ ǝnugɔmǝ nǝ wo a xovi dǝ Etyɛni
si bǝ: «Mí sǝ i ì lǝ ɖǝnuvɔɛn dǝ Moyizì kidǝ Mawu ŋ!» 12Kina a, wo fɔn dùkɔn a,
kidǝ ǝdumǝganxowo kidǝ ǝs̀ǝkpramǝtɔwo dǝ ǝji. I wo zɔn Etiɛni ji i lǝ e, i kprɔ
ɛ yi kojoɖotɔganwo bɔbɔ a ŋkɔ. 13Wo gbǝ kprɔ vixo ǝkunuɖǝtɔ wo, i wo nu bǝ:
«Ǝhɔnyɛ la ŋ gbǝ nǝ nuxo vɔɛn xoxo dǝ Mawusǝnxo kɔkɔ a kidǝ Moyizì ǝs̀ǝ wo ŋ o!
14Mí sǝ i ì nu bǝ Yesu Nazarɛtitɔ ǝla, la gban Mawusǝnxo a, i la ɖɔri ǝkɔnu kǝ mí
xɔ lǝ Moyizì gbɔ a.» 15Amǝ kǝ kanrɛn dǝ kojoɖoxo a mǝ awo ŋkuvi lǝ Etyɛni ji, i
wo kpɔ bǝ ye ŋkuvi mǝ wɔɖɛ sigbǝ Mawuŋǝdotɔ tɔ ǝnǝ.

Etiɛni ye nuxo

7 1Mawuvɔsatɔgan a ka Etiɛni sǝ bǝ: «Ǝnyɔ kǝ wo lǝ nu dǝ ǝŋuwo a àdòdo i
a?» 2Etyɛni nu bǝ: «Nɔvinyǝwo kidǝ tiin dada wo, mi ɖoto ŋ. Mawu kǝ jǝ nǝ

kafukafu a disa ɖekia nǝ mía tɔgbi Abraxamù gàkǝmǝdo i lǝ Mezopotami nyigban
ji a, gbɔx̀o a va nɔ Aran, 3 i ì nu nǝ ɛ bǝ:“Co lǝ tɔɔ du kidǝ tɔ kukanmǝ, i na yi ǝd̀u kǝ maa disa nǝ wo a mǝ.”

4Abraxamù co, lǝ Cadenyɛtɔwo ǝduamǝ i vɛ nɔ Aran. Kina ŋgbǝ a, kǝ ye dada
ku a, Mawu cɔ ɛ co leena i sǝ yi ǝdu kǝ mǝ mi lǝ ɖɛ ifia a. 5Mawu ŋ́ na anyigban
ɖǝkɛn Abraxamù lǝ ǝd̀u ǝla mǝ o, kpɔ ŋ́ nǝ ɛ àfi kǝ a cɔ afɔ do kpete o, vɔ̀ a, ǝ d'ǝzǝ
nǝ ɛ bǝ: “Naa nawo ǝd̀u hunna, i a nyi tɔ wo, i a gbǝ nyi tɔɔ jijimǝvi wo tɔ.” Gaŋkǝ,
Abraxamù ŋ́ wɔ ǝvi ɖɛ ganamǝ o. 6 I Mawu nu nǝ ɛ bǝ:

“Tɔɔ jijimǝviwo la vɛ nɔ amǝ jrowo dumǝ.
Leena i wo a nyi hwasi lǝ,

i wo a d'aya nǝ wo nǝ ǝx̀o kawo(400ans).”
7Vɔ̀ a, Mawu gbǝ nu bǝ:

“ Ǝnya, ma ɖokojo kidǝ dùkɔn kǝ la cɔ wo sǝ wɔ hwasi a,
kina ŋgbǝ a, wo a co lǝ dùkɔn a mǝ i a va sǝn ŋ lǝ lela.”

8Dǝjia, Mawu nu ǝg̀u kidǝ Abraxamù. I dǝsi ǝg̀u nunu a tɔ nyi ǝv̀o coco. Kǝ i nyi
ǝnǝ a, Abraxamù ji Izaki i covo nǝ ɛ lǝ ŋkǝkǝ nyi a mǝ, Izaki ca wɔ ǝnu ɖeka a nǝ
Jakɔbu, i Jakɔbu co nǝ mía tɔgbi amǝwivǝ̀ awo. 9Mia tɔgbi wo hwanŋ dǝ Jozɛfu ŋ,
i sa ɛ dǝ hwasigbǝnu dǝ Ejiptǝ. Vɔ̀ a, Mawu l'ǝdu kidǝ e. 10Mawu ɖǝ Jozɛfu jii lǝ
ye vǝvǝ sǝsǝ wo see mǝ, i na ɛ ŋununyanya, i cɔ ye nu nyɔ Farawɔɔ ŋkɔ, ǝfyɔ Ejiptǝ
tɔ a. Farawɔɔ a cɔ Jozɛfu ǝd̀ùgan dǝ Ejiptǝ du a kidǝ yǝ xo see nu. 11Vɔ̀ a, fifǝ ɖeka
do lǝ àfisiafi lǝ Ejiptǝ kidǝ Kanaa du mǝ. Vǝv̀ǝ sǝsǝ a sùgbɔ kǝkǝ mía tɔgbiwo ŋ
gbǝ kpɔ ǝnu ɖuɖu o. 12Kǝ Jakɔbu sǝ bǝ ǝnuku lǝ Ejiptǝ a, ǝ́ dɔ mía tɔgbiwo ɖiɖa
kǝlǝkǝlǝtɔ. 13Zǝv̀ǝ̀ a tɔ kǝ wo yi a, Jozɛfu disa ɖǝkia nǝ nɔvia wo, i Farawɔɔ va
dǝsi Jozɛfu ye Jɔx̀o. 14Kina, Jozɛfu dɔ bǝ wo a vɛ kprɔ ye dada Jakɔbu kidǝ ye
kukan va. Wo see wɔ àgbǝtɔ kakitakpo ciwo ciatɔn(75). 15 I Jakɔbu yi Ejiptǝ, leena
i ì ku lǝ, kidǝ mía tɔgbi wo ca. 16Wo lɔ wo kuku wo va Sicɛmù, i ɖiwo dǝ ǝyɔdo kǝ
Abraxamù cɔ ǝh̀o xrǝ lǝ Hamɔɔ ǝ viwo si lǝ Sicɛmù a mǝ. 17Gàkǝmǝ Mawu la tu
ǝz̀ǝ kǝ i dǝ nǝ Abraxamù a tǝbɔ. I mía dùkɔn a lǝ ji dǝji , i lǝ sùgbɔ kpee lǝ Ejiptǝ,
18Kǝkǝ sǝ jǝ ǝfyɔ Ejiptǝ tɔ bulɔmǝ kǝ ŋ́ dǝsi Jozɛfu o ye gàmǝ. 19Ǝfyɔ hunna fru
mia dùkɔn a, i xo daka kidǝ mia tɔgbiwo; kǝkǝ i dɔ bǝ wo a daci wo vi cukuvi wo
ɖɛ nǝ wo a ku. 20Ganamǝdo i wo ji Moyizì, i ì nya kpɔkpɔ, i nyɔ Mawu ŋkɔ. Wo
lǝbǝ nǝ ɛ lǝ ye dada xomǝ nǝ wreti amɔtɔn. 21Kina ŋgbǝ a yetɔ wo gbǝ e ɖɛ. Ejiptǝ
fyɔ ye vi nyɔrun cɔ ɛ dǝ ye xomǝ i hǝn ɛ sigbǝ ǝvi a ŋta ǝnǝ. 22 Leena i wo kpra
Ejiptǝtɔ wo ŋununyanya see Moyizì lǝ, i ì sǝnwun lǝ ye nuxo xoxo wo kidǝ ye
nu wɔwɔ wo mǝ. 23Kǝ Moyizì wɔ ǝx̀o hoka(40) ɖɛ a, ǝ́ cɔ gbǝta bǝ ye a yi, i vɛ
kpɔ ye nɔvi ye Izrayɛli tɔwo. 24 Ǝ́ kpɔ Ejiptǝtɔ ɖeka i ì lǝ dǝ tukaɖa nǝ Izrayɛlitɔ
ɖeka. Moyizì xǝ dǝ amǝ kǝ wo lǝ xo a ji, i xɔ àvù, i wu Ejiptǝtɔ a. 25 Ǝ́ bu bǝ ye
nɔvi yewo la nya bǝ Mawu i dɔ ye ɖiɖa nǝ ye a xɔ wo gan, vɔ̀ a, wo ŋ́ mɔŋjǝ mǝ
o. 26Ye ŋkǝgbǝ a, Moyizì kpɔ Izrayɛli vi amǝv̀ǝ,̀ lǝ wɔ àvù, i ì ji i a dɔn fafa dǝ
wo domǝ. I nu nǝ wo bǝ: " Ǝhrɔnyǝ wo, nɔvi i mi nyi, nukeejɔ i mi lǝ dǝ tukaɖa
nǝ mia ɖekiwo?" 27Vɔ̀ a, amǝ kǝ lǝ dǝ tukaɖa nǝ ye vǝtɔ a, tutu Moyizì, i nu nǝ ɛ
bǝ: "Mɛɛ i cɔ o ǝg̀an nɔmi kojoɖotɔ dǝ mía nu"? 28Ǝ ka wu ŋ sigbǝ ǝ wu Ejiptǝtɔ
a, ǝc̀ɔ ǝnǝ i a? 29Kǝ Moyizì sǝ ǝnǝ a, ǝ si. I vɛ zǝn amǝ jro Madian dumǝ tɔwo, i
ji ŋucuvi amǝv̀ǝ̀ leena. 30 Ǝ̀xo hoka(40) ŋgbǝ a, Mawuŋǝdotɔ ɖeka va do dǝji lǝ
zogbǝj̀i, lǝ Sinayi to a ji, lǝ ati krɛyɛɛ kǝmǝ ǝz̀o lǝ bi lǝ a. 31Kǝ Moyizì kpɔ nǝ a, ǝ

kpacɛ ɛ. I i gbo tǝbɔ ǝz̀o a, i a kpɔ ɛ nyɔŋ̀gbin. I sǝ Ǝtɔhonɔ ǝgbǝ, i ì nu nǝ ɛ bǝ:
32 "Ǝnyǝ i nyi Mawu tɔɔ tɔgbinwo tɔ, Mawu Abraxamùtɔ, Izaki kidǝ Jakɔbu tɔ!"
Moyizì tɔ kùkù kuku, ŋ gbǝ doji i kpɔ ɛ o. 33Ǝtɔhonɔ nu nǝ ɛ bǝ: “ Ɖǝ taa fɔkpawo.
Ɖo toho kɔkɔ i nyi toho ǝla. 34Ŋ kpɔ vǝvǝ sǝsǝ kǝ mǝ tiin dùkɔn lǝ́ lǝ̀ Ejiptǝ a, ŋ sǝ
akue kǝ i lǝ fan a, ŋ va, i a xɔ ɛ gan. Ifia, yì, ŋ dɔwo ɖiɖa Ejiptǝ" 35Moyizì hunna
i Izrayɛlitɔwo gbǝ i bǝ: "Mɛɛ i cɔwo ǝgan nɔmi kojoɖotɔ dǝ mia nu? "Mawu cɔ ɛ
ɖiɖa, i a nyi ǝgan, i la nyi ǝk̀atunamǝtɔ, to Mawuŋǝdotɔ kǝ disa ɖǝkia nǝ ɛ lǝ ati
krɛyɛɛ mǝ a. 36Moyizì i kprɔ Izrayɛli viwo do lǝ Ejiptǝ. Ǝ́ jrǝ amrima nuwo kidǝ
dǝsi ǝnujiwuntɔ wo, lǝ Ejiptǝ, lǝ àxu jɛn kidǝ zogbǝj̀i nǝ ǝx̀o hoka. 37Moyizì hunna
kǝ i nu nǝ Izrayɛli viwo bǝ:“Mawu la ɖǝ Mawugbǝɖotɔ ɖeka sigbǝ ǝnyǝ mɔki nǝ mi, lǝ mia nɔviwo mǝ.”

38Kǝ dùkɔn a bɔ lǝ zogbǝj̀i a, Moyizì leena ɖɛ. Ye i xɔ ǝnyɔ lǝ Mawuŋǝdotɔ a gbɔ
lǝ Sinayi toji, i va nu nǝ mia tɔgbiwo. Ǝnǝ a, Moyizì xɔ àgbǝ nuxo wo co Mawu
gbɔ, i na nu i nǝ mí. 39Vɔ̀ a, mía tɔgbiwo ŋ́ ji i a sǝtonu nǝ ɛ o, wo gbǝ ye nyɔ gbɔ i
ji a trɔyi Ejiptǝ. 40Wo nu nǝ Aarɔn bǝ:

“Wɔ ǝnu sǝnsǝn kǝ la tǝ ŋ nɔ ŋkɔ nǝ mía wo nǝ mí,
ɖo mí ŋ́ nya ǝnu kǝ jɔ dǝ Moyizì hunna kǝ kprɔ mi co Ejiptǝ a ji o.”

41 Lǝ ŋkǝkǝ hunna wo mǝ a, wo wɔ lalavi ɖeka, i na cɔ vɔsa wo va nǝ ǝnu sǝnsǝn
a, i ǝnu kǝ wo cɔ woŋta wo lɔwo wɔ a nyi jìjɔ̀ kpɔkpɔ nǝ wo. 42Vɔ̀ a, Mawu dǝŋgbǝ
wo, i daciwo ɖɛ i wo sǝn wretivi kǝ lǝ jiŋkori awo. Wo hrǝn ǝnyɔ hunna wo lǝ
Mawugbǝɖotɔwo wema mǝ bǝ:

"Izrayɛli dùkɔn, ǝnyǝ i mi na ǝranwo
kidǝ vɔsa buwo nǝ ǝx̀o hoka(40) lǝ zogbǝj̀i a?
43Ǝo! àgbǝxɔ ǝnu sǝnsǝn molɔki tɔ i mi hǝn

kidǝ wretivi ǝnu sǝnsǝn refanutɔ.
Atikpɛkpɛ hunawo i mi wɔ;

i lǝ sǝn a e?
Yeidɔ naa ɖǝ mi ɖiɖa Babilɔnu ŋgbǝ.

44 Lǝ zogbǝj̀i a, mia tɔgbiwo hǝn àgbǝxɔ kǝ mǝ ǝgu nunu wema wo lǝ a. Moyizì
gba àgbǝxɔ hunna sigbǝ Mawu dɔ ɛ a. Ǝ́ gbɛ ɛ dǝ arɔkpa kǝ i kpɔ a ji. 45Àgbǝxɔ
hunna va jǝ mía tɔgbi ǝ viwo si. Jozue kprɔ wo, i wo hǝn ɛ sǝ yi ǝd̀u kǝ mǝ
Mawu nya dùkɔnwo lǝ, lǝ́ ŋkɔ nǝ wo a. Àgbǝxɔ a nɔ leena kǝkǝ jǝ Davidi gàmǝ.
46Davidi ye nu nyɔ Mawu ŋkɔ. I ì byɔ ǝgbǝ Mawu a bǝ ye a gba ǝx̀ɔ ɖeka nǝ Mawu
Jakɔbutɔa. 47Vɔ̀ a, Salomɔɔ i gba ǝx̀ɔ nǝ Mawu. 48Ganamǝdo a, Mawu kǝ wugan
ǝnu wo see a ŋ nɔ nǝ ǝx̀ɔ kǝ àgbǝtɔwo gba kidǝ alɔ a mǝ o. Sigbǝ Mawugbǝɖotɔ nu
i a kǝ:

49Ǝtɔhonɔ nu bǝ: “Sǝxo i nyi tiin fyɔ zinkpin,
i anyigban nyi lǝfi ŋ cɔ nǝ afɔwo do a.

Àxo kee i mia tǝ ŋ gba ŋ?
Àfi kee maa tǝ ŋ nɔ?

50 Ŋ́ nyi ǝnyǝ ŋta i cɔ tiin lɔ wɔ ǝnu hunna wo see a?”
51Miawo, mi sǝnǝwun ta, i trinǝ ji, i tu nǝ ǝt̀o dǝ Mawu nuxowo, i na gbǝ fɔn

ǝg̀u dǝ Gbɔǹgbɔǹ Kɔkɔ ji! Mia tɔgbiwo i mi ɖi. 52Mawugbǝɖotɔ kee wo i mia
tɔgbiwo ŋ daya nɔ o? Wo wu amǝ kǝ va nu bǝ amǝ jɔjɔ ɖeka la va a wo; ifia, amǝ
a7:46 Wema xoxo sùgbɔ lǝ grɛki gbǝmǝ, i ŋrɔ "Jakɔbu ye xo mǝ" lela.

jɔjɔ hunna i mi fru, i wu nǝ. 53Mi xɔ ǝs̀ǝ Mawutɔ to Mawuŋǝdotɔwo ji, vɔ̀ a, mi ŋ́
zɔn dǝ ǝs̀ǝ hunna wo ji o!»

Wo wu Etiɛni
54Kǝ amǝ kǝ lǝ kojoɖoxo awo sǝ ǝnyɔ hunna wo a, homǝfinyɛ lǝ wo sùgbɔ, i wo

ɖu aɖuku dǝ Etyɛni ŋ. 55Vɔ̀ a, Gbɔǹgbɔǹ kɔkɔ ɖɔ aye mǝ nǝ Etiɛni a, ǝ cɔ ŋkuvi dǝ
ǝji, i kpɔ Mawu ye ŋtikɔkɔ, i Yesu l'ǝtǝ lǝ ɖusimǝ nǝ Mawu. 56Ǝ nu bǝ: «Mi ɖoto, ŋ
kpɔ jiŋkori hun, i ŋ kpɔ Àgbǝtɔ ǝvi a l'ǝtǝ lǝ ɖusimǝ nǝ Mawu!» 57Kǝ wo sǝ ǝnǝ
a, wo d'àxa sinsin, i tu ǝt̀o wo. I wo see zɔn Etyɛni ji. 58Wo dɔɛn yi ǝd̀ùgan a
ŋgbǝ, i tɔ ǝkpǝ dada dǝ e i ka wu i. Wo daci wo wu wo ɖɛ nǝ ɖǝkɛjɛvi ɖeka, i wo
yɔ nǝ ɛ bǝ Solu . 59Gàkǝmǝ wo lǝ dakpe Etyɛni a, ǝ xoɖǝ bǝ: «Àxotɔ Yesu, xɔ tiin
gbɔǹgbɔǹ!» 60Kina ŋgbǝ a, ǝ jǝkro i dǝ àxa sinsin i bǝ: «Àxotɔ cɔ àgɔj̀ǝjǝ hunna sǝ
kǝ wo!» Kǝ i nu ǝnǝ jrɔ a, ǝ ku.

8 1Etyɛni kǝ wo wu a nyɔ Solu ŋkɔ.
Solu dǝ aya nǝ xɔs̀ǝtɔwo

Lǝ ŋkǝkǝ hunna ɖeka a mǝ i wo tɔ aya dǝdǝ nǝ ǝhabɔbɔ kǝ lǝ Jǝrizalɛmù a.
Xɔs̀ǝtɔ awo see gban dǝ Jude kidǝ Samari kanwomǝ. Amǝdɔɖiɖa wo ɖǝɖǝ i ŋ́ si yi
àfi ɖǝ o. 2Amǝ kǝ nɔ nǝ ǝg̀bǝj̀i nǝ Mawu awo vɛ ɖi Etyɛni, i fan avin taŋ. 3 Solu
ya lǝ do ǝgan i la gban ǝhabɔbɔ a, i na lǝ to àxo wo mǝ, i na lǝ xɔs̀ǝtɔ ŋucu kidǝ
nyɔrun wo dǝ ǝgan ŋ, i na cɔ wo dǝ gakpamǝ.

Filipu do ǝŋǝ nyɔɛ a lǝ Samari
4Xɔs̀ǝtɔ kǝ wo gbando awo lǝ do ǝŋǝ nyɔɛ dan to àfisiafi kǝ wo lǝ to a. 5Ǝnǝ a,

Filipu yi Samari ye dugan ɖeka mǝ, i nu Kriso ǝ nyɔ. 6Àhwà wo, lǝ ǝd̀u nɔnɔmǝ
a, wo ɖoto ǝnyɔ kǝ Filipu lǝ nu a nyɔŋ̀gbin, ɖo wo lǝ sǝ i lǝ kpɔ desi ǝnujiwuntɔ
kǝ i lǝ wɔ awo. 7Gbɔǹgbɔǹ vɔɛnwo sùgbɔ na dǝ àxa sinsin i na do lǝ amǝ kǝ mǝ i
lǝ awo. I ǝsǝkunɔ sùgbɔ kidǝ amǝ kǝ lǝ tɔnbu awo sùgbɔ ǝ dɔ na vɔ. 8Ǝnǝ a, ǝji
gaŋgan jɔ ǝd̀ùgan a mǝ tɔwo. 9Ŋucu ɖeka l'ǝd̀ùgan a mǝ ɖɛɖeca i tɔ bǝ Simɔɔ. Ǝ
wɔ nǝ majiki i a kpaca amǝ kǝ lǝ Samari awo. Ǝ́ nu nɔ bǝ ye nyi amǝ ŋkuvi lǝji, 10 i
amǝ wo see co ɖevi wo ji, sǝ yi amǝ ganxo wo ji, wo ɖo nǝ ǝt̀o e nyɔŋ̀gbin; i na bǝ:
«Ŋucu la i nyi Mawu ye ŋusǝn, kǝ wo yɔnɔ bǝ "Ŋusǝn gaŋgan a."» 11Wo see ɖo nǝ
ǝt̀o e nyɔŋ̀gbin, ɖo ǝnu kǝ i jrǝnɔ to majiki mǝ a lǝ kpacawo ɖɛifia a, ǝ diŋdin.
12Vɔ̀ a, Filipu do ǝŋǝ nyɔɛ Yesu Kriso tɔ kidǝ Mawu fyɔɖuɖu tɔ a nǝ wo. Wo kǝ
xɔs̀ǝ awo see, lǝ ŋucu kidǝ nyɔrun mǝ a, ǝ lǝ Mawu ci nǝ wo. 13 Simɔɔ̀ ca xɔs̀ǝ i lǝ
Mawu ci, ŋgbǝ co lǝ Filipu gbɔ o. Kǝ i kpɔ dǝsi kidǝ ǝnujiwun gaŋgan kǝ Filipu lǝ
wɔ awo a, ǝkpacɛ ɛ sùgbɔ. 14 Lǝ Jǝrizalɛmù a, kǝ amǝdɔɖiɖa wo sǝ bǝ Samaritɔwo
xɔ Mawu nyɔ a sǝ a, wó dɔ Pyɛɛ kidǝ Jaan ɖiɖa wo. 15Kǝ amǝdɔɖiɖa amǝv̀ǝ̀ awo
ɖo Samari a, wo xoɖǝ nǝ amǝ kǝ xɔs̀ǝ awo, nǝ wo a xɔ Gbɔǹgbɔǹ Kɔkɔ. 16Ɖo
gbɔǹgbɔǹ Kɔkɔ ŋ ɖi dǝ amǝ ɖekɛn ji lǝ wo mǝ haɖo o. Wo lǝ Mawu ci nǝ wo lǝ
Àxotɔ Yesu ŋkɔ mǝ ɖǝɖǝ i. 17Pyɛɛ kidǝ Jaan cɔ alɔ d'ǝta nǝ wo, i wo xɔ Gbɔǹgbɔǹ
Kɔkɔ. 18Kǝ Simɔɔ̀ kpɔ bǝ, nǝ amǝdɔɖiɖa wo cɔ alɔ d'ǝta nǝ xɔs̀ǝtɔ wo a, wo a xɔ
Gbɔǹgbɔǹ Kɔkɔ a, ǝ hǝn ǝh̀o va nǝ Pyɛɛ kidǝ Jaan 19 i nu nǝ wo bǝ: «Mi na àcɛ
hunna ŋ ca, kina a, nǝ ŋ cɔ alɔ dǝ amǝ ɖǝ ji a, na kpɔ Gbɔǹgbɔǹ Kɔkɔ xɔ.» 20Vɔ̀ a,
Pyɛɛ ɖo ŋti nǝ ɛ bǝ: «Ǝwo kidǝ taa ho a see mi vɛɛ dɔn. Ɖo ǝ bu bǝ ye a cɔ ǝho xrǝ
ǝnu kǝ Mawu na gbale a! 21Ǝnuɖǝ ŋ́ kan wo lǝ ǝnyɔ la mǝ o, kpɔ ǝɖǝ ŋ nyi tɔwo lǝ
mǝ o, ɖo tɔ ye ŋ jɔ lǝ Mawu ŋkɔ o. 22Ǝnu vɔɛn i ǝ wɔ, dǝsi i ì na xoɖǝ yɔ Àxotɔ. Ǝ
teŋ cɔ tɔɔ susu vɔɛn hunna wo sǝ kǝ ǝwo. 23Ɖo ŋ kpɔ bǝ amǝnujojro ɖǝɖǝ i ɖɔ aye
mǝ n'ǝwo, i àgɔj̀ǝjǝ bra ǝwo.» 24 Simɔɔ̀ nu nǝ Pyɛɛ kidǝ Jaan bǝ: «Mia ŋta wo mi
dakpǝ nǝ Àxotɔ a dǝ tiin tamǝ, nǝ ǝnu kǝ mi nu awo ǝɖǝ ŋ́ ka ɖi ǝwu nyǝ o.» 25Kǝ
wo ɖǝ kunu i nu Àxotɔ ye nyɔ jrɔ a, amǝdɔɖiɖa amǝv̀ǝ̀ awo trɔ yì kɔ Jǝrizalɛmù.
Kǝ wó lǝ ǝmɔji yi kɔ a, wó lǝ do ǝŋǝ nyɔɛ a to Samari botawo sùgbɔ mǝ.

Filipu lǝ Mawu ci nǝ ǝfyɔdɔwɔtɔ Etiopi tɔ ɖeka
26Ǝtɔhonɔ yǝ ŋǝdotɔ ɖeka nu nǝ Filipu bǝ: «Co, i na jǝŋkɔ afɔdǝ lagǝ, lǝ ǝmɔ

kǝ to Jǝrizalɛmù i yi Gaza ji. Ganamǝdo a, amǝ ɖǝ ŋ́ lǝ ǝmɔ a ji o.» 27 Filipu co
zeɖeka i jǝmǝ. Lǝ ǝmɔ a ji a, ǝ́ dogo ŋucu tata Etiopitɔ ɖeka. Ǝfyɔ dɔ wɔtɔ gaŋgan i
ì nyi. Yei kpa àcɛ dǝ ǝfyɔ nyɔrun Kandasǝb, Etiopitɔ a, yǝ dɔku nu wo see nu. Ǝ́
va Jǝrizalɛmù i va sǝn Mawu, 28 i trɔ vayikɔ ye xomǝ. Ǝ́ kanrɛn dǝ ye kǝkǝvi mǝ i
lǝ hrǝn ǝnu lǝ Mawugbǝɖotɔ Ezayi wema mǝ. 29Gbɔǹgbɔǹ Kɔkɔ nu nǝ Filipu bǝ:
«Vɛ tù kǝkǝvi hunna.» 30 Filipu sudu tu kǝkǝvi a, i sǝ i Etiopi tɔ a lǝ hrǝn ǝnu lǝ
Mawugbǝɖotɔ Ezayi wema mǝ. Ǝ́ ka ɛ sǝ bǝ: «Ǝ mɔŋjǝ ǝnu kǝ ǝlǝ hrǝn a mǝ a?»
b8:27 Ǝfyɔnyɔrun Etiopitɔwo bubu ŋkɔ i nyi "Kandasǝ" gànamǝ.

31Ŋucu a nu nǝ ɛ bǝ: «Nǝ ma a tǝ ŋ́ monjǝ mǝ mɔ, nǝ amǝ ɖǝ ŋ ɖǝgɔmǝ ŋ o?» I ì nu
nǝ Filipu bǝ na ɖo kǝkǝvi a mǝ, i kanrɛn dǝ àxa nǝ ye. 32Ǝnu kǝ i lǝ hrǝn lǝ Ezayi
wema a mǝ kǝ:

«Ǝ́ wɔ ɖɛ sigbǝ aringbɔ kǝ wo kprɔ yikɔ ǝran wu xo ǝnǝ,
sigbǝ arɛngbɔvi kǝ wo lǝ kpa ǝfu nɔ i ì vinɖɛ a ǝnǝ.» ŋ́ nu ǝnyɔ ɖǝ o.

33Wó do ŋkpǝn ɛ, i wo ŋ́ ɖo ye kojo nyɔŋ̀gbin o.
Mɛɛ i ka tǝ ŋ́ lɔxo ye jijimǝ vi wo tɔ?

Amǝ ɖǝ ŋ lɛ o! wo gu ye gbɛ lǝ anyigban a ji.»
34Etiopitɔ a ka Filipu sǝ bǝ: «Ŋ dakpǝ n'ǝwo, nu amǝ kǝ ǝnyɔ Mawugbǝɖotɔ a lǝ

nu a ŋ? Yeŋta ǝ nyɔ i ì lǝ nu a nɔmi amǝ bulɔmǝ?» 35Kina a, Filipu xɔ nuxo, i tɔji
co ǝnu kǝ i hrǝn lǝ Mawunyɔ wema a mǝ a, i do ǝŋǝ nyɔɛ Yesu tɔ nǝ ɛ. 36Wo yikɔ
l'ǝmɔ a ji i ɖo àfi ɖeka i ǝc̀i leena. Etiopitɔ a nu nǝ filipu bǝ: «Kpɔ ǝc̀i kǝ. Nukee i
dɔ i nyǝ ŋ́ ka lǝ Mawu ci o?» [37 Filipu nu bǝ: Nǝ ǝ xɔs̀ǝ kidǝ tɔɔ ye see a, wo a lǝ
Mawuci n'ǝwo jro. Etiopitɔ a rɔn nǝ ɛ bǝ: ŋ xɔs̀ǝ bǝ Yesu Kriso a nyi Mawu ǝ vi.]c
38 Ǝ́ ɖǝgbǝ i wo ɖo kǝkǝvi a ǝtǝ, i ye kidǝ Filipu ɖi d'ǝci a mǝ, í i lǝ Mawuci nǝ ɛ.
39Kǝ wó do lǝ ǝc̀i a mǝ a, Àxotɔ ye Gbɔǹgbɔǹ cɔ Filipu yi. Etiopi tɔ a ŋ́ gbǝ kpɔ
Filipu o, vɔ̀ a, ǝ́ lǝ ǝmɔ i jǝmǝ kidǝ jìjɔ.̀ 40 Filipu va kpɔ ɖǝkia lǝ ǝd̀ùgan kǝ wo yɔ
nɔ bǝ Azɔtǝ a mǝ, i do ǝŋǝ nyɔɛ a to ǝd̀ùgan kǝ mǝ i to awo see, kǝkǝ sǝ jǝ Sezare.

c8:37 Wema xoxo sùgbɔ lɛ, i wo ŋ́ wɔ hǝnhrǝn mǝ ǝla ɖɛ o

Solu trɔ jimǝ
(Amǝdɔɖiɖa 22:6-16; 26:12-18)

9 1Gànamǝ a, Solu ŋ́ gbǝ lǝ bu ǝnu ɖǝ zǝn lǝ ǝkuǝtabu kaka ŋ nǝ Àxotɔ ye
dǝk̀prɔviwo o. Ǝ́ vɛ kpɔ Mawuvɔsatɔgan a, 2 i nu nǝ ɛ bǝ na wɔ wema, nǝ ye a

hǝn yi Jifuwo bɔb̀ɔx̀o kǝ lǝ Damasi awo mǝ, kina a nǝ ye kpɔ ŋucu nɔmi nyɔrun kǝ
lǝ zɔn dǝ Yesu ǝ mɔji awo a, ye a lǝ wo, i a kprɔ wo va Jǝrizalɛmù. 3 Solu l'ǝmɔji
yikɔ, i tǝbɔ Damasi, zeɖeka a, kǝk̀rǝ ɖeka co jiŋkori va kɔ xixra dǝ e. 4 Ǝ́ gǝjɛn dǝ
anyigban mǝ, i sǝ ǝg̀bǝ̀ ɖeka lǝ nu nǝ ɛ bǝ: «Solu, Solu nukeejɔ i ǝ́ lǝ dǝ aya ŋ? 5 I ì
kasǝ bǝ: «Mɛɛ ǝ nyi Àxotɔ?» Ǝ̀gbǝ̀ a rɔn nǝ ɛ bǝ: «Ǝnyǝ, i nyi Yesu kǝ ǝ lǝ dǝ aya nɔ
a. 6Vɔ̀ a, co i na yi ǝd̀ùgan a mǝ, wo a nu ǝnu kǝ ǝ ɖo a wɔ a nǝ o leena. 7Amǝ kǝ
lǝ zɔn ǝmɔ kidǝ Solu awo nɔtǝ. Wó ŋ́ doji i nu ǝnyɔ ɖekɛn o. Wó lǝ sǝ ǝg̀bǝ̀ a, vɔ̀ a,
wó ŋ́ kpɔ amǝɖǝ o. 8 Solu co lǝ anyigban mǝ, i kǝ ŋkuviwo, vɔ̀ a, ŋ́ gbǝ tǝ kpɔ ǝnu
o. Wo lǝ alɔ nǝ ɛ, i kprɔ ɛ yi Damasǝ. 9Ǝ nɔ ǝnu ma kpɔ, nǝ ŋkǝkǝ amɔtɔn, i ŋ ɖù
nu o, kpɔ ŋ nù ǝc̀i o. 10Àdǝk̀prɔv̀i ɖeka lǝ Damasi i tɔ bǝ Ananiasǝ. Àxotɔ xonu
nǝ ɛ lǝ ǝnu kpɔkpɔ mǝ bǝ: «Ananiasǝ!» I i rɔn nǝ ɛ bǝ: «Àxotɔ ǝ nyǝ kǝ.» 11Àxotɔ
nu nǝ ɛ bǝ: «Co i na lǝ ǝmɔ kǝ wo yɔnɔ bǝ ǝmɔ jɔjɔ a, i na yi Juda ye xomǝ, i na
ka Tasǝtɔ kǝ tɔmǝ Solu a ye ta sǝ. Ǝ̀ lǝ xoɖǝ ifia; 12 i lǝ ǝnu kpɔkpɔ mǝ a, ǝ kpɔ
ŋucu ɖeka i ì tɔmǝ Ananiasǝ, i ì ɖo àxo a mǝ, i cɔ alɔ d'ǝta nǝ ɛ, nǝ a trɔ kpɔ ǝnu.»
13Ananiasǝ rɔn bǝ: «Àxotɔ, amǝ sùgbɔ nu ŋucu hunna e nyɔ. Wó nu ǝnuvɔɛn kǝ i
wɔ dǝ amǝ kǝ nyi tɔwo lǝ Jǝrizalɛmù awo ŋ a ŋ. 14 i ì va lela kidǝ àcɛ kpakpa kǝ
Mawuvɔsatɔ gan wo nǝ ɛ a, i bǝ na lǝ amǝ kǝ yɔnɔ tɔ ŋkɔ awo see.» 15Vɔ̀ a, Àxotɔ
nu nǝ Ananiasǝ bǝ: «Yì, ɖo ŋucu hunna a, ŋ cɔ ɛ, i la zɛɛn, i a disa tiin ŋkɔ nǝ amǝ
kǝ ŋ́ nyi jifu awo o kidǝ wo fyɔ wo, i la disɛɛ nǝ Izrayɛli dùkɔn a. 16Yǝŋta ma disa
vǝv̀ǝ kǝ a sǝ, dǝ tiin ŋkɔ tamǝ awo see nǝ ɛ.» 17Ananiasǝ yì; i ɖo àxo a mǝ. Ǝ́ cɔ alɔ
dǝ Solu ji i nu nǝ ɛ bǝ: «Solu, nɔvinyǝ, Àxotɔ Yesu kǝ do dǝ ǝji o lǝ ǝmɔ kǝ ǝto a ji
a, i dɔ ŋ ɖiɖa; nǝ na trɔ kpɔ ǝnu, i Gbɔǹgbɔǹ Kɔkɔ na ɖɔ aye mǝ n'ǝwo.» 18Zeɖeka
a, ǝnu hwevi kpa mɔki wo gejɛn co ŋkuviwo ji nǝ Solu, i ì trɔ kpɔ ǝnu. Ǝ́ co, i wo lǝ
Mawu ci nǝ ɛ. 19Kina ŋgbǝ a, ǝ ɖù ǝnu, i kpɔ wusǝn.

Solu nu ǝnyɔ nyɔɛ a lǝ Damasi
Solu nɔ àdǝk̀prɔv̀i kǝ lǝ Damasi awo gbɔ, nǝ ŋkǝkǝ ɖǝwo. 20Zeɖeka a, ǝ́ tɔ ǝnyɔ

nyɔɛ a nu nu lǝ Jifuwo bɔbɔxo wo bǝ: «Yesu i nyi Mawu ǝ vi!» 21Ǝ kpaca amǝ kǝ lǝ
ɖoto e awo see, i wo lǝ nu bǝ: «Ŋucu hunna, yei dǝ nǝ aya nǝ amǝ kǝ yɔ nǝ Yesu
ŋkɔ lǝ Jǝrizalɛmù awo! Ǝ́ va lela i ka lǝ wo, i la kprɔ wo yi nǝ Mawuvɔsatɔganwo!»
22Vɔ̀ a, Solu lǝ xonu kidǝ kàka dǝji. Ǝ́ disa bǝ Yesu i nyi Kriso Xɔgantɔ a. I Jifu
kǝ lǝ Damasi awo ŋ́ gbǝ nya ǝnyɔ kǝ wo a nu nǝ ɛ a o. 23 Lǝ ŋkǝkǝ ɖǝwo ŋgbǝ a,
Jifuwo cɔ gbǝta bǝ yewo a wu Solu. 24Vɔ̀ a, Solu sǝ ǝs̀ǝ kǝ wo bra dǝ ŋ a. Ǝzan kidǝ
nyidɔn a, wo a lǝ cɔ ǝd̀ùgan a ye gbonu wo nǝ wo a kpɔ ǝmɔ i wu i. 25Ǝnǝ a, Solu
ye dǝkprɔviwo va cɔɛ dǝ kisi mǝ lǝ ǝzan mǝ, i cɔ ɛ to ǝkpagri ta sǝ ɖi dǝ ǝd̀ù a ŋgbǝ.

Solu va Jǝrizalɛmù
26Kǝ Solu va Jǝrizalɛmù a, ǝji i a ɖo àdǝk̀prɔv̀i wo mǝ; vɔ̀ a, wó see lǝ vɔǹvɔn nǝ

ɛ, ɖo wo ŋ́ kadǝji bǝ Solu nyi àdǝk̀prɔv̀i àdòdo tɔ o. 27Banabasǝ kprɔ Solu sǝ yi
Amǝdɔɖiɖa awo gbɔ. Ǝ́ to sigbǝ Solu kpɔ Àxotɔ lǝ ǝmɔji mɔ a, kidǝ sigbǝ Àxotɔ
xonu nǝ ɛ mɔ a nǝ wo. Banabasǝ gbǝ nu sigbǝ Solu nu Mawu nyɔ mɔ, lǝ Yesu ŋkɔ
mǝ kidǝ kàka dǝji lǝ Damasi a nǝ wo. 28Co ganamǝdo a, Solu l'ǝdu kidǝ amǝdɔɖiɖa
awo, i na lǝ yi, i na lǝ va, lǝ Jǝrizalɛmù, i na lǝ do ǝŋǝ nyɔɛ a kidǝ kàka dǝji lǝ
Àxotɔ ŋkɔ mǝ. 29 Ǝ̀ nu nǝ ǝnyɔ kidǝ Jifu kǝ sǝ Grɛki gbǝ awo, i dǝ nǝ aɖika kidǝ
wo; vɔ̀ a, wawo lǝ ji a wu i. 30Kǝ nɔvi xɔs̀ǝtɔ wo s'ǝnǝ a, wo kprɔ Solu sǝ yi Sezare,
leena i wó nyi i ɖiɖa Tase lǝ. 31Ǝha bɔbɔ awo kpɔ fafa xotɔn lǝ Jude a see, lǝ

Galilee kidǝ Samari kan wo mǝ. Wó lǝ cin, i lǝ nɔ àgbǝ l'ǝt̀onu sǝsǝ mǝ nǝ Àxotɔ.
Gbɔǹgbɔǹ Kɔkɔ d'alɔ wo, i wó lǝ sùgbɔ d'ǝji.

Piyɛɛ vɔdɔ nǝ Enɛɛ
32Pyɛɛ lǝ to ǝdu a see mǝ vayikɔ; i gbǝɖeka a, ǝ va yi xɔs̀ǝtɔ kǝ lǝ Lida a wo gbɔ.

33 Ǝ́ kpɔ ŋucu ɖeka, i wo yɔ nǝ ɛ bǝ Enɛɛ; i ì xo kprɔbɔ, i mrɛ ɖɛ dǝ ǝb̀a ji co ǝx̀o
amǝnyi kǝ. 34Pyɛɛ nu nǝ ɛ bǝ: «Enɛɛ, Yesu Kriso vɔ ǝd̀ɔ̀ n'ǝwo! Co, i na ŋrɔ tɔɔ ba.»
Ŋucu a co zeɖeka. 35Kǝ Lidatɔ wo see kidǝ Sarɔn kanmǝ tɔ wo kpɔ ǝnǝ a, wó xɔ
Àxotɔ Yesu sǝ.

Wo nyɔ Dɔkasi dǝ àgbǝ
36 Lǝ Jope a, àdǝk̀prɔv̀i nyɔrun ɖeka leena i wo yɔ nǝ ɛ bǝ Tabita, kǝ nyi "Dɔkasi"

dǝ Grɛki gbǝ mǝ, ye gɔmǝ i nyi "Abisa". Ǝ wɔ nǝ ǝnu nyɔŋ̀gbin wo, i dǝ nǝ alɔ
ayamǝnɔwo. 37Ganamǝdo a, ǝ́ l'ǝdɔ i ku, i wo lǝ ǝci nǝ amǝ kuku a, i vɛ sǝ mrɛɛ
dǝ àxo ɖeka mǝ lǝ sigbo ji. 38Àdǝk̀prɔv̀i kǝ lǝ Jope awo sǝ bǝ Pyɛɛ lǝ Lida. Lida
ŋ́ diŋdin dǝ Jope o. Ǝnǝ a, wo dɔ ŋucu amǝv̀ǝ̀ ɖiɖa, i bǝ wo a vɛ nu nǝ ɛ bǝ: «Mi
dakpǝ n'ǝwo, va míagbɔ ifia.» 39Zeɖeka a Pyɛɛ yi kidǝ wo, kǝ i ɖo a, wo kprɔ ɛ
yi ǝx̀ɔ a mǝ lǝ sigbo a ji. Kposu awo see tǝbɔ ɛ, i lǝ fan avin, i na disa awu kidǝ
àvɔǹ kǝ Tabita tɔn nǝ wo gàkǝmǝdo i l'àgbǝ ɖɛ a nǝ ɛ. 40Pyɛɛ ɖǝ amǝ wo see do, i
jǝkroji i xoɖǝ. I dǝŋkɔ amǝ kuku a, i bǝ: «Tabita! co!». Zeɖeka a, ǝ́ hun ŋkuvi, i kǝ i
kpɔ Pyɛɛ a, i kanrɛn. 41Pyɛɛ lǝ alɔ nǝ ɛ, i cɔ ɛ jǝtǝ. Ǝ́ yɔ xɔs̀ǝtɔwo kidǝ kposu awo, i
cɔ ɛ disa nǝ wo àgbǝ àgbǝ. 42 Jopee tɔwo see sǝ ǝnu kǝ jɔ a, i amǝ sùgbɔ xɔ Àxotɔ
sǝ. 43Pyɛɛ nɔ Jope taŋ lǝ Simɔɔ̀ kǝ wɔ nǝ ayu dɔ a gbɔ.

Pyɛɛ yì Kɔnɛyi ǝ xomǝ

10 1Ŋucu ɖeka lǝ Sezare i tɔbǝ Kɔnɛyi sɔja kavǝtakpogan i ì nyi lǝ sɔjawo ha
bɔbɔ Rɔmatɔ kǝ wo yɔnɔ bǝ "Itali habɔbɔ" a. 2Ŋucu hunna sǝn nǝ Mawu.

Ye kidǝ ye kukan see bu nǝ ɛ. Ǝ́ dǝ nǝ alɔ sùgbɔ Jifu ayamɔnɔ awo, i xonǝɖǝ yɔ
Mawu gaɖǝsiaɖǝ mǝ. 3Gbǝɖeka a, lǝ gatɔn mǝ wetrɔ mǝ ǝnǝ a, ǝ́ kpɔ ǝnu, i kpɔ
Mawuŋǝdotɔ ɖeka nyɔŋ̀gbin, i ì ɖo ye xomǝ, i nu nǝ ɛ bǝ: «Kɔnɛyi!» 4Kǝ Kɔnɛyi
kpɔ Mawuŋǝdotɔ a a, àdìkà co e, i ì nu bǝ: « Nukeejɔ Àxotɔ?» Mawuŋǝdotɔ a nu nǝ
ɛ bǝ: «Mawu xɔ tɔɔ ɖǝxowo, i kpɔ alɔ kǝ ǝ dǝ nǝ ayamɔnɔ awo, i ɖowun o.» 5 Ifia a,
dɔ amǝ wo ɖiɖa Jope nǝ wo a yɔ Simɔɔ̀ kǝ tɔ bǝ Pyɛɛ a va. 6 Ǝ́ lǝ ayudɔwɔtɔ ɖeka
ye xomǝ, wo yɔ nǝ yeca bǝ Simɔɔ,̀ i ye xomǝ lǝ àxu ye kpaɖeka.» 7Kǝ Mawuŋǝdotɔ
kǝ lǝ xonu nǝ ɛ a, yi a, Kɔnɛyi yɔ ye mǝsǝntɔ amǝv̀ǝ̀ kidǝ sɔja kǝ wɔ nǝ ǝdɔ nǝ ɛ a
wo ɖeka, sɔja hunna lǝ ǝg̀bǝji nǝ Mawu. 8 Ǝ́ nu ǝnu ke jɔ a see nǝ wo, i dɔ wo ɖiɖa
Jope.

9 Lǝ ye ŋkǝgbǝ a, ke wo zɔǹ ǝmɔ yikɔ, i tǝbɔ Jope a, Pyɛɛ ra àxo kǝ mǝ wó lǝ a
ye xɔ ta, i ka xoɖǝ lǝ gawivǝ̀ mǝ ǝnǝ. 10 Fifǝ lǝ e, i ì ka ɖù ǝnu. Gàkǝmǝ wo lǝ ɖa
ǝnu ɖuɖu nǝ ɛ a, ǝ tɔ ǝnu kpɔkpɔ. 11 Ǝ́ kpɔ jiŋkori hun, i ǝnu sigbǝ àvɔǹ gaŋgan
mɔki ɖeka co ǝji gbɔnɔ àgɔm̀ǝ; ye to amǝnǝ awo lǝ brabra; i va ɖi dǝ anyigban mǝ.
12Ǝran arɔkpa arɔkpa wo lǝmǝ, kǝ zɔnɔ afɔ amǝnǝ jiwo, kǝ zɔn nɔ hodo ji awo kidǝ
xǝvi arɔkpa arɔkpa wo. 13 Ǝ̀gbǝ̀ ɖeka nu nǝ ɛ bǝ: «Co Pyɛɛ, wu ǝran hunna wo, i na
ɖù!» 14Vɔ̀ a, Pyɛɛ nu bǝ: « Ǝo! Àxotɔ nyǝ ŋ́ ɖù ǝnu kǝ la cɔ amǝ xoɖu nɔmi kǝ wo
gbǝ a ɖǝ kpɔ o.» 15 Ǝ́ sǝ ǝg̀bǝ̀ a zǝv̀ǝ̀ a tɔ, i ì nu nǝ ɛ bǝ: «Ka kpɔ ǝnu kǝ Mawu bǝ ǝ
kɔ a dǝ makɔ ji o.» 16Ǝnu a jɔ zǝtɔn. Kina ŋgbǝ a, ǝnu àvɔǹ gaŋgan mɔki a trɔ yì
jiŋkori zeɖeka. 17Pyɛɛ lǝ ka, ǝnu kǝ ǝnukpɔkpɔ hunna nyi a, ɖǝkia sǝ. Ganamǝdo i
amǝ kǝ Kɔnɛyi dɔ ɖiɖa awo lǝ ka Simɔɔ̀ ayudɔwɔtɔ a ye xomǝ sǝ, i wo va lǝ ɖo ye
xɔxɔ nu. 18Wo d'àxa, i kasǝ bǝ: « Lela i Simɔɔ̀ kǝ tɔbǝ Pyɛɛ a zǝn a?» 19Pyɛɛ gbǝ lǝ
bu ǝtamǝkpɔ dǝ ǝnukpɔkpɔ a ŋ, i Gbɔǹgbɔǹ kɔkɔ nu nǝ ɛ bǝ: «Ɖoto, amǝ amɔtɔn
ɖekawo lǝ ji o. 20Co! ɖi, i na kprɔ wo do, ka bu i kpɔ o, ɖo ǝnyǝ i dɔ wó ɖiɖa.»
21Pyɛɛ ɖi va amǝ awo gbɔ, i nu nǝ wo bǝ: «Ǝnyǝ i nyi amǝ kǝ mi lǝ ji a. Nukee jɔ i
mi va?» 22Wo rɔn nǝ ɛ bǝ: «Sɔja kavǝtakpogan Kɔnɛyi i dɔ mi ɖiɖa. Amǝ jɔjɔ i ì
nyi, ǝ́ sǝn nǝ Mawu, i Jifuwo see ɖǝ nǝ ǝkunu nyɔŋ̀gbin nǝ ɛ. Mawuŋǝdotɔ ɖeka va
do dǝji, i dɔ ɛ bǝ na yɔ ǝwo va yee xomǝ, i à ɖoto ǝnyɔ kǝ aa nu nǝ ɛ a.» 23Pyɛɛ
kprɔwo ɖo àxo mǝ, i xɔ wo mǝjro.
Ye ŋkǝgbǝ a Pyɛɛ j'ǝmɔ kidǝ wo. I nɔvi xɔs̀ǝtɔ kǝ lǝ Jope awo ɖoo kprɔ Pyɛɛ do.

24Wo ɖo Sezare lǝ ye ŋkǝgbǝ. I Kɔnɛyi nɔtǝ kpɔwo ɖɛ kidǝ ye xomǝtɔwo kidǝ ǝx̀rɔ
a vǝvǝ kǝ i yɔ a wo. 25Kǝ Pyɛɛ ka ɖo àxo a mǝ a, Kɔnɛyi va dogo e i dǝnugu dǝ
àkɔmǝ nǝ ɛ, i sǝ ci i. 26Vɔ̀ a, Pyɛɛ cɔ ɛ co, i nu nǝ ɛ bǝ: «Co, Àgbǝtɔ i ŋ ca ŋ nyi.»
27 I ye kidǝ Kɔnɛyi tɔ nuxo xoxo, i ì ɖo àxo a mǝ, i kpɔ amǝ sùgbɔ bɔɖɛ. 28 I ì nu nǝ
wo bǝ: «Mi nya bǝ Jifu ɖǝ ŋ wɔ àcɛ ɖɛ, i a do ǝh̀a kidǝ amǝ kǝ ŋ nyi Jifu a, kǝkǝ i a
ɖo ye xomǝ o. Vɔ̀ a, Mawu disa ǝnu ŋ bǝ, nyi ŋ́ ɖo a yɔ amǝ ɖǝ bǝ amǝ xoɖu, nɔmi
amǝ kǝ nyi ŋ ka tǝ ŋ́ do ǝha kido a o. 29Yeidɔ kǝ mi yɔ ŋ a, nyi xoekpɔ gbɔx̀o i
va o. Ŋ ji a nya ǝnu kǝ dɔ mi yɔ ŋ va a.» 30Kɔnɛyi nu bǝ: «Ŋkǝkǝ ǝnǝ a kǝ, l'ǝg̀a
ǝlamǝdo, gàtɔǹ wetrɔ mǝ, i ŋ lǝ xoɖǝ lǝ tiin xomǝ. Zeɖeka a, amǝ ɖeka va do dǝ
ǝjinyǝ, i awu kǝ i do a lǝ kɔ. 31 i nu ŋ bǝ: "Kɔnɛyi, Mawu sǝ tɔɔ ɖǝxo. I ɖowun alɔ
kǝ ǝ dǝ nǝ ayamɔnɔ awo. 32Dɔ amǝ ɖeka ɖiɖa Jope, nǝ wo a yɔ Simɔɔ̀ kǝ tɔ bǝ
Pyɛɛ a va. Ǝ lǝ ayudɔwɔtɔ ɖeka ye xomǝ, wo yɔ nǝ yeca bǝ Simɔɔ,̀ i ye xɔ lǝ àxu ye
kpaɖeka" 33 I zeɖeka a, ŋ dɔ amǝ wo ɖiɖa ǝwo, i ǝ va. Ifia, míawo see i lǝ Mawu
ŋkɔ kǝ, i a sǝ ǝnyɔ kǝ Mawu dɔ ǝwo bǝ na nu nǝ mi a.»

Pyɛɛ nu Mawu nyɔ lǝ Kɔnɛyi ye xomǝ.
34Pyɛɛ xɔ nuxo, i bǝ: «Ifia ŋ mɔŋjǝ mǝ nyawo bǝ Mawu ŋ cɔ nǝ amǝ ɖǝ d'ǝvo nǝ

amǝ ɖǝ o. 35Amǝ ɖǝsiaɖǝ kǝ lǝ xixǝ a mǝ, i bu nǝ Mawu, i wɔ nǝ ǝnu jɔjɔ a, amǝ a
ye nu nyɔ nǝ Mawu ŋkɔ. 36Mawu cɔ ye nyɔ ɖiɖa Izrayɛli dùkɔn: Ǝ́ do ǝŋǝ nyɔɛ kǝ
na nǝ fafa amǝ a, to Yesu Kriso kǝ nyi Àxotɔ nǝ àgbǝtɔwo see a ji. 37Mi nya ǝnu kǝ
jɔ lǝ Galilee, gbɔx̀o i va jɔ lǝ judee kan a see mǝ, gàkǝmǝ Jaan nu Mawu nyɔ, i lǝ
Mawuci nǝ amǝ wo a. 38Mi dǝsi sigbǝ Mawu ɖɔ Gbɔǹgbɔǹ Kɔkɔ ye ŋusǝn kɔdǝ
Yesu Nazarɛtitɔ ji mɔ a. Mi gbǝ nya bǝ, ǝ́ wɔnǝ ǝnyɔɛ to àfisiafi. Ǝ́ vɔ nǝ ǝd̀ɔ̀ nǝ
amǝ kǝ rɛgba kpacɛ ɖɛ nɔ awo see, ɖo Mawu lǝ kidǝ e. 39 I míawo mí nyi kunu
ɖǝtɔ ǝnu kǝ i wɔ a see tɔ lǝ Jifuwo dumǝ kidǝ Jǝrizalɛmù. Wo krɛɛn dǝ aticoga
ji, i wu i. 40Vɔ̀ a, Mawu nyɔɛ lǝ ŋkǝkǝ tɔ a tɔ mǝ, i dɔ ɛ bǝ na cɔ ɖekia disa. 41Ŋ
nyi dùkɔn a see i ì disa ɖeekia nɔ o, vɔ̀ a, míawo kǝ Mawu can ɖɛɖɛca, i mí a nyi
ye kunuɖǝtɔ awo i ì disa ɖekia nɔ. Mi ɖù, i nù kidǝ e gàkǝmǝ Mawu nyɔɛ lǝ amǝ
kukuwo mǝ a. 42Yesu na gbǝ mi bǝ mía do ǝŋǝnyɔɛ a nǝ dùkɔn a, i a ɖǝ kunu bǝ:
Eye i nyi amǝ kǝ Mawu cɔ, i a ɖo kojo nǝ amǝ kǝ l'àgbǝ awo, kidǝ amǝ kuku wo.
43Mawugbǝɖotɔwo see i ɖǝ kunu nǝ ɛ bǝ: "Amǝ ɖǝsiaɖǝ kǝ la xɔɛ̀sǝ a, wo a cɔ ye
gɔjǝjǝwo sǝ kee to wusǝn kǝ lǝ ye ŋkɔ mǝ a ji."

Amǝ kǝ ŋ nyi Jifuwo xɔ Gbɔǹgbɔǹ Kɔkɔ
44Pyɛɛ kpɔtɔ i lǝ nunyɔ ɖǝɖǝ i Gbɔǹgbɔǹ Kɔkɔ ɖi dǝ wo kǝ lǝ ɖoto e a wo see

ji. 45Kǝ xɔs̀ǝtɔ, kǝ nyi Jifu, i kprɔ Pyɛɛ do awo kpɔ bǝ Mawu na Gbɔǹgbɔǹ Kɔkɔ
amǝ kǝ ŋ́ nyi Jifu awo wo cawo a, ǝ kpaca wo taŋ. 46Ɖo wo lǝ sǝ, i wo lǝ xonu dǝ
ǝg̀bǝ̀ arɔkpa arɔkpa wo mǝ. I lǝ kafu Mawu ye gaŋgan. I Pyɛɛ nu bǝ: 47 « Ifia a, amǝ
lawo xɔ Gbɔǹgbɔǹ Kɔkɔ sigbǝ míacawo ǝnǝ. Mi ŋ́ ka gbǝ tǝ ŋ́ gbǝ nǝ wo bǝ wo ŋ́
ka lǝ Mawuci nǝ wo o. 48 I Pyɛɛ ɖ'ǝgbǝ bǝ wo a lǝ Mawuci nǝ wo lǝ Yesu Kriso ŋkɔ
mǝ. I wo byɔ ɛ bǝ na nɔ yewo gbɔ nǝ ŋkǝŋkǝ xɔɖeka.

Pyɛɛ ɖǝ ǝnu kǝ dɔ i yi Kɔnɛyi gbɔ a gɔmǝ nǝ ǝhabɔbɔ Jǝrizalɛmù tɔ.

11 1Amǝdɔɖiɖawo kidǝ nɔvi xɔs̀ǝtɔ kǝ lǝ Jude awo sǝ bǝ amǝ kǝ ŋ́ nyi jifu awo
ca xɔ Mawu nyɔ a. 2Kǝ Pyɛɛ trɔva Jǝrizalɛmù a, Jifu kǝ xɔs̀ǝ awo do àgɔ̀ ɛ; i

bǝ: 3 « Ǝ́ yi amǝ kǝ ŋ nyi Jifu awo gbɔ, i ɖù ǝnu kidǝ wo?» 4Kina a, Pyɛɛ va ɖǝ ǝnu
kǝ jɔ a see gɔmǝ nǝ wo ɖeka ɖeka. 5 Ǝ́ nu nǝ wo bǝ: «Jope dugan mǝ i ŋ lǝ, i lǝ
xoɖǝ. Lǝ tiin nu kpɔkpɔ mǝ a, ŋ kpɔ ǝnu ɖeka i ì ɖi co jiŋkori gbɔnɔ ǝg̀bɔnyǝ. Ǝnu
sigbǝ àvɔǹ gaŋgan mɔki ɖeka, i wo brɛɛ dǝ zogo amǝnǝ awo, i ì ɖi co jiŋkori va
ǝgbɔnyǝ. 6 I ŋ kpɔ ɛ nyɔŋ̀gbin, i kpɔ ǝran kǝ zɔnɔ afɔ amǝnǝ jiwo, ǝgbǝmǝ ranwo,
ǝran kǝ zɔnɔ xodo ji awo kidǝ xǝviwo. 7Ŋ sǝ ǝg̀bǝ̀ ɖeka ɖi, i nu ŋ bǝ: "Co Pyɛɛ, wu
ǝran hunna wo i na ɖù!" 8Vɔ̀ a, ŋ nu bǝ: "Ǝo! Àxotɔ nyǝ ŋ́ ɖu ǝnu kǝ la cɔ amǝ
xoɖu nɔmi kǝ wo gbǝ a ɖǝ kpɔ o." 9 Ǝ̀gbǝ̀ a gbǝ va zǝv̀ǝ̀ a tɔ co jiŋkori, i nu ŋ bǝ:
"Ka kpɔ ǝnu kǝ Mawu bǝ ǝ kɔ a dǝ makɔ ji o." 10Ǝnu a jɔ zǝtɔn. Kina ŋgbǝ a, ǝnu
àvɔǹ gaŋgan mɔki a kidǝ ǝnu kǝ lǝ mǝ awo see trɔ yì jiŋkori. 11 Lǝ ǝg̀à hunna mǝ
troɖo a, amǝ amɔtɔn va àxo a mǝ lǝfi ŋ lǝ a. Wó dɔ wo ɖiɖa co Sezare nǝ wo a kprɔ
ŋ va. 12Gbɔǹgbɔǹ Kɔkɔ nu ŋ bǝ: "Yi kidǝ wo ka bu i kpɔ o". Nɔvi xɔs̀ǝtɔ amadǝn
kǝ mi lǝ kpɔ ǝla wo kprɔ ŋ yi Sezare a, i mí ɖo Kɔnɛyi ye xomǝ. 13 I Kɔnɛyi nu nǝ
mi, sigbǝ i kpɔ Mawuŋǝdotɔ ɖeka ɖo ye xomǝ, i nu nǝ ɛ bǝ: "Dɔ amǝ ɖeka ɖiɖa
Jope i wo a kprɔ Simɔɔ kǝ tɔbǝ Pyɛɛ a va. 14A nu ǝnyɔ kǝ la hǝn xɔg̀an va nǝ ǝwo
kidǝ tɔɔ kukan see a va." 15Nuxo a i ŋ lǝ xo nǝ wo, i Gbɔǹgbɔǹ Kɔkɔ ɖi dǝ wo ji,
sigbǝ i ɖi dǝ mía ji lǝ gɔm̀ǝ jǝjǝ a. 16 I ŋ ɖowun ǝnu kǝ Àxotɔ nu a bǝ: "Ǝci i Jaan sǝ
lǝ Mawuci n'amǝ, vɔ̀ a, Gbɔǹgbɔǹ Kɔkɔ i nya maa sǝ lǝ Mawuci nǝmi." 17Ǝnǝ a,
Mawu na wo ǝnu nana ɖeka a, sigbǝ i na míacawo gàkǝmǝ mi xɔ Àxotɔ Yesu Kriso
sǝ a ǝnǝ: Mɛɛ i ŋ nyi, i a grɔn ǝmɔ nǝ Mawu?» 18Kǝ wo sǝ ǝnyɔ hunna wo a, wo
vin, i tɔ Mawu kafukafu bǝ: «Àdòdo i, Mawu na àcɛ amǝ kǝ ŋ́ nyi Jifu awo cawo,
nǝ wo a kpɔ ǝmɔ i trɔ jɔjɔ i a kpɔ àgbǝ àdòdo a!»

Ǝhabɔbɔ antyɔci tɔ
19Ayadǝnamǝ kǝ va lǝ gàkǝmǝ wo wu Etiɛni a dɔ i xɔs̀ǝtɔwo gbando. Amǝ

ɖoo lǝ wo mǝ i yi kǝkǝ Fenisi, lǝ Cipru kidǝ Antyɔci. Vɔ̀ a, Jifu wo ɖǝɖǝ i wo nu
Mawu nyɔ nɔ. 20Nǝnǝ kǝ a, amǝ kǝ lǝ wo mǝ i nyi Ciprutɔ kidǝ Sirɛnitɔ wo, vayi
Antiɔci i do ǝŋǝ nyɔɛ Àxotɔ Yesu tɔ a nǝ amǝ kǝ donǝ Grɛkigbǝ awo ca. 21Àxotɔ ye
ŋusǝn lǝdu kidǝ wo, yeidɔ wo sùgbɔ lǝ xɔs̀ǝ, i lǝ trɔ va Àxotɔ gbɔ. 22Ǝhabɔbɔvi
Jǝrizalɛmù tɔ wo s'ǝnyɔ a, i dɔ Banabasǝ ɖiɖa Antyɔci. 23Kǝ i ɖo, i kpɔ, sigbǝ
Mawu yra xɔs̀ǝtɔwo a, ǝ vivi nǝ ɛ, i ì do ŋusǝn ramǝ nǝ wo see, i bǝ wo a nɔ ǝg̀bǝj̀i
nǝ Àxotɔ. 24Banabasǝ a, ǝnyɔɛ wɔtɔ i nyi, ǝ́ xɔs̀ǝ taŋ i Gbɔǹgbɔǹ Kɔkɔ ɖɔ aye mǝ
nǝ ɛ; i amǝ sùgbɔ toji i kprɔ Àxotɔ do. 25Kina ŋgbǝ a, Banabasǝ yi Taasǝ dugan mǝ
i la vɛ kprɔ Solu. 26Kǝ i kpɔ Solu a, ǝ kprɔɛ va Antyɔci. Wo amǝv̀ǝ̀ awo wɔ ǝx̀o
kpǝkpǝ ɖeka lǝ ǝhabɔbɔ a ji, i wo kpra ǝnu amǝ sùgbɔ dǝ xɔs̀ǝ ji. Antyɔci a leena i
wo yɔ àdǝk̀prɔv̀i awo lǝ kǝlǝkǝlǝ bǝ: "Krisotɔwo". 27Ganamǝdo i, Mawugbǝɖotɔ
ɖoo co Jǝrizalɛmù i yi Antyɔci. 28Ɖeka lǝ Mawugbǝɖotɔ a wo mǝ, i tɔbǝ Agabusǝ.
To Gbɔǹgbɔǹ Kɔkɔ ye nu wɔwɔ mǝ a, ǝ̀ nu bǝ fifǝ gaŋgan ɖeka a do lǝ xixǝ a see
mǝ. I fifǝ hunna do gàkǝmǝ Krodu nyi ǝfyɔgan rɔmatɔ a. 29Ǝnǝ a, àdǝk̀prɔv̀i a wo
nu lǝ woɖǝkiwo mǝ bǝ, amǝ ɖeka ɖeka a na ǝnu kǝji i sun a, nǝ wo a sǝ d'alɔ nɔvi
xɔs̀ǝtɔ kǝ lǝ Judee awo ɖiɖa. 30Àdǝk̀prɔv̀i awo wɔ ǝnǝ. I cɔ ǝnu kǝ wo jɔ awo ɖida
ǝhabɔbɔ mǝganxo awo to Banabasǝ kidǝ Solu ji.

Wo wu Jakǝ, i lǝ Pyɛɛ dǝ gakpamǝ

12 1 Lǝ ganamǝdo a, ǝfyɔ Erodu tɔ aya dǝdǝ nǝ amǝɖoo lǝ ǝhabɔbɔ vi a wo mǝ,
2 Ǝ́ dɔ i wo wu Jakǝ, Jaan ye nɔvi lǝ ǝwi nu. 3Kǝ i kpɔ bǝ ǝnu hunna nyɔ

Jifuwo ŋkɔ a, ǝ́ dɔ i wo lǝ Pyɛɛ, gàkǝmǝ wo lǝ ɖu kpɔnɔ kǝ mǝ wo ŋ́ dǝ nǝ kpɔnɔ
tikǝ a o ye xo a 4Kǝ Erodu lǝ Pyɛɛ a, ǝ́ tu i dǝ gakpamǝ, i cɔ ɛ dǝ asi nǝ sɔja gbɛta
amǝnǝ, donu amǝnǝ, nǝ wo a lǝ cɔ ɛ. Erodu lǝ ɖǝ susu bǝ nǝ wo ɖù didivayixo a jrɔ
a, ye a ɖokojo nǝ ɛ lǝ dùkɔn ŋkɔ. 5Vɔ̀ a, kǝ Pyɛɛ lǝ gakpamǝ ɖɛ a, e habɔbɔviwo lǝ
xoɖǝ yɔ Mawu vǝvǝɖǝ dǝ ye tamǝ.

Mawuŋǝdotɔ ɖǝ Pyɛɛ do lǝ gakpamǝ
6Erodu kaa ɖo kojo nǝ Pyɛɛ lǝ dùkɔn a ŋkɔ. Lǝ ǝzanmǝ a, Pyɛɛ lǝ danrɔn lǝ sɔja

amǝv̀ǝ̀ ǝ doŋdomǝ. Awɔrɔ amǝv̀ǝ̀ i wo sǝ dǝ e, i ǝmɔnucɔtɔ wo lǝ cɔ gakpa a. 7Àka
àka a, Ǝtɔhonɔ ǝ ŋǝdotɔ ɖeka do, i ye kǝk̀rǝ kɔ dǝ gakpa a mǝ. Ǝŋǝdotɔ a t'alɔ àxa
nǝ Pyɛɛ, i nyɔɛ, i nu nǝ ɛ bǝ: «Co kaba!» I awɔrɔ wo co lǝ alɔ nǝ ɛ. 8Ǝŋǝdotɔ a nu nǝ
ɛ bǝ: «Cɔ tɔɔ kpa branu bra, i do tɔɔ fɔkpa wo.» Pyɛɛ wɔ ɛ ǝnǝ. I ǝŋǝdotɔ a, gbǝ nu
nǝ ɛ bǝ: «Do tɔɔ wu gaŋgan a, i kprɔ ŋ do.» 9Pyɛɛ do lǝ gakpa a mǝ i kprɔ ǝŋǝdotɔ
a do. Pyɛɛ ŋ́ nya bǝ ǝnu kǝ ǝŋǝdotɔ a lǝ wɔ a àdòdo i ì nyi o, i bu bǝ ǝnu i ye lǝ
kpɔ. 10Wo zǝn lǝ sɔja ŋkɔtɔ awo ŋ, i zǝn lǝ amǝv̀ǝ̀ a tɔ ŋ, i vɛ ɖo ǝg̀àhɔn kǝ do
dǝ ǝd̀ùgan a mǝ a ji. Ǝhɔǹ a ŋta hun nǝ ɖǝkia lǝ wo ŋkuvimǝ, i wo do jǝ xixǝnu.
Wo zɔn yikɔ lǝ ǝmɔ ɖeka ji; zeɖeka a, ǝŋǝdotɔ a co gbǝ Pyɛɛ ɖɛ. 11Kǝ, Pyɛɛ kpɔ
ɖǝkiamǝ a, i nu bǝ: «Ifia, ŋ nya bǝ àdòdo i: Ǝtɔhonɔ dɔ ye ŋǝdotɔ ɖiɖa, i ì xɔ ŋ lǝ
Erodu ye cɛ kpakpa kidǝ ǝnuvɔɛn kǝ Jifu dùkɔn a lǝ bu d'ǝwunnyǝ awo see si.»
12Kǝ Pyɛɛ mɔŋjǝ ǝnu kǝ jɔ a mǝ a, ǝ yi Mari, Jaan kǝ tɔbǝ Makǝ a ye nana ǝ xomǝ.
I amǝ sùgbɔ bɔ i lǝ xoɖǝ leena. 13Pyɛɛ xo àgbo a, i amǝsǝntɔ nyɔrun ɖeka tɔbǝ
Rodɛ va, i ka hun hɔn a. 14Kǝ i sǝ Pyɛɛ ǝ gbǝmǝ a, ǝ dǝsi ǝg̀bǝ̀ a, i ì vivi nǝ ɛ kǝkǝ
ŋ gbǝ hun àgbo a o. Ǝ́ sudu i vɛ nu nǝ amǝ ɖeya wo bǝ Pyɛɛ i lǝ àgbo a nu. 15Wó
nu nǝ ɛ bǝ: «Ǝ jǝ cuku i a!» Vɔ̀ a, ǝ́ nu nǝ wo kidǝ kàka dǝji bǝ: «Ǝ́ leena, àdòdo
i!» Wó nu nǝ ɛ bǝ: « Y'ǝsǝ i!» 16Pyɛɛ gbǝ lǝ xo àgbo a. Kǝ wo va hun i a, wo kpɔ
Pyɛɛ i ì kpacawo taŋ. 17Pyɛɛ wɔ alɔ nǝ wo bǝ wo a vin. I nu sigbǝ Àxotɔ kprɔ ɛ
do lǝ gakpamǝ mɔ a nǝ wo. Ǝ́ nu dǝji nǝ wo bǝ: «Mi nu nǝ Jakǝd kidǝ nɔvi xɔs̀ǝtɔ
ɖeyawo.» Ǝnǝ a, Ǝ́ do i yi àfi bulɔmǝ. 18Kǝ ǝwunkǝ a, sɔjawo tɔ dàndan mra mra, i
lǝ ka woɖǝkiwo sǝ mǝ: "Nukee jɔ dǝ Pyɛɛ ji? 19Erodu dɔ bǝ wo a kprɔ Pyɛɛ va, vɔ̀
a, wo ŋ́ kpɔ ɛ o. Ǝ́ ka ǝnyɔ sɔja awo sǝ, i ɖǝgbǝ bǝ wo a wu wo. Kina ŋgbǝ a, Erodu
co lǝ Jude i vayi Sezare i nɔ leena hɔɖeka.

Erodu Agripa ku
20Xomǝfinyɛ lǝ Erodu dǝ Tii kidǝ Sidɔn dumǝ tɔ wo ŋ. Wó cɔ ǝg̀bǝ̀ d'ǝdu i bǝ

yewo a vɛ kpɔ ɛ. Ǝnǝ a, wó j'ǝxrɔ kidǝ Brastusǝ, sɔja gan kǝ cɔ nǝ ǝfyɔ a yǝ xo a, i
wo vɛ kpɔ Erodu; i byɔ ɛ bǝ na gbǝnyɔ ɖɛ, ɖo ye dumǝ i wo va xrǝ nǝ ǝnuɖuɖu lǝ.
21Kǝ ŋkǝkǝ kǝ wo ɖo a sun a, Erodu do ǝfyɔ ye wu, i kanrɛn dǝ ǝfyɔ zinkpin ji, i
xonu nǝ wo lǝ gbaŋgba. 22 I dùkɔn lǝ dǝ àxa bǝ: «Ŋ nyi àgbǝtɔ i lǝ xonu o, ǝnu amǝ
sǝn i!» 23Vɔ̀ a, àka àka lǝ toho a Ǝtɔhonɔ ǝ ŋǝdotɔ ɖeka xo Erodu, ɖo ŋ́ cɔ bubu nǝ
Mawu o, i àvrɔku wo ɖu i kǝkǝ i ku. 24 I Mawunyɔ a gbǝ lǝ gban dǝ ji yikɔ. 25Kǝ
Banabasǝ kidǝ Solu wɔ ǝd̀ɔ kǝ gbǝ wo va lǝ Jǝrizalɛmù a jrɔ a, wo co leena, i kprɔ
Jaan kǝ wo yɔnɔ bǝ Makǝ a.

d12:17 Jakǝ kǝ wo lǝ nu lela a, Yesu ǝ nɔvi i

Wo dɔ ǝd̀ɔ Banabasǝ kidǝ Solu.

13 1Mawugbǝɖotɔ wo kidǝ ǝnukpramǝtɔ wo lǝ ǝhabɔbɔ Antyɔci tɔ mǝ. Wó
i nyi: Banabasǝ, Simenyɔɔ kǝ wo yɔnɔbǝ Amǝyu a, Lusiwusǝ kǝ co Sirɛni

a, Mananyɛ kǝ wo hǝn, i ye kidǝ Erodu antipasǝ vǝ nɔ ǝdu i cin a, kidǝ Solu.
2Gbǝɖeka a, wo bɔ, i lǝ sǝn Àxotɔ, i lǝ branu. Gànamǝ i Gbɔǹgbɔǹ Kɔkɔ nu nǝ wo
bǝ: «Mi can Banabasǝ kidǝ Solu d'ǝvo nǝ wo a vɛ wɔ ǝd̀ɔ kǝ ŋ yɔ wo nɔ a.» 3Kǝ wo
branu i xoɖǝ jrɔ a, wo cɔ alɔ d'ǝta nǝ Banabasǝ kidǝ Solu, i wo dɔ wo ɖiɖa.

Banabasǝ kidǝ Solu yi Ciprù
4Kǝ Gbɔǹgbɔǹ Kɔkɔ dɔ Banabasǝ kidǝ Solu ɖiɖa a, wo yi Selesi, i ɖo ǝtɔjihun

mǝ yi ǝt̀ɔdomǝdu Cipru mǝ. 5Kǝ wo ɖo Silaminù a, wo nu Mawu nyɔ lǝ Jifuwo
bɔbɔxo. Jaan-Makǝ lǝ wo gbɔ, i la d'alɔ wo. 6Wó zǝn ǝt̀ɔdomǝdu a see kǝkǝ sǝ yi
ǝd̀ùgan kǝ wo yɔnɔ bǝ Pafosi a mǝ. Wó kpɔ majikiwɔtɔ ɖeka leena, i wo yɔnǝ ɛ bǝ
Baa-Yesu, jifu i ì nyi, i cɔ ɖǝkia yɔ Mawugbǝɖotɔ. 7Baa-Yesu hunna lǝ Sɛjiwusǝ
Polusǝ gbɔ, ǝd̀ùgan kǝ kpa àcɛ nǝ ǝtɔdomǝdu a. Ǝ̀dùgan hunna a ŋununyatɔ i ì
nyi. Ǝ́ dɔ, i wo yɔ Banabasǝ kidǝ Solu, ɖo ǝ́ lǝ ji, a sǝ Mawu nyɔ. 8Vɔ̀ a, Elimasǝ
(Majikiwɔtɔ a ye ŋkɔ dǝ Grɛki gbǝmǝ nǝ.) Ǝ́ gbǝ Banabasǝ kidǝ Solu ǝnyɔ, ɖo ŋ́ lǝ ji
bǝ ǝd̀ùgan a na xɔ̀ Yesu sǝ o. 9Ǝnǝ a, Gbɔǹgbɔǹ Kɔkɔ ɖɔ ǝj̀i mǝ nǝ Solu kǝ wo gbǝ
yɔnɔ bǝ Pɔlu a. I ì kpɔ Elimasǝ a nyɔŋ̀gbin, 10 i nu nǝ ɛ bǝ: «Àgbǝtɔ aye hizi hizitɔ,
amǝ dada ŋta i ǝ nyi, rɛgba ǝvi i ǝ nyi! I gbǝ nyi ǝnu nyɔŋ̀gbinwo see ǝ kǝtɔ! Kǝkǝ
jǝ gàkeemǝ i aa gbǝ Ǝtɔhonɔ ǝ totomǝnuwo dahǝn dahǝn ɖɛ? 11 Ifia, ɖoto: Ǝtɔhonɔ
ǝ lɔ jǝ ǝŋu o. Àa trɔzun ŋkuvitɔnɔ, ŋ́ kaa gbǝ kpɔ nyidɔn o kǝkǝ nǝ gàɖǝmǝ.
Àka àka a, Elimasǝ tɔn ŋkuvi, i ci zubru mǝ; ǝ́ tɔ fufru, i lǝ ji amǝ kǝ la kprɔ ɛ a.

12Kǝ ǝd̀ùgan a kpɔ ǝnu kǝ jɔ a, ǝ́ xɔs̀ǝ ɖo ǝnu kǝ wo kpra ɛ dǝ Àxotɔ ŋ awo ɖo aye
mǝ nǝ ɛ.

Banabasǝ kidǝ Pɔlu yi Antyɔci lǝ Pisidi kanmǝ
13Pɔlu kidǝ amǝ kǝ kprɔɛdo awo ɖo ǝtɔjihunmǝ lǝ Pafosǝ i yi Pɛrje lǝ Panfili

kanmǝ. Vɔ̀ a, Jaan-Makǝ trɔ lǝ wo yomǝ vayi Jǝrizalɛmù. 14Kina a, wo co lǝ Pɛrje i
va Antyɔci lǝ Pisidi kanmǝ. Lǝ jifuwo gbɔǹgbɔǹzan gbǝ a, wo ɖo jifuwo bɔbɔxo,
i kanrɛn. 15Kǝ wo hrǝn ǝnu lǝ Moyizì ǝs̀ǝ wema kidǝ Mawugbǝɖotɔwo tɔ mǝ a,
Jifuwo bɔbɔxo ganwo nu nǝ wo bǝ: «Nɔviwo, nǝ mi wɔ ǝnyɔ ɖǝ ɖɛ, i la sǝ dǝ ŋusǝn
ranmǝ nǝ dùkɔn a, mi nu i.» 16Pɔlu co, i wɔ alɔ nǝ wo, i bǝ: «Miawo Izrayɛlivi wo
kidǝ miawo kǝ sǝn nǝ Mawu awo, mi ɖoto ŋ! 17Mawu Izrayɛli dùkɔn a tɔ, can mia
tɔgbinwo. Ǝ́ wɔ i dùkɔn a sùgbɔ d'ǝji gàkǝmǝ wo lǝ Ejiptǝ. Ǝ́ ɖǝ wo do lǝ ǝduamǝ
to ye ŋusǝn mǝ. 18 Ǝ̀xo hoka(40) ǝnǝ i ì lǝbǝ nǝ ye dùkɔn a nɔ lǝ zogbǝj̀i. 19 Ǝ́ vɔ
kun nǝ akɔta amadrǝ lǝ kanaa dumǝ, i cɔ wo du a na Izrayɛli dùkɔn, i wo ɖu cinɔ
nǝ anyigban a.

20Ǝnu hunna wo jɔ lǝ ǝx̀o kawiɖeka ciwo(450) gbramǝ ǝnǝ. I Mawu cɔ ǝg̀anwo
dǝ mía tɔgbiwo nu kǝkǝ sǝ va Mawugbǝɖotɔ Samyɛli gàmǝ. 21Mi a tɔgbin wo byɔ
ǝfyɔ ɖeka i Mawu cɔ Sawulu Kicù ǝvi kǝ jɔ lǝ Bɛnjamɛɛ e kukan mǝ a. I ì ɖu ǝfyɔ nǝ
ǝx̀o hoka(40). 22Kina ŋgbǝ a, Mawu ɖǝ Sawulu jii, i cɔ Davidi nǝ wo. I nu dǝ ŋ bǝ:
"Ŋ kpɔ Davidi Jese ǝvi a, ye nu jɔji ŋ, i a wɔ tiin jromǝnu wo see." 23Yesu a Davidi
yǝ jijimǝvi i nyi, i Mawu cɔ ɛ, i a nyi Xɔg̀antɔ nǝ Izrayɛli dùkɔn, sigbǝ i dǝ ǝz̀ǝ ɖɛ a.
24Kǝŋgbɔxo Yesu na va a, Jaan nu Mawu nyɔ nǝ Izrayɛli dùkɔn a, bǝ wo a trɔ jɔj̀ɔ̀
nǝ wo a lǝ Mawuci nǝ wo. 25Gàkǝmǝ Jaan wɔ y'ǝdɔ jrɔ a, ǝ nu bǝ: "Mɛɛ i ŋ nyi i mi
nu nɔ? ŋ́ nyi ǝnyǝ i nyi Kriso Xɔg̀antɔ a o. Vɔ̀ a, mi ɖoto: "Ǝ́ gbɔnɔ lǝ ŋgbǝ ŋ, nyi ŋ́
jǝ i a tu ye fɔkpakawo kpete o." 26Nɔnviwo, míawo see i Mawu nu ǝnyɔ ǝla ɖiɖa
nǝ mía gan. Ǝ́ dɔ ɛ ɖiɖa miawo Abraxamù viwo kidǝ miawo kǝ sǝn nǝ Mawu awo.
27Ɖo Jǝrizalɛmùtɔ wo kidǝ wo ǝg̀an wo ŋ́ dǝsi Amǝ kǝ Yesu nyi a o. Kojo kǝ wo ɖo

nǝ ɛ a, Mawugbǝɖotɔwo nyɔ kǝ wo hrǝnɔ lǝ Jifuwo gbɔǹgbɔǹzangbǝ tɛgbɛɛ a, i wo
sǝ cɛ. 28Wó ŋ kpɔ ǝnu kǝ ŋ wo sǝ ɖǝ do, i wu i o, gaŋkǝ wo byɔ Pilatǝ bǝ na nagbǝ
nǝ wo a wu i. 29Kǝ wo wɔ ǝnu kǝ Mawu nyɔ wema nu ɖɛ dǝ ŋ awo see jrɔ a; wo ɖǝ
amǝ kuku a lǝ aticoga a ji, i ɖii dǝ ǝyɔdo mǝ. 30Vɔ̀ a, Mawu nyɔɛ lǝ amǝ kukuwo
mǝ. 31 I ì ɖǝ ɖǝkia disa nǝ amǝ kǝ kprɔ ɛ do co Galilee va Jǝrizalɛmù awo nǝ azan
sùgbɔ, amǝ hunna wo i nyi ye kunuɖǝtɔ ǝgba le Izrayɛli dùkɔn a ŋkɔ. 32 I mía cawo
mi hǝn ǝnyɔ nyɔɛ hunna a va nǝmi: ǝnu kǝ Mawu dǝ ye zǝ nǝ mía tɔgbiwo a, 33 ǝ
ɖǝ ǝzǝ hunna nǝ míawo kǝ nyi wo jijimǝvi awo, gàkǝmǝ i nyɔ Yesu lǝ amǝ kukuwo
mǝ a. Wo ŋrɔ dǝ Ǝɖǝhawema ǝta amǝv̀ǝ̀ a tɔ mǝ bǝ:

"Ǝvinyǝ i ǝ nyi.
Ǝgba ŋ nyi tɔɔ Dada."

34Mawu nyɔ Yesu lǝ amǝ kukuwo mǝ, nǝ ŋ́ ka nyinyɔ dǝ yɔdo mǝ o. Mawu nu i
ɖɛ bǝ: "Naa ná mi yayra kɔkɔ àdòdotɔ kǝ ŋ dǝ ye zǝ nǝ Davidi a."

35Yeidɔ wo gbǝ nu dǝji lǝ àfibulɔmǝ bǝ:"Ŋ ka a gbǝ amǝ kǝ nyi tɔwo a ɖɛ i a nyinyɔ dǝ yɔdo mǝ o."
36Gàkǝmǝ Davidi l'àgbǝ a, ǝ́ nyi Mawu ye mǝsǝntɔ. Ǝ́ wɔ Mawu ye jromǝnu. Wo

ɖii dǝ ye tɔgbiwo kpaɖeka kǝ i ku a, i ì nyinyɔ dǝ ǝyɔdo mǝ. 37Vɔ̀ a, amǝ kǝ Mawu
nyɔ lǝ amǝ kukuwo mǝ a, ŋ́ nyinyɔ dǝ ǝyɔdo mǝ o. 38Nɔviwo mi ɖo a nya bǝ: Yesu
ji i wo to, i do sǝ kǝ ǝ ŋǝ mia gɔjǝjǝwo tɔ nǝ mi. I Moyizì ǝsǝ ŋ́ tǝ ŋ́ xɔ mi lǝ mia
gɔjǝjǝwo mǝ o, 39 vɔ̀ a, nǝ amǝ ɖǝ xɔ Yesu sǝ a, Mawu na cɔ ɛ trɔzun amǝ jɔjɔ. 40Nǝ
i nyi ǝnǝ a, mi cɔ mia ɖekiwo, nǝ ǝnu kǝ Mawugbǝɖotɔwo ŋrɔ a ŋ́ ka cɛ dǝ mia ji o.

41Wó ŋrɔ bǝ: "Mi kpɔ, àkɔ wɔtɔ wo,
ǝnu na kpaca mi,

i mi a bu !
lǝ mia gàmǝ a,

naa jrǝ ǝnu ɖeka,
i nǝ amǝ ɖǝ va nu i nǝ mi a,
mi ŋ́ ka xɔ ɛ sǝ kpɔ gbǝɖǝ o!”»

42Kǝ Pɔlu kidǝ Banabasǝ do lǝ Jifuwobɔbɔxo a, wo byɔ wo bǝ wo a trɔva lǝ
jifuwo gbɔǹgbɔǹzan kǝ gbɔnɔ a gbǝ, i a gbǝ xonu dǝ ǝnyɔta ɖeka a ji. 43Kǝ wo
wɔ bɔbɔ a jrɔ a, Jifu sùgbɔ kidǝ amǝ kǝ va kprɔ Jifu ǝs̀ǝ do awo kprɔ Pɔlu kidǝ
Banabasǝ do. Pɔlu kidǝ Banabasǝ xonu kidǝ wo, i sǝ dǝ ŋusǝn ranmǝ nǝ wo, nǝ wo
a nɔ ǝg̀bǝj̀i nǝ Mawu ye fǝnu. 44 Lǝ gbɔǹgbɔǹzan kǝ tii a gbǝ a, ǝduvi Antyɔcidugan
tɔ wo sùgbɔ bɔ, i a sǝ Àxotɔ ye nyɔ. 45Kǝ Jifu wo kpɔ àhwà kǝ bɔ ɖɛ a a, wo tɔ
ǝwuhwanhwan, i lǝ xo nuxo bulɔmǝ wo dǝ Pɔlu e nuxo wo mǝ, i gbǝ lǝ zu i. 46Vɔ̀
a, Pɔlu kidǝ Banabasǝ nu nǝ wo kidǝ kàka dǝji bǝ: «Wo ɖo a nu Mawu nyɔ a nǝ
miawo gbɔx̀o. Vɔ̀ a, kǝ mi gbǝ, i kpɔ bǝ yewo ŋ jǝ kidǝ àgbǝ mavɔ o a. Kǝ i nyi ǝnǝ
a, mía yi amǝ kǝ ŋ́ nyi Jifu a o gbɔ. 47Ǝtɔhonɔ i dɔ mí bǝ:

"Ŋ cɔwo, nǝ na nyi kǝk̀rǝ
nǝ dùkɔn ɖeya wo.

Ǝnǝ a, aa do ǝŋǝ nyɔɛ a
kǝkǝ sǝyi xixǝ a ye vɔx̀o

bǝ Mawu xɔ̀ nǝ amǝ gan!”»
48Kǝ amǝ kǝ ŋ́ nyi Jifu awo o s'ǝnǝ a, ǝj̀ìjɔ wo, i wo kafu Àxotɔ ǝnyɔ a. I amǝ kǝ

Mawu cɔ ɖɛ nǝ àgbǝ mavɔ awo see xɔs̀ǝ. 49Àxotɔ ǝ nyɔ a gban dǝ ǝkan hunna see

mǝ. 50Vɔ̀ a, Jifu wo na fɔn nyɔrun ŋkuvilǝji, kǝ sǝn nǝ Mawu awo, kidǝ ǝd̀ùgan a
mǝganxowo dǝ Pɔlu kidǝ Banabasǝ ji. I wo nya wo lǝ wo nyigban ji. 51Pɔlu kidǝ
Banabasǝ xuxu wo fɔko wo kɔ dǝ anyigban mǝ nǝ wo, i yi Ikoniyɔmù dugan mǝ.
52Àdǝk̀prɔv̀i kǝ lǝ Antyɔci awo ɖɔ nǝ jìjɔ̀ kpɔkpɔ, i Gbɔǹgbɔǹ Kɔkɔ ɖɔ aye mǝ nǝ
wo.

2023-05-04: DRAFT



14 25

Pɔlu kidǝ Banabasǝ yi Ikoniyɔmu

14 1Kǝ Pɔlu kidǝ Banabasǝ ɖo Ikoniɔmu a, wo ɖo jifuwobɔbɔxo mǝ. Wo nu
Mawu nyɔ i Jifuwo kidǝ amǝ kǝ ŋ́ nyi Jifu awo sùgbɔ xɔs̀ǝ. 2Vɔ̀ a, amǝ kǝ

nyi Jifu, i gbǝ ma xɔs̀ǝ awo, dɔn amǝ kǝ ŋ́ nyi Jifu awo, i wo tɔ susu vɔɛn bubu dǝ
nɔvi kǝ xɔs̀ǝ awo ŋ. 3Vɔ̀ a, Pɔlu kidǝ Banabasǝ nɔ Ikoniyɔmu taŋ. Wo nu Àxotɔ
ǝnyɔ kidǝ kàka dǝji. Àxotɔ nawo àcɛ, i wo a ɖǝ dǝsi ǝnujiwuntɔ kidǝ amrimanu wo
disa, nǝ wo a nya àdòdo ǝ nyɔ kǝ wo lǝ nu dǝ Mawu fǝnu ŋ a. 4 Ǝ̀dùgan a mǝ tɔwo
ma d'ǝvǝ:̀ Amǝ ɖeka wo nyi Jifuwo tɔ, i amǝ kǝ kpɔtɔ awo nyi Amǝdɔɖiɖawo tɔ.
5Amǝ kǝ ŋ́ nyi Jifu awo, kidǝ Jifuwo kidǝ wo ŋkɔnɔtɔwo cɔ gbǝta bǝ yewo a d'aya
nǝ Pɔlu kidǝ Banabasǝ i a xukpǝ wo kǝkǝ wo a ku. 6Kǝ Pɔlu kidǝ Banabasǝ s'ǝnǝ a,
wo si yi Lisitrǝ kidǝ Dɛɛbe duganwo, kǝ lǝ Likawoni kanmǝ a, kidǝ ǝkan kǝ xixra
dǝ wo awo mǝ. 7Wo do ǝŋǝ nyɔɛ a lǝ leena wo ca.

Pɔlu kidǝ Banabasǝ yi Lisitrǝ dugan mǝ
8Ŋucu ɖeka lǝ Lisitrǝ du mǝ, i na karɛn ɖɛ, ɖo àfɔtiwo kusǝ nǝ ɛ co gàkǝmǝ wo

ji a. Kpɔ ŋ́ zɔn kpɔ gbǝɖǝ o. 9 Ǝ́ lǝ ɖo ǝto ǝnyɔ kǝ Pɔlu lǝ nu a. Pɔlu cɔ ŋkuvi dǝji i
kpɔ bǝ ǝ wɔ xɔs̀ǝ ɖɛ i wo a vɔ̀ dɔ nǝ ɛ. 10Ǝnǝ a, Pɔlu d'àxa sinsin, i nu nǝ ɛ bǝ: «Co,
I nɔtǝ dǝ ta fɔwo ji!» i ŋucu a zokpǝ jǝtǝ i tɔ zɔǹzɔǹ. 11Kǝ àhwà a kpɔ ǝnu kǝ Pɔlu
wɔ a, wo d'axa dǝ Likawoni gbǝ mǝ bǝ: «Ǝnu amǝ sǝn wo xɔ àgbǝtɔ ǝ nɔnɔ mǝ, i ɖi
va mía mǝ!» 12 I wo yɔ Banabasǝ bǝ: «Zewusǝ», i yɔ Pɔlu bǝ «Ɛɛmɛsǝ», ɖo Pɔlu i nyi
ǝg̀bǝɖ̀otɔ a.e 13Ǝnu amǝ sǝn Zewusǝ kǝ ye xɔ lǝ ǝd̀ùgan a gbonu a, ye vɔsatɔ cɔ
frawa sǝ bacɔ nǝ lala cu wo, i dɔn wo va àgbo a nu: Ǝ́ ji bǝ ǝyǝ kidǝ àhwà a na sa
ǝv̀ɔ ɖeka nǝ Banabasǝ kidǝ Pɔlu. 14Kǝ Pɔlu kidǝ Banabasǝ s'ǝnǝ a, wo vu awu l'ǝkɔ
nǝ woɖeki wo, i sudu ɖo àhwà a mǝ, i lǝ dǝ àxa bǝ: 15 «Míatɔwo, nukeejɔ i mi lǝ wɔ
ǝnǝ? Àgbǝtɔ miatɔ mɔki i mía cawo mí nyi ! Mí hǝn ǝnyɔ nyɔɛ a va nǝ mi, nǝ mia
daci ǝnu amǝ sǝn gbale hunna wo ɖɛ, i va Mawu Àgbǝ Àgbǝ a gbɔ. Ye i wɔ jiŋkori
kidǝ anyigban, àxu kidǝ ǝnu kǝ lǝ wo mǝ awo see. 16Ɖɛɖeca a, ǝ́ gbǝ dùkɔn wo see
ɖɛ, i wo ɖeka ɖeka na to ǝmɔ kǝ jro wo a. 17Ǝ lǝ ǝnǝ gbɔx̀o ŋ́ gbǝ ǝkunu ɖǝɖǝ nǝ
ɖǝkia to ǝnu nyɔɛ kǝ i wɔnɔ awo mǝ o: Ǝ́ dɔ nɔ i ǝc̀i na ja co jiŋkori, i ǝnukuwo na
nyɔ lǝ wo gàmǝ, ǝ́ na nǝ ǝnuɖuɖu mi, i na nǝ mi jìjɔ̀ kpɔkpɔ.» 18Pɔlu kidǝ Banabasǝ
xonu nǝ wo ǝnǝ a, gaŋkǝ ŋ́ fa gbɔx̀o àhwà awo va sǝ, i gbǝ vɔsa kǝ wo ka sa a ɖɛ o.

19 Jifuwo ɖǝwo co Antyɔci lǝ Pisidi kanmǝ kidǝ Ikoniyɔmu va, i ɖu lǝ àhwà ye
susuji. I wo dà ǝk̀pǝ sǝ xu Pɔlu i a wu i. Ǝnǝ a, wo dɔɛn yi ǝd̀ùgan a ŋgbǝ. Ɖo wo
bu bǝ ǝ ku i. 20Vɔ̀ a, àdǝk̀prɔv̀i awo xixra dǝ Pɔlu, i ì co, i ɖo ǝd̀ùgan a mǝ. Ye
ŋkǝgbǝ a, ye kidǝ Banabasǝ yi Dɛɛbe.

Pɔlu kidǝ Banabasi gbɔ va Antyɔci lǝ Siri kanmǝ
21Pɔlu kidǝ Banabasǝ do ǝŋǝ nyɔɛ a lǝ ǝd̀ùgan Dɛɛbe tɔ mǝ. I amǝ sùgbɔ xɔ Yesu

sǝ. Wó trɔ yi Lisitrǝ, Ikonyɔmu kidǝ Antyɔci lǝ Pisidi kanmǝ. 22Wó do ŋusǝn ranmǝ
nǝ àdǝk̀prɔv̀i awo nǝ wo xɔs̀ǝ na rikǝ, i na lǝ nu nǝ wo bǝ: «Mí ɖo a sǝ vǝv̀ǝ sùgbɔ
gbɔx̀o i a ɖo Mawufyɔɖuɖu mǝ.» 23Pɔlu kidǝ Banabasǝ can ǝhabɔbɔmǝganxowo
dǝ ǝhabɔbɔ ɖeka ɖeka nu. Wó branu i xoɖǝ i cɔ wo d'alɔ mǝ nǝ Àxotɔ kǝ wo xɔs̀ǝ
a. 24Pɔlu kidǝ Banabasǝ to Pisidi kanmǝ i va Panfili kanmǝ. 25Wo nu Mawu nyɔ
lǝ Pɛɛge, i yi Atalya. 26 Leena i wo co lǝ, i do ǝtɔjihun yi Antyɔci lǝ Siri kanmǝ.
Ǝ̀dùgan hunna mǝ i wo cɔ wo d'alɔ mǝ nǝ Mawu ye fenu lǝ, nǝ ǝd̀ɔ kǝ wo wɔ ifia a.
27Kǝ wó va Antyɔci a, wo bɔ amǝ kǝ lǝ ǝhabɔbɔ a mǝ wo, i nu ǝnu kǝ Mawu wɔ to
wo ji a see nǝ wo, kidǝ sigbǝ Mawu hun xɔs̀ǝ ǝmɔ nǝ amǝ kǝ ŋ́ nyi jifu awo ca mɔ
a. 28Pɔlu kidǝ Banabasǝ nɔ àdǝk̀prɔv̀i awo gbɔ lǝ Antiɔci nǝ ŋkǝkǝ sùgbɔ.
e14:12 Lǝ Grɛkǝtɔwo gbɔ a, Zewusǝ i nyi ǝnu amǝ sǝn wo gan, i Ɛɛmɛsǝ nyi wo gbǝɖotɔ.

Ǝ̀vococo nǝ amǝ ma nyi Jifuwo

15 1Amǝ ɖekawo co Judee lagǝ va Antyɔci, i lǝ kpra ǝnu nɔvi xɔs̀ǝmǝtɔwo bǝ:
« Nǝ wo ŋ covo nǝ mi sigbǝ Moyizì ǝs̀ǝ nu i a o, mi ŋ́ ka tǝ kpɔ xɔgan o.»

2Wo nu kpramǝ ŋ jǝji nǝ Pɔlu kidǝ Banabasǝ o. I wo d'aɖika dǝ ŋ sùgbɔ kidǝ wo. I
nɔvi lǝ xɔs̀ǝ mǝ wo nu bǝ, wo a dɔ Pɔlu, Banabasǝ kidǝ nɔvi lǝ xɔs̀ǝ mǝ buwo ɖiɖa
Jǝrizalɛmù, nǝ wo a nu ǝnyɔ hunna co kidǝ Amǝdɔɖiɖawo kidǝ ǝhabɔbɔmǝganxo
wo. 3Ǝhabɔbɔ a nawo ǝnu kǝ wo hian nǝ ǝmɔ zɔnzɔn a. Kǝ wo j'ǝmɔ ji a, wo to
Fenisii kidǝ Samari, i na lǝ nu sigbǝ amǝ kǝ ŋ́ nyi Jifu awo trɔ jimǝ mɔ a. Ǝnyɔ
hunna nyi jìjɔ̀ gaŋgan nǝ xɔs̀ǝtɔ awo see. 4Kǝ wo ɖo Jǝrizalɛmù a; ǝhabɔbɔ a kidǝ
Amǝdɔɖiɖa wo kidǝ ǝhabɔbɔmǝganxo wo xɔ wo; i wo nu ǝnu kǝ Mawu wɔ to wo ji
a see nǝ wo. 5Vɔ̀ a, Farizìtɔ ɖoo kǝ xɔs̀ǝ awo, nu bǝ: «Wo ɖo a covo nǝ xɔs̀ǝtɔ kǝ ŋ́
nyi Jifu awo, i a nu nǝ wo a zɔn dǝ Moyizì ǝs̀ǝ a ji dandan.» 6Amǝdɔɖiɖawo kidǝ
ǝhabɔbɔmǝganxo wo bɔ i a kijǝ ǝnyɔ hunna kpɔ. 7Wó d'aɖika dǝ ǝnyɔ a ji taŋ, i
Pyɛɛ xɔ nuxo i bǝ: «Nɔviwo, mi nya bǝ ǝ diŋdin ɖɛifia i Mawu cɔ ŋ lǝ mia domǝ,
nǝ ma do ǝŋǝ nyɔɛ a nǝ amǝ kǝ ŋ nyi Jifu awo, i wo a sǝ, i a xɔs̀ǝ. 8Mawu mɔŋjǝ
àgbǝtɔ wo ye mǝ, i ɖǝ disa bǝ ye xɔ wo, i na wo Gbɔǹgbɔǹ Kɔkɔ sigbǝ i na mía
ca wo ǝnǝ. 9Mawu ŋ́ ɖǝ wo d'ǝvo nǝ míawo kǝ nyi Jifu awo o. Ǝ́ krɔ jimǝ nǝ wo,
ɖo wo xɔs̀ǝ. 10 Ifia, nukeejɔ i mi lǝ tǝ Mawu kpɔ? I lǝ dro àgbàn kpǝnkpǝn kǝ mía
tɔgbiwo kidǝ mía ŋtawo mí ŋ́ tǝ ŋ́ hǝn a o, àdǝk̀prɔv̀i awo. 11Vɔ̀ a, mí xɔs̀ǝ bǝ mí
kpɔ xɔgan to Àxotɔ Yesu ye fǝnu mǝ, sigbǝ wo cawo kpɔ xɔgan mɔ a.» 12Amǝ kǝ bɔ
leena awo see vin, i lǝ ɖo ǝto Banabasǝ kidǝ Pɔlu, i wo lǝ nu dǝsi ǝnu jiwuntɔ kidǝ
amrimanu kǝ Mawu jrǝ to wo ji awo, lǝ amǝ kǝ ŋ́ nyi Jifu awo gbɔ. 13Kǝ wo xonu
jrɔ a, Jakǝ xɔ nuxo i bǝ: «Nɔviwo, mi ɖoto ŋ! 14 Simɔɔ nu sigbǝ Mawu ɖo amǝ kǝ ŋ́
nyi jifu awo mǝ, i can dùkɔn kǝ nyi yetɔ lǝ wo mǝ a. 15 I ǝnyɔ hunna wo sɔgbǝ kidǝ
ǝnyɔ kǝ Mawugbǝɖotɔ wo nu a. Yei nyi bǝ:16 “ Kina ŋgbǝ a, maa trɔ va,

i la gba Davidi ye xo kǝ mu a,
naa mǝ ye gri wo
i la fɔn àxo a d'ǝtǝ.

17Ǝnǝ a, àgbǝtɔ kǝ kpɔtɔ lǝ xixǝ a mǝ wo see la ji Ǝtɔhonɔ,
ɛɛn, kidǝ dùkɔn kǝ ŋ yɔ i wo a nyi tiinyǝ awo see. Ǝnyɔ kǝ Ǝtɔhonɔ nu a nǝ,

18Yei wɔ ǝnu hunna wo, i disa wo ɖɛɖeca xoxo.”
19 Jakǝ gbǝ nu dǝji bǝ: «Yeidɔ ŋ kpɔ bǝ wo ŋ́ ɖo a d'aya nǝ amǝ kǝ ŋ́ nyi Jifu o, i

trɔ va Mawu gbɔ awo o. 20Vɔ̀ a, mí a ŋrɔ wema nǝ wo bǝ: "Wo ŋ́ ka ɖù ǝran kǝ wo
sǝ sa ǝv̀ɔ nǝ ǝnu amǝ sǝn awo o, wó ŋ́ ka wɔ ǝnu xoɖu xoɖu o; wó ŋ́ ka ɖu ǝran kǝ
wo tu gbɔǹgbɔǹ donɔ i wu a o; kpɔ wo ŋ́ ka ɖù ǝh̀un o. 21Ɖo ɖɛɖeca xoxo i amǝ wo
na lǝ kpra Moyizì ǝsǝ to ǝd̀ùgan ɖeka ɖeka mǝ, i wo hrǝ nǝ ɛ lǝ Jifuwobɔbɔxowo lǝ
wo gbɔǹgbɔǹzangbǝ wo see."»

Wo ŋrɔ wema ɖiɖa xɔs̀ǝtɔ kǝ ŋ́ nyi Jifu awo
22Ǝnǝ a, amǝdɔɖiɖa wo kidǝ ǝdumǝganxowo, kidǝ ǝhabɔbɔ a see cɔ gbǝta bǝ

yewo a ɖǝ amǝ ɖewo lǝ wo domǝ, i a dɔ wo ɖiɖa Antyɔci, kidǝ Pɔlu kidǝ Banabasǝ.
Wó ɖǝ Judǝ kǝ wo gbǝ yɔnɔ bǝ Basabasǝ kidǝ Silasǝ. Àgbǝtɔ ŋkuvi lǝji i wo nyi lǝ
nɔvi xɔs̀ǝ tɔ a wo mǝ. 23Wó ŋrɔ wema d'asi nǝ wo, i nu dǝ mǝ bǝ:
«Míawo Amǝdɔɖiɖawo kidǝ ǝhabɔbɔmǝganxo kǝ nyi mia nɔvi lǝ xɔs̀ǝ mǝ awo, lǝ

ci miawo xɔs̀ǝtɔ kǝ ŋ nyi jifu a o, i nɔnɔ Antyɔci, Siri kidǝ Silisi awo. 24Mí sǝ bǝ
amǝ ɖekawo co mía gbɔ i va dɔn hannya hannya ɖo mi a mǝ, i caka mia susu wo,
kidǝ wo nuxo wo. Vɔ̀ a, ŋ́ nyi míawo i dɔ wo ɖiɖa o. 25Hunna i dɔ, i mí nɔ ǝd̀u i cɔ

gbǝta, i can amǝ ɖǝwo lǝ mía mǝ, i sǝ bɔ dǝ mia mǝ vǝvǝ Pɔlu kidǝ Banabasǝ ŋ, i
dɔ wo ɖiɖa mi; 26Pɔlu kidǝ Banabasǝ i cɔ wo gbǝ sǝ na dǝ mía Xotɔ Yesu Kriso ye
tamǝ. 27Mí dɔ Judǝ kidǝ Silasǝ ɖiɖa mi, nǝ wo ŋtawo a nu ǝnu kǝ mí ŋrɔ awo nǝ
mi. 28Míaŋtawo kidǝ Gbɔǹgbɔǹ kɔkɔ mí cɔ gbǝta bǝ mí ŋ́ ka do àgbàn kpǝnkpǝn
wo nǝ mi, sǝwu ǝnu kila wo kǝ l'ǝtaji i mí ka hrǝn nǝ mi awo ŋ o: 29Mi ŋ́ ka ɖù
ǝran kǝ wo sǝ sa ǝvɔ nǝ ǝnu amǝsǝn wo o; kpɔ mi ŋ́ ka ɖù ǝhun o; nɔmi ǝran kǝ
wo tu gbɔǹgbɔǹ do nɔ i wù o; mi ŋ́ ka wɔ ǝnu xoɖu xoɖu o. Nǝ mi zɔn dǝ ǝnu
hunna wo ji a, a nyɔ. Mí ci mi ɖiɖa!» 30Wó gbǝ amǝ kǝ wo dɔ ɖiɖa awo ɖɛ, i wo
yi Antyɔci. Kǝ wó ɖo a wo bɔ xɔs̀ǝtɔ awo, i cɔ wema a dǝ asi nǝ wo. 31Wo hrǝn
wema. I kǝ wo sǝ a, ǝjijɔ wo, ɖo ǝ dǝ ŋusǝn ran mǝ nǝ wo. 32 Judǝ kidǝ Silasǝ a,
Mawugbǝɖotɔ i wo ca nyi, i wo xonu sùgbɔ nǝ nɔvi xɔs̀ǝtɔ awo, i dǝ ǝjidodo kidǝ
ŋusǝn ranmǝ nǝ wo lǝ xɔs̀ǝ mǝ. 33Wó nɔ Antyɔci a hwɛɖeka. I xɔs̀ǝtɔ a wo nyi wo
ɖiɖa amǝ kǝ dɔ wo va gbɔ, i nu nǝ wo bǝ wo a yi nyɔŋ̀gbin. [34Vɔ̀ a, Silasǝ ya cɔ
gbǝta bǝ ye a ci Antyɔci, i Judǝ ɖekɛn trɔgbɔ yi Jǝrizalɛmù.]f 35Pɔlu kidǝ Banabasǝ
ci Antyɔci. Wó kidǝ amǝ sùgbɔ bulɔmǝ wo, na lǝ kpra ǝnu, i na lǝ nu; Àxotɔ ǝnyɔ
nǝ amǝ wo.

Pɔlu kidǝ Banabasǝ kran
36 Lǝ ŋkǝkǝ ɖǝwo ŋgbǝ a, Pɔlu nu nǝ Banabasǝ bǝ: «Mía yi i vɛ kpɔ nɔvi xɔs̀ǝtɔ

kǝ lǝ ǝd̀ùgan kǝ mǝ mí nu Àxotɔ nyɔ to awo, i a kpɔ sigbǝ wó lǝ mɔ a.» 37Banabasǝ
ji bǝ Jaan kǝ tɔbǝ Makǝ a na kprɔ yewo do; 38Pɔlu kpɔ bǝ yewo ŋ ɖo a kprɔ ɛ o, ɖo
ǝ́ gbǝ yewo ɖɛ co kǝkǝ Panfili kanmǝ, i ŋ́ gbǝ kprɔ yewo do lǝ ǝd̀ɔ a mǝ o. 39Aɖika
dǝdǝ a, sǝnwun kǝkǝ i, Pɔlu kidǝ Banabasǝ kran. I Banabasǝ kprɔ Makǝ i wó ɖo
ǝtɔjihu mǝ yi ǝtɔdomǝdu Cipru tɔ mǝ. 40 i Pɔlu kprɔ Silasǝ, i nɔvi xɔs̀ǝtɔ awo cɔ
Pɔlu dǝ àsi nǝ Ǝtɔhonɔ yǝ fǝnu, i wó yi. 41Wó to Syri kidǝ Silisi kanwomǝ, i do
ŋusǝn ǝhabɔbɔ awo.

f15:34 Wema xoxo sùgbɔ lɛ, i wo ŋ́ wɔ hǝnhrǝnmǝ ǝla ɖɛ o

Timɔte kprɔ Pɔlu kidǝ Silasǝ do

16 1Pɔlu va Dɛɛbe, i yi Lisitrǝ. Leena i àdǝk̀prɔv̀i kǝ tɔbǝ Timɔte a lǝ. Ye nana
a Jifu i ì nyi, gbɔx̀o i xɔ Kriso sǝ, i ye dada nyi grɛkǝtɔ. 2Nɔvi xɔs̀ǝtɔ kǝ lǝ

Lisitrǝ kidǝ Ikoniyɔmu awo ɖǝ nǝ kunu nyɔŋ̀gbin nǝ Timɔte. 3Pɔlu ji bǝ Timɔte na
kprɔ ye do; i kprɔ ɛ. Ǝ́ covo nǝ ɛ, cagbǝ Jifu kǝ lǝ ǝkan hunna mǝ awo tɔ. Ɖo wó
see nya bǝ Timɔte ǝ dada nyi grɛkǝtɔ. 4Nǝ Pɔlu kidǝ Silasǝ to ǝd̀ùgan ɖǝ mǝ a,
wo a nu gbǝt̀à kǝ Amǝdɔɖiɖawo kidǝ ǝhabɔbɔmǝganxo Jǝrizalɛmù tɔ wo cɔ a nǝ
xɔs̀ǝtɔwo. I na nu nǝ wo bǝ wo a zɔn dǝ wo ji. 5Xɔs̀ǝ lǝ jǝ xɔs̀ǝ ji nǝ ǝhabɔbɔ awo. I
wo a lǝ sùgbɔ dǝ ji ŋkǝŋkǝ.

Mawu ɖǝ ǝnu disa nǝ Pɔlu lǝ Trowasǝ
6Gbɔǹgbɔǹ Kɔkɔ gbǝ nǝ Pɔlu kidǝ Silasǝ bǝ wo ŋ́ ka nu Mawu nyɔ lǝ Aziì kanmǝ

o. I wó gbɔjɛn i to Frigi kidǝ Galatǝ lagǝ. 7Kǝ wó tǝbɔ Miziì a, wó ji bǝ yewo a
yi Bitiniì, vɔ̀ a, Yesu ǝ gbɔǹgbɔǹ gbǝ nǝ wo. 8Yeidɔ wo to Misi i yi Trowasǝ ye
tɔjihunjǝxo. 9 Lǝ ǝzanmǝ a, Pɔlu kpɔ ǝnu: ǝ́ kpɔ Masedwanitɔ ɖeka, i ì lǝ ǝtǝ ɖɛ; i lǝ
dǝ akpǝ nǝ ɛ bǝ: «To Masedwani i d'alɔ mí!» 10Àka àka kǝ Pɔlu kpɔ ǝnu ǝnǝ a, mí
kpaɖi i a yi Masedwani kanmǝ, ɖo mí kadǝji bǝ Mawu i dɔ mí ɖiɖa nǝ mía vɛ do
ǝŋǝ nyɔɛ a nǝ ǝk̀an hunna mǝ tɔ wo.

Lidi xɔ Àxotɔ sǝ lǝ Filipu dugan mǝ
11Mí ɖo ǝtɔjihun mǝ lǝ Trowasǝ, i zɔn tutumǝ yi ǝtɔdomǝdu Samotrasǝ tɔ mǝ.

Ye ŋkǝgbǝ a, mí yi Nɛyapolisǝ. 12Mí co leena i yi Filipu dugan mǝ. Filipudu i nyi
ǝd̀ùgan kǝ gaŋgan wù lǝ Masedwani kanmǝ a, i gbǝ nyi ǝd̀ùgan kǝ Rɔma tɔwo kpa
àcɛ nɔ a. Mí nɔ leena hwɛɖeka. 13 Lǝ jifuwo gbɔǹgbɔǹzangbǝ a, mí do l'ǝd̀ùgan mǝ
i yi ǝtɔ ɖeka to. Mí bubǝ mía kpɔ ɖǝxo xo ɖǝ leena i. Mí kanrɛn i xonu kidǝ nyɔrun
kǝ bɔ dǝ leena ɖɛ awo. 14Nyɔrun ɖeka lǝ nyɔrun awo mǝ i tɔbǝ Lidi, i co Tiyati
dugan mǝ. Ǝ́ sa nǝ àvɔǹ jɛn nyɔŋ̀gbin wo, i sǝn nǝ Mawu. Nyɔrun a lǝ ɖoto mí,
i Ǝtɔhonɔ hun aye nǝ ɛ, nǝ a xɔ ǝnyɔ kǝ Pɔlu nu awo sǝ. 15Wó lǝ Mawuci nǝ ye
kidǝ ye kukan. Ǝ́ yɔ mi, i bǝ: «Nǝ mi kpɔ bǝ ŋ́ xɔ Àxotɔ ji sǝ nyawo a, mi va nɔ tiin
xomǝ.» Ǝ́ zin mia ji, i mí rɔn, i vɛ nɔ ye xomǝ.

Wo lǝ Pɔlu kidǝ Silasǝ dǝ gakpamǝ lǝ Filipu dugan mǝ
16Mí yikɔ ɖǝx̀òxo gbǝɖeka, i dogo amǝsǝntɔ nyɔrun ɖeka. Gbɔǹgbɔǹ kǝ lǝjia

kpǝnɔ dǝ ŋ, i ì ka nǝ ǝnu nǝ amǝ wo. Ye gan wo kpɔ nǝ ǝho sùgbɔ to ǝnu kaka
awo mǝ. 17Nyɔrun a, tɔ mí kidǝ Pɔlu kpɔkprɔ do, i na lǝ dǝ àxa bǝ: «Amǝ la wo a,
Mawu kǝ wugan ǝnu wo see ye mǝsǝntɔ i wo nyi! Ǝmɔ kǝ mia to i a kpɔ xɔgan i
wo lǝ disa nǝ mi!» 18 Ǝ́ lǝ wɔ ǝnǝ nǝ ŋkǝkǝ sùgbɔ. Vɔx̀o a, xomǝfyɛn lǝ Pɔlu, i ì
dǝŋkɔ ɛ, i nu nǝ gbɔǹgbɔǹ a bǝ: «Lǝ Yesu Kriso ŋkɔ mǝ, ŋ ɖǝgbǝ d'ǝwo, dò lǝ
nyɔrun a mǝ!» I gbɔǹgbɔǹ a do lǝ nyɔrun a mǝ zǝɖeka. 19Kǝ nyɔrun a ye gan wo
kpɔ bǝ yewo ŋ́ ka gbǝ tǝ ŋ toji i kpɔ ǝho a, wo lǝ Pɔlu kidǝ Silasǝ yi ǝd̀ubɔb̀ɔx̀o lǝ
ǝd̀ùgan wo ŋkɔ. 20Wo kprɔ wo yi kojoɖotɔ Rɔma tɔ wo ŋkɔ, i bǝ: «Amǝ la wo lǝ
bru mía dugan a, Jifu i wo nyi, 21 i lǝ kpra ǝkɔ nu bulɔmǝ amǝ wo. Ǝ̀sǝ ŋ́ na ǝg̀bǝ̀
bǝ míawo rɔmatɔwo mía xɔ ǝkɔnu hunna wo, i a zɔn dǝ wo ji o!» 22Àhwà a ca co,
dǝ Pɔlu kidǝ Silasǝ ji. Kojoɖotɔ Rɔmatɔwo dɔ, i wo ɖǝ awu nǝ wo a amǝv̀ǝ̀ awo, i
ɖǝgbǝ bǝ wo a xo wo lǝ ǝs̀ɔvo nu. 23Kǝ wo xo wo nyɔŋ̀gbin jrɔ a; wo cɔ wo dǝ
gakpamǝ, i nu nǝ gakpajikpɔtɔ a bǝ na cɔ wo nyɔŋ̀gbin. 24Kǝ gakpajikpɔtɔ a sǝ ǝnǝ
a, ǝ vɛ cɔ wo tu dǝ ǝx̀ɔ kǝ lǝ doŋdomǝ, lǝ gakpa a mǝ a mǝ, i d'ǝga afɔ nǝ wo. 25 Lǝ
ǝz̀an gawivǝ mǝ ǝnǝ a, Pɔlu kidǝ Silasǝ lǝ xoɖǝ, i lǝ jiha kafu Mawu, i ǝgasǝntɔ kǝ
kpɔtɔ awo lǝ ɖoto wo. 26Zeɖeka a, anyigban hunhun kidǝ ǝgan, i ɖo ayi gakpa gri
a tɔ wo hunhun. Ǝhɔn awo hun zeɖeka, i ǝga kǝ wo dǝ afɔ nǝ ǝgasǝntɔ awo see

ŋǝ. 27Gàkpajikpɔtɔ a nyɔ. Kǝ i kpɔ bǝ gàkpa ǝ hɔn awo hun ɖɛ a, ǝ́ rɔ ǝwi i ka wu
ɖǝkia, ɖo ǝ́ bubǝ ǝg̀àsǝntɔ awo si i. 28Vɔ̀ a, Pɔlu dǝ àxa sinsin bǝ: «Ka wɔ ǝvɔɛn nǝ
ɖǝkiwo o! Mía wo see i lela ɖɛ!» 29Gàkpajikpɔtɔ a byɔ kaŋɖegban, i sudu ɖo ǝhɔ a
mǝ, i lǝ kuku, i jǝ ǝkroji dǝ àkɔ mǝ nǝ Pɔlu kidǝ Silasǝ. 30 Ǝ́ kprɔ wo do lǝ ǝh̀ɔ a
mǝ, i ka wo sǝ bǝ: «Amǝgan wo, nukee ma wɔ, i a kpɔ xɔgan?» 31Wo rɔn nǝ ɛ bǝ:
«Xɔ Àxotɔ Yesu sǝ, a a kpɔ xɔgan wo kidǝ taa kukan.» 32 I wo nu Àxotɔ e nyɔ nǝ ye
kidǝ amǝ kǝ lǝ ye xo mǝ awo see. 33 Lǝ ǝg̀à hunna mǝ, lǝ ǝzandomǝ a, gàkpajikpɔtɔ
a kprɔ wo, i krɔ àbi nǝ wo. Zeɖeka a, wo lǝ Mawuci nǝ ye kidǝ ye kukan. 34 Ǝ́ kprɔ
Pɔlu kidǝ Silasǝ yi ye xo mǝ, i na ǝnu ɖuɖu wo. I ye kidǝ ye kukan a wo see lǝ kpɔ
jìjɔ̀ nǝ kǝ wo xɔ Mawu sǝ a. 35Kǝ ǝwunkǝ a, kojoɖotɔ Rɔmatɔwo dɔ sɔja wo ɖiɖa,
nǝ wo a vɛ nu nǝ gàkpajikpɔtɔ a bǝ: «Gbǝ ŋucu hunna wo ɖɛ.» 36Gàkpajikpɔtɔ a vɛ
nu nǝ Pɔlu bǝ: «Kojoɖotɔwo dɔ sɔja wo ɖiɖa bǝ wo a gbǝ mi ɖɛ. Ifia mi co mia do, i
yi lǝ fafa mǝ.» 37Vɔ̀ a, Pɔlu nu nǝ sɔja kǝ wo dɔ ɖiɖa awo bǝ: «Wó ŋ́ ɖo kojo nǝ mí
o, i wó dɔ i wó xo mí, lǝ amǝ wo see ŋkɔ! Gaŋkǝ Rɔmatɔ i mí nyi. Wugan ǝnǝ a,
wo cɔ mí dǝ gakpamǝ; ifia wo lǝ ji a ɖǝ mí do nǝ amǝ ɖǝ ŋ́ ka nya a? Gbǝɖǝ o,
wó ŋta wo na va ɖǝ mi do.» 38 Sɔja awo trɔyi i vɛ to ǝnyɔ a wo nǝ kojoɖotɔ awo.
Vɔǹvɔn ji kojoɖotɔ a wo kǝ wo sǝ bǝ Pɔlu kidǝ Silasǝ nyi Rɔmatɔwo a. 39Wó va
Pɔlu kidǝ Silasǝ gbɔ i dǝ akpǝ nǝ wo, i ɖǝ wó do lǝ gakpamǝ, i byɔ wo bǝ wo a do
lǝ ǝd̀ùgan a mǝ. 40Kǝ Pɔlu kidǝ Silasǝ do lǝ gakpa a mǝ a, wo yi Lidi gbɔ. Wó kpɔ
nɔvi kǝ xɔ Yesu sǝ awo. Wó do ŋusǝn ranmǝ nǝ wo, i wó yi.

2023-05-04: DRAFT



17 30

Pɔlu kidǝ Silasǝ yi Tɛsalonikǝ dugan mǝ

17 1Pɔlu kidǝ Silasǝ to Amfipolisǝ dugan kidǝ Apoloni dugan mǝ, i va ɖo
Tɛsalonikǝ dugan mǝ, lǝfi Jifuwo bɔb̀ɔx̀o ɖeka lǝ a. 2Pɔlu yi bɔb̀ɔx̀o a, sigbǝ

i wɔ nǝ ɛ, ɖɛɖeca a, nǝ gbɔǹgbɔǹzan kprɔdo kprɔdo amǝtɔn a, ǝ́ daɖika kidǝ amǝ
kǝ lǝ bɔbɔxo awo, dǝ Mawunyɔ a ji. 3 Ǝ́ ɖǝ Mawunyɔ gɔmǝ nǝ wo, i sǝ disa nǝ wo
bǝ Kriso a ɖo la sǝ vǝv̀ǝ, kǝkǝ yì ku, i Mawu la nyɔ ɛ co lǝ ǝku. Ǝ́ nu nǝ wo bǝ:
"Yesu hunna kǝ ŋ lǝ nu ye nyɔ nǝ mi a, ye i nyi Kriso Xɔg̀antɔ a." 4Amǝ ɖǝwo lǝ wo
kǝ lǝ ɖo ǝt̀o e awo mǝ, i ǝnyɔ a ɖo aye mǝ nǝ wo, i wó kprɔ Pɔlu kidǝ Silasǝ do.
Nǝnǝ kǝ i Grɛkitɔ kǝ sǝn nǝ Mawu awo kidǝ nyɔrun ŋkuvi lǝji wo sùgbɔ kprɔwo do
nǝ. 5Vɔ̀ a, jifuwo tɔ ǝŋuhwanhwan. I wó vɛ can ǝduvi mafɛŋɖǝ kǝ na lǝ dan to
ǝmɔji ǝmɔji awo bɔ; i wó dɔn hanya hanya ɖo àhwà a mǝ, i ǝd̀ùgan a bru. Wó yi
Jazɔn ǝ xomǝ, i lǝ ji Pɔlu kidǝ Silasǝ i la dɔnwo sǝ yi dùkɔn a ŋkɔ. 6Kǝ wó ŋ́ kpɔ
wo a, wó lǝ Jazɔn kidǝ nɔvi xɔs̀ǝtɔ ɖǝwo, i kprɔ wo yi ǝg̀an ǝd̀ùgan a tɔ wo ŋkɔ, i
tɔ àxa dǝdǝ bǝ: «Amǝ ǝlawo lǝ bru xixǝ a see, ifia wo va ɖo lela. 7 Jazɔn xɔwo dǝ
ye xo mǝ! Amǝ lawo see i gban nǝ ǝsǝ kǝ rɔmafyɔgan do awo, i na bǝ ǝfyɔ bu lɛ i tɔ
bǝ Yesu.» 8Ǝnyɔ hunna wo dɔn dùkɔn a kidǝ ǝg̀an awo dǝ cakacaka mǝ. 9 Jazɔn
kidǝ xɔs̀ǝtɔ ɖeyawo tu ǝh̀o sùgbɔ nǝ ǝgan awo gbɔx̀o wo daci wo ɖɛ.

Pɔlu kidǝ Silasǝ yi Beredugan mǝ
10Kǝ ǝzan do a, xɔs̀ǝtɔ awo nyi Pɔlu kidǝ Silasǝ ɖiɖa Beredugan mǝ. Kǝ wo ɖo a,

wó yi Jifuwo bɔb̀ɔx̀o. 11 Jifu kǝ leena wo nyɔ jɔj̀ɔ̀ wu, Jifu Tesalonikitɔ wo, wo xɔ
Mawu nyɔ sǝ kidǝ aye nyɔŋ̀gbin. Ŋkǝ ŋkǝ a, wo a lǝ kijǝ Mawunyɔ a mǝ, i na kpɔ
bǝ ǝnyɔ kǝ wo lǝ nu nǝ yewo a, àdòdo i ma. 12Amǝ sùgbɔ lǝ wo mǝ, i trɔ xɔs̀ǝtɔ.
Nǝnǝ kǝ nyɔrun ŋkuvilǝji Grɛkǝtɔwo sùgbɔ, kidǝ ŋucuwo cawo sùgbɔ xɔs̀ǝ a nǝ.
13Vɔ̀ a, kǝ Jifu Tɛsalonikǝ tɔ wo sǝ bǝ Pɔlu lǝ nu Mawunyɔ lǝ Bere ca a. Wo va
ǝd̀ùgan hunna mǝ i bru àhwà a, i dɔn hanya hanya dǝ wo mǝ. 14Nɔvi xɔs̀ǝtɔwo wɔ
kaba, i nyi Pɔlu ɖiɖa àxu lagǝ. Silasǝ kidǝ Timɔte ci ǝd̀ùgan a mǝ leena. 15Amǝ kǝ
lǝ nyi Pɔlu awo kprɔ ɛ kǝkǝ yi Atɛnǝ dugan mǝ, i wo trɔ va yi Bere. Kǝŋgbɔxo wo a
trɔ a, Pɔlu do ǝŋǝ nǝ wo bǝ wo a nu nǝ Silasǝ kidǝ Timote bǝ wo a wɔ kaba, i tu ye
lǝ Atɛnǝ.

Pɔlu do ǝŋǝnyɔɛ lǝ Atɛnǝ
16Gàkǝmǝ Pɔlu nɔtǝ kpɔ Silasǝ kidǝ Timɔte ɖɛ lǝ Atɛnǝ a, ǝ́ kpɔ sigbǝ ǝnu

amǝsǝn wo sùgbɔ l'ǝd̀ùgan a mǝ a, i xomǝfyɛn lǝ e. 17 Ǝ́ yi nǝ Jifuwo bɔb̀ɔx̀o, i na
lǝ dǝ aɖika kidǝ Jifuwo kidǝ amǝ kǝ ŋ́ nyi Jifu o, i ɖɛ sǝn nǝ Mawu awo. Ŋkǝ ŋkǝ
a, ǝ yi nǝ ǝd̀ù bɔb̀ɔx̀o, i na lǝ xonuxo kidǝ amǝ kǝ va nǝ leena awo. 18Ǝnunyatɔ
ɖeka wo kǝ wó yɔ nɔ bǝ Epikiritɔg wo kidǝ Sitoyisitɔh wo cawo va xonǝ nuxo kidǝ
e. Amǝ ɖǝwo lǝ wo mǝ, i na lǝ ka sǝ bǝ: « Ǝnyɔ kee nuxo sùgbɔ xotɔ hunna lǝ nu
ma?» Amǝ buwo sǝ ǝnyɔ kǝ Pɔlu lǝ nu dǝ Yesu ŋ, kidǝ ye nyɔnyɔ co ǝku ŋ a, i lǝ nu
bǝ: «Ǝ wɔ sigbǝ ǝdubulɔmǝ tɔwo nu sǝnsǝn wo nyɔ i ì lǝ nu ǝnǝ.» 19Wo kprɔ Pɔlu
yi amǝ kǝ bɔ nɔ lǝ fi wo yɔnɔ bǝ Aleopaji awo ŋkɔ, i ka ɛ sǝ bǝ: «Ǝnukpramǝ yeyee
kǝ ǝ hǝn va a, aa tǝ ŋ́ ɖǝgɔmǝ nǝ mì a? 20Ɖo ǝnyɔ kǝ ǝ lǝ nu nǝ míawo, nyi yeyee
lǝ mía ŋkɔ, i mí ji bǝ na ɖǝ wo gɔmǝ nǝ mí.» 21Ǝnǝ a, Atɛnǝtɔ wo see kidǝ amǝjro
kǝ lǝ wo mǝ awo, zan nɔ wo gàmǝ see i na lǝ nu, nɔmi na lǝ sǝ ǝnyɔ yeyee kǝ lɛ
awo. 22Pɔlu lǝ ǝtǝ ɖɛ lǝ amǝ kǝ bɔ lǝ Aleopaji awo doŋdomǝ, i xɔ ǝnyɔ, i lǝ nu nǝ
wo bǝ: «Atɛnǝtɔwo, ŋ́ nya bǝ mi nyi sǝnsǝntɔ taŋ. 23Ɖo kǝ ŋ lǝ to mia dugan mǝ a,
ŋ kpɔ ǝnu amǝ sǝn míatɔ wo. Ŋ kpɔ wo vɔs̀akpǝ wo; i ŋ gbǝ kpɔ ǝvɔsakpǝ ɖeka i
g17:18 Epikiritɔ wo bɔbɔ rɔn nǝ àgbǝ ɖuɖu.
h17:18 Sitoyisitɔ wo bɔbɔ ji nɔ bǝ yewo a wɔ ǝnu dǝ ǝg̀bǝ̀ ji, i ji nɔ a zɔn dǝ xixǝ a mǝ ye sǝ wo ji

wo ŋrɔ dǝ ŋ bǝ: Ǝnu amǝ sǝn kǝ amǝ ɖǝ ŋ́ dǝsi a tɔ kǝ. Ǝnu kǝ mi ŋ́ dǝsi o, i ɖɛ sǝn
nɔ a, ye nyɔ i ŋ ka nu nǝ mi. 24Mawu, kǝ wɔ xixǝ a kidǝ ǝnu kǝ lǝmǝ a wo see a,
ye i nyi Ǝtɔhonɔ jiŋkori kidǝ anyigbantɔ, i ŋ́ nɔnɔ sǝnsǝnxɔ kǝ àgbǝtɔwo gba awo
mǝ o. 25 Ŋ́ ji bǝ àgbǝtɔ na lǝbǝ nǝ ye, sigbǝ ǝnuɖǝ hinya ye ǝnǝ o. Ye i na nǝ àgbǝ
amǝ wo see, i na nǝ gbɔǹgbɔǹ kidǝ ǝnu kǝ kpɔtɔ awo see amǝ. 26Amǝ ɖǝka ji i ì to,
i sǝ wɔ dùkɔnwo see, i ma wo to anyigban see ji; ǝ́ ɖo gàmǝ wo, i ɖǝ rixo nǝ àgbǝtɔ
ǝ nɔxo ɖeka ɖeka. 27Mawu wɔ ǝnu awo ǝnǝ, cagbǝ nǝ àgbǝtɔ wo na ji i; i nǝ ye jiji
gbǝ vaaɖi ca a, wó tǝ ŋ́ va kpɔ ɛ. Ǝ lǝ ǝnǝ gbɔx̀o Mawu a ŋ́ diŋdin dǝ ɖeka ɖeka
míatɔ o. 28Ɖo:
"Ye mǝ i mi lǝ àgbǝ lǝ, i lǝ yi, i lǝ va, yeidɔ i mi lɛ.

Mi a hajitɔ ɖɛkawo nu i bǝ: "Yevi i mí nyi." 29Kǝ i nyi bǝ Mawu ǝ vi i mí nyi a, mí
ŋ́ ka gbǝ bu nɔ bǝ Mawu wɔ ɖɛ sigbǝ cika nɔmi ǝhoga alo ǝkpǝ kǝ àgbǝtɔ ɖǝ susu, i
wɔ kidǝ aɖaŋ a ǝnǝ o. 30Vɔ̀ a, Mawu ŋ́ gbǝ rɛn ǝnu kǝ àgbǝtɔwo wɔ gàkǝmǝ wo lǝ
manya mǝ a o, ifia a, ǝ́ lǝ yɔwo see, to àfisiafi nǝ wo a trɔ jɔjɔ. 31 Ǝ́ ɖo azan ɖeka
ɖɛ, i la ɖo kojo nǝ xixǝ a kidǝ ǝh̀wɛ jɔjɔ, to amǝ kǝ yeŋta cɔ a ji. Ǝ́ nyɔ ɛ lǝ amǝ
kuku wo mǝ, i sǝ ɖe disa nǝ amǝsyamǝ!»

32Kǝ wo sǝ i Pɔlu nu nyɔǹyɔ̀ co ǝk̀u yǝ nyɔ a, amǝ ɖekawo tɔ ɛ koko, i amǝ buwo
bǝ: «Mi a sǝ tɔɔnyɔ dǝ ǝnu hunna ŋ, lǝ àzan bulɔmǝ gbǝi» 33Yei Pɔlu co lǝ wo gbɔ.
34Ǝ lǝ ǝnǝ gbɔx̀o amǝ ɖoo kprɔ ɛ do, i xɔs̀ǝ: wo do mǝ tɔ ɖǝ wo i nyi ŋucu kǝ wo
yɔnɔ bǝ Denisǝ i ì lǝ amǝ kǝ bɔ lǝ Aleopaji awo mǝ, kidǝ nyɔrun kǝ wo nyɔnɔ bǝ
Damarisi kidǝ amǝ buwo ca.

i

Pɔlu yi kɔrɛnti dugan mǝ

18 1Hunna ŋgbǝ a, Pɔlu co lǝ Atɛni i yi Kɔrɛnti. 2 Ǝ́ doògo ŋucu jifu ɖeka i wo
yɔ nǝ ɛ bǝ Akilasǝ, i ì co Pɔɔn kanmǝ, ye kidǝ asia Prisilǝ co Italiì i va, ŋ

diŋdin o. Ɖo ǝfyɔgan Krodu ɖǝgbǝ bǝ Jifu kǝ lǝ Rɔma awo see na co. Pɔlu vɛ kpɔ
wo. 3Ǝdɔ ɖeka a wɔtɔ i wo kidǝ Pɔlu nyi, wo gba nǝ àgbǝxɔ, ye i dɔ Pɔlu nɔ wo
gbɔ i wo wɔdɔ d'ǝdu. 4 Lǝ jifu wogbɔǹgbɔǹzangbǝ tɛgbɛɛ a, Pɔlu vɛ nu nǝ ǝnyɔ le
wo bɔb̀ɔx̀o, i na tǝkpɔ i jifuwo kidǝ amǝ kǝ ŋ́ nyi Jifu awo na xɔ dǝ ye nyɔ ji. 5Vɔ̀
a, gàkǝmǝ Silasǝ kidǝ Timote gbɔ co Masedwani a, Pɔlu cɔ ɖeekia see nǝ Mawunyɔ
nunu ɖǝɖǝ, i na ɖǝ kunu nǝ Jifuwo bǝ Yesu i nyi Kriso Xɔg̀antɔ a. 6Vɔ̀ a, Jifuwo na
co dǝ Pɔlu ji, i na lǝ zu i. Pɔlu na xuxu yewu, i na nu nǝ wo bǝ: «Nǝ i va ji ǝnu ɖǝ
nǝ mi a, mia sǝ kpan, ǝɖǝ ŋ́ ka nyi tinyǝ lǝmǝ o! Bɛ co ifia, amǝ kǝ ŋ́ nyi jifu awo
gbɔ i naa yi.» 7Pɔlu co leena i yi ŋucu kǝ wo yɔnɔ bǝ Titusǝ Jusitusǝ a gbɔ; ǝ́ sǝn
nǝ Mawu i ye xomǝ tǝbɔ jifuwo bɔb̀ɔx̀o. 8Krisǝpusǝ kǝ nyi Jifuwo bɔb̀ɔx̀ogan a,
kidǝ ye xomǝtɔwo see xɔ Àxotɔ sǝ. Àgbǝtɔ sùgbɔ lǝ Kɔrɛnti, i ɖo ǝto Pɔlu ǝnyɔ, i
xɔs̀ǝ, i wo lǝ Mawuci nǝ wo.

9 Lǝ ǝzan ɖeka mǝ a, Àxotɔ nu nǝ Pɔlu to ǝnu kpɔkpɔ mǝ bǝ: «Vɔǹvɔn ŋ́ ka jio
o, lǝ nu ǝnyɔ, ka vin o, 10ɖo ŋ lǝ kidǝ ǝwo. Amǝ ɖǝkɛn ŋ́ ka tǝ ŋ́ co dǝ ǝjio, i a
wɔ ǝnuvɔɛn ɖǝ kidǝ ǝwo o. Ɖo amǝ sùgbɔ l'ǝd̀ùgan ǝla mǝ i nyi tinyǝ.» 11Pɔlu nɔ
Kɔrɛnti nǝ ǝx̀o ɖeka ku àfan, i na lǝ kpra Mawu nyɔ amǝ wo see.

Wo kprɔ Pɔlu yi Galinyɔɔ ŋkɔ.
12Gàkǝmǝ Galinyɔɔ nyi ǝgan ɖɛ lǝ Akayii kanmǝ a, Jifu wo cɔ ǝg̀bǝ̀ dǝ ǝd̀u dǝ

Pɔlu ji, i dɔɛn ɛ yi kojo ɖoxo 13 i bǝ: «Ŋucu ǝla lǝ dɔn amǝ wo nǝ wo a vɛ sǝn Mawu
dǝ arɔkpa bulɔmǝ sigbǝ ǝs̀ǝ ŋ́ na ǝg̀bǝ̀ mɔ a o.» 14Gàkǝmǝ Pɔlu ka kǝnu dǝ ǝnyɔ a ŋ
a, Galinyɔɔ xɔ nuxo, i nu nǝ jifuwo bǝ: «Jifuwo, nǝ i mɛ nɛ nyi ǝnu baɖa ɖǝ i ì wɔ,
nɔmi ǝnuvɔɛn i ì wɔ a, maa vo i ɖo ǝto mia nyɔ. 15Vɔ̀ a, kǝ i nyi bǝ mi lǝ dǝ aɖika
dǝ ǝnyɔ ɖǝwo, ǝŋkɔwo kidǝ mia ŋtawo sǝ ji i a; miawo i ǝnu hunna kan. Ŋ gbǝ,
nyǝ ŋ́ kaa ɖo kojo nǝ mi dǝ ǝnu hunna nu o!» 16 I i nya wo lǝ kojoɖoxo a. 17Ǝnǝ
a, wo see lɔ dǝ Sositɛni kǝ nyi wo jifu wo bɔb̀ɔx̀o gan ji, lǝ kojoɖoxo a ŋkɔ, i tɔ ɛ
xoxo. Galinyɔɔ ŋ́ cɔ ǝnu hunna sǝ yɔ ǝnu ɖǝ o.

Pɔlu trɔ yi Antyɔci
18Pɔlu gbǝ nɔ Kɔrɛnti, i xɔ ŋkǝkǝ sùgbɔ gbɔx̀o i va gbǝ nɔvi xɔs̀ǝtɔwo ɖɛ, i ɖo

ǝtɔjihun mǝ yì Siri, kidǝ Prisilǝ kidǝ Akilasǝ. Gbɔx̀o a yi a, ǝ́ xrɔ ǝta lǝ Sankre ɖo
ǝ́ dǝ ǝz̀ǝ nǝ Mawu. 19Kǝ wo va jǝ Efɛzì a; Pɔlu daci Prisilǝ kidǝ Akilasǝ ɖɛ, i yi
Jifuwo bɔb̀ɔx̀o, i vɛ dǝ àɖìkà kidǝ wo. 20Wó byɔ ɛ bǝ na nɔ yewo gbɔ hɔɖǝka, vɔ̀ a,
ŋ́ rɔn o. 21Kǝ i ka co lǝ wo gbɔ a, ǝ́ nu nǝ wo bǝ: Nǝ Mawu jro a, naa gbǝ trɔva
miagbɔ. Ǝnǝ a, i ɖo ǝtɔjihun mǝ, i co lǝ Efɛzì. 22Kǝ i va ɖo Sezare a, ǝ yi Jǝrizalɛmù
i vɛ ci xɔs̀ǝtɔ kǝ lǝ ǝha bɔb̀ɔ̀ Jǝrizalɛmùtɔ mǝ awo, gbɔx̀o i yi Antiɔci. 23 Ǝ́ nɔ leena
hɔɖeka gbɔx̀o i trɔyi. Ǝ́ to Galatǝ kidǝ Frijiì, i lǝ dǝ wusǝn àdǝk̀prɔv̀i wo see.

Apolosu kpra ǝnu amǝ wo lǝ Efɛzì kidǝ Kɔrɛnti.
24Ŋucu Jifutɔ ɖǝka tɔmǝ Apolosu, i wo ji i lǝ Alɛsandri, i ì va Efɛzì. Ǝ́ nya nuxo

xoxo, i gbǝ dǝsi Mawu nyɔ a nyɔŋ̀gbin. 25Wó kpra ǝnu i dǝ Àxotɔ ǝmɔ ji, i ye zozo
lǝ ranmǝ nǝ ɛ, i a lǝ nu ǝnyɔ nǝ amǝ wo, i na lǝ kpra ǝnu amǝ wo dǝ Yesu ǝŋǝnyɔɛ
ŋ, i ǝnu kǝ i lǝ nu awo see na sɔg̀bǝ. Vɔ̀ a, Jaan ye Mawucilǝlǝ ɖǝɖǝ ŋ i ì mɔŋjǝ.
26 Ǝ́ xonǝnu lǝ jifu wo bɔbɔ xo a kidǝ kàka dǝji. Kǝ Prisilǝ kidǝ Akilasǝ sǝ ǝnyɔ
kǝ i lǝ nu awo a, wo dɔn ɛ dǝ goto, i gbǝ ɖe Mawu ǝ mɔ a gɔmǝ nǝ ɛ nyɔŋ̀gbin.
27Hunna ŋgbǝ a, Apolosu ji bǝ ye a yi Akayii kanmǝ, nɔvi xɔs̀ǝtɔwo do wusǝn ɛ, i
ŋrɔ wema ɖiɖa àdǝk̀prɔv̀i kǝ lǝ leena wo, nǝ wo a xɔ ye mǝjro nyɔŋ̀gbin. Kǝ i ɖo

leena a, ǝ́ d'alɔ amǝ kǝ xɔs̀ǝ to Mawu fǝnu mǝ a wo sùgbɔ. 28 Ǝ́ xonǝ nuxo kidǝ
wusǝn, i na sǝ disa nǝ jifu wo bǝ wo lǝ bu ǝmɔ. Ǝ́ ɖǝnɔ disa to Mawunyɔ wema a
mǝ bǝ Yesu i nyi Kriso Xɔg̀antɔ a.

Pɔlu va Efɛzì dugan mǝ

19 1Gàkǝmǝ Apolosu lǝ Kɔrɛnti a, i Pɔlu to ǝkan kǝ lǝ ǝtokan ji wo mǝ, i va
Efɛzì, Ǝ́ kpɔ àdǝk̀prɔv̀i ɖǝwo leena. 2 I ka wo sǝ bǝ: «Kǝ mi xɔs̀ǝ a, mi xɔ

gbɔǹgbɔǹ kɔkɔ a ?» Wó nu nǝ ɛ bǝ: «Mi ŋ́ sǝ kpɔ gbǝɖǝ bǝ Gbɔǹgbɔǹ Kɔkɔ ɖǝ lɛ o.»
3Pɔlu ka wo sǝ bǝ: Mawu ci kee mi lǝ?» Wo rɔn nǝ ɛ bǝ: Mawuci Jaan tɔ.» 4Pɔlu
nu nǝ wo bǝ: «Amǝ kǝ rɔn bǝ yewo a trɔ jɔjɔ awo i Jaan lǝ Mawuci nɔ, i lǝ nu nǝ
Izrayɛli dùkɔn a bǝ wo a xɔ amǝ kǝ gbɔnɔ lǝ ŋgbǝ nǝ ye a sǝ, amǝ a i nyi Yesu.»
5Kǝ wo sǝ ǝnyɔ hunna wo a, wo lǝ Mawuci lǝ Àxotɔ Yesu ŋkɔ mǝ. 6Pɔlu cɔ alɔ dǝ
wo ji, i gbɔǹgbɔǹ Kɔkɔ va wo ji, i wó tɔ ǝg̀bǝ̀ bulɔmǝ wo dodo, i wó tɔ ǝnyɔ kǝ
Mawu nu nǝ wo a nu nu. 7Amǝ awo see yi amǝwivǝ̀ ǝnǝ.

8Pɔlu yi nɔ Jifuwo bɔb̀ɔx̀o, i na lǝ nu ǝnyɔ kidǝ kàka dǝji kǝkǝ nǝ wreti amǝtɔn.
Ǝ́ nu nǝ ǝnyɔ dǝ Mawufyɔ ɖuɖu ŋ, i na lǝ tǝkpɔ nǝ amǝ kǝ lǝ ɖo ǝto e awo na
mɔŋjǝ ǝnyɔ kǝ i lǝ nu a mǝ. 9Vɔ̀ a, amǝ sùgbɔ lǝ wo mǝ, i na lǝ sǝnwun ta, i gbǝ bǝ
yewo ŋ́ kaa xɔs̀ǝ o, i na lǝ nu ǝnyɔ vɔɛn dǝ Àxotɔ ǝmɔ a ŋ, lǝ àhwà a ŋkɔ. Ǝnǝ a,
Pɔlu gbɔjɛn i co lǝ wo gbɔ, i kprɔ àdǝk̀prɔv̀i awo d'ǝvo, i lǝ kpra ǝnu wo ŋkǝ ŋkǝ lǝ
Tiranusǝ ǝd̀ɔmǝxo. 10 Ǝ́ wɔ ǝnǝ nǝ ǝx̀o amǝv̀ǝ,̀ i amǝ kǝ lǝ Aziì kanmǝ awo see:
Jifuwo kidǝ amǝ kǝ ŋ nyi Jifu awo sǝ Àxotɔ ǝ nyɔ.

Seva ǝviwo
11Mawu lǝ wɔ ǝnu jiwun ganŋgan wo to Pɔlu ji, 12 kǝkǝ nǝ wo cɔ àvɔǹ nɔmi

àvɔǹvi i sǝ krǝ goto nǝ Pɔl̀u i vɛ sǝ dǝ dɔǹɔẁo ŋ a, wo dɔ na vɔ, i nǝ gbɔǹgbɔǹ vɔɛn
lǝ amǝ ɖǝ ji a, a co lǝ amǝ a ji. 13 Jifu ɖǝkawo na lǝ dan, i na lǝ nya gbɔǹgbɔǹ vɔɛn
wo lǝ amǝ wo ji, wo ca wo tɔ Àxotɔ Yesu ŋkɔ yɔyɔ i a sǝ nya gbɔǹgbɔǹ vɔɛn lǝ amǝ
wo ji. Wo nu nɔ bǝ: «Mí ɖǝgbǝ dǝ mi, mi do lǝ Yesu kǝ ǝ nyɔ Pɔlu lǝ nu a ŋkɔ mǝ.»
14Mawuvɔsatɔgan Jifuwotɔ kǝ wo yɔnɔ bǝ Seva a, ǝvi a ŋucu amadrǝ awo i wɔ nǝ
ǝnǝ. 15Vɔ̀ a, gbǝɖeka a, gbɔǹgbɔǹ vɔɛn a rɔn nǝ wó bǝ: «Yesu a, ŋ dǝsi i, i dǝsi amǝ
kǝ pɔlu nyi a; vɔ̀ a, miawo ɖe, mɛɛ i mi nyi ?» 16Ǝnǝ a, ŋucu kǝ ji gbɔǹgbɔǹ vɔɛn lǝ
a, zo jǝ wo ji, i ye ŋusǝn wugan wo see tɔ, i ì xowo kǝkǝ i dakpa wo ŋ, i ɖǝwo dǝ
ama-ama, i wó sido lǝ àxo a mǝ. 17Ǝnu hunna kǝ jɔ a, amǝ kǝ lǝ Efɛzì: Jifu kidǝ
Grɛkitɔwo see i sǝ; i vɔǹvɔn jǝ wo see ji, i wo cɔ kafukafu nǝ Àxotɔ Yesu ŋkɔ. 18Wo
o kǝ xɔ Yesu sǝ awo domǝtɔ sùgbɔ va nu nǝ wo gɔjǝjǝwo, i na nu ǝnuvɔɛn kǝ wo
wɔ ɖɛɖeca awo lǝ gbaŋgba. 19Amǝ kǝ wɔ nǝ majiki ɖɛɖeca awo sùgbɔ sùgbɔ lɔ nǝ
wo magiki woma wo, i na tɔzo wo lǝ amǝ wo see ŋkɔ. Wo wɔ akɔŋta nǝ woma
hunna wo see ǝho, i ì sun ǝhogaj bratɔn hoka ciwo(50.000). 20Nǝnǝ i to Àxotɔ
wusǝn mǝ a, ǝnyɔ a lǝ gban kpǝdo àfisiafi kidǝ àcɛ kpakpa a nǝ.

Zikiti ɖeka tɔ lǝ Efɛzì
21Kǝ ǝnu hunna wo jɔ vayi a, Pɔlu cɔ gbǝta bǝ ye a to Masedwani kidǝ Akayii

kanwomǝ, gbɔx̀o i la yi Jǝrizalɛmù. Ǝ́ gbǝ nu bǝ: «Nǝ ŋ ɖo leena a, na gbǝ trɔ vayi
Rɔma.» 22 Ǝ́ dɔ amǝ kǝ dǝnǝ alɔ ɛ awo amǝv̀ǝ̀ ɖiɖa Masedwani, Timote kidǝ Erastǝ,
i yeŋta nɔ Aziì kanmǝ hɔɖǝka. 23Ganamǝ i hannya hannya gaŋgan ɖǝka do lǝ Efɛzì
cagbǝ Àxotɔ ǝmɔ a tɔ. 24 Ǝ̀hogadɔ wɔtɔ ɖeka lɛ, i wo yɔ nǝ ɛ bǝ Dǝmǝtriwusǝ. Ǝ́ cɔ
nǝ ǝhoga i sǝ tu nǝ ǝnu amǝ sǝn kǝ wo yɔnɔ bǝ Atǝmisi a ye xɔ cukuvi cukuvi wo.
Ǝnu hunna dɔn nǝ ǝh̀o sùgbɔ va nǝ ǝd̀ɔ a wɔtɔ wo. 25Hɔnyɛ a va bɔ amǝ hunna wo,
sǝ kpǝ nǝ amǝ kǝ wɔ nǝ ǝd̀ɔ hunna mɔnki awo, i nu nǝ wo bǝ: «Ǝhrɔnyǝ wó, mí nya
bǝ ǝd̀ɔ ǝla i hǝn nǝ ǝh̀o va nǝ mi. 26Mi kpɔ, i sǝ ǝnu kǝ Pɔlu hunna lǝ dosin a: Ǝ́
dɔn amǝ sùgbɔ, i lǝ trɔ susu nǝ wo, to ye nuxo xoxo wo mǝ. Ŋ́ nyi Efɛzì lǝla ɖǝɖǝ i
ì lǝ wɔ ǝnǝ lǝ o, ǝ́ bɛ a to Aziì kan a see mǝ. Ɖo ǝ́ lǝ nu nǝ amǝ wo bǝ: ǝnu amǝ sǝn
j19:19 Mi kpɔ Makǝ 6:37

kǝ wo cɔ alɔ se wɔ a, ŋ́ nyi ǝnu i wo a sǝn o. 27Nǝ mí ŋ́ nya wɔwɔ o, ŋ́ nyi míadɔ
ɖekɛn i a sǝ dahǝn o, vɔ̀ a, amǝ ɖǝ ŋ́ ka gbǝ cɔ ǝnu amǝ sǝn Atemisi ye xɔ sǝ yɔ ǝnu
ɖǝ o. Atemisi hunna kǝ amǝ kǝ lǝ Aziì kanmǝ kidǝ kǝ lǝ xixǝ a mǝ awo see sǝn nɔ
a, amǝ ɖǝ ŋ ka gbǝ bu i o.» 28Kǝ amǝ awo sǝ ǝnyɔ hunna wo a, homǝfyɛn lǝ wo,
i wo tɔ àxa dǝdǝ bǝ: «Ǝnu amǝ sǝn Atemisi Efɛzìtɔ wo tɔ a, ǝnu amǝ sǝn gaŋgan
i!» 29Zikiti tɔ lǝ ǝd̀ùgan a see mǝ. Amǝ awo lɔ àhwà i yi ǝd̀ùgan a bɔb̀ɔx̀o. Wó lǝ́
Gayusǝ kidǝ Aristakǝ vǝ, i dɔn wo yi leena. Wo amǝv̀ǝ̀ awo Masedwanitɔ i wo nyi,
i zɔnnɔ kidǝ Pɔlu. 30Pɔlu lǝji a yi lǝfi àhwà a bɔ do a, vɔ̀ a, àdǝk̀prɔv̀i wo gbǝ nǝ ɛ.
31Ǝhrɔ a, ǝfyɔdɔwɔtɔ gaŋgan Aziìtɔ ɖǝkawo do ŋǝ ɖiɖɛ ɛ, i bǝ yewo daakpǝ nǝ ɛ, ŋ́
kaa yi ǝdubɔb̀ɔx̀o a o. 32Ganamǝ a, àhwà kǝ bɔ ɖɛ a see bru, i nǝ amǝɖǝwo dǝ àxa
i nu ǝɖǝ a, amǝ buwo na dǝ àxa i na nu ǝbu; kǝkǝ amǝ ɖoo lǝ wo mǝ, i wo ŋ gbǝ
nya ǝnu kǝ dɔ i wo bɔ a tutu o. 33Amǝ ɖekawo lǝ àgùdo a mǝ, i ɖǝ ǝnyɔ a gɔmǝ nǝ
Alɛsandǝ, amǝ kǝ Jifuwo tutu dǝ ŋkɔ a. Alɛsandǝ wɔ alɔ nǝ wo, i lǝji a ɖǝ ǝnyɔ a
gɔmǝ nǝ dùkɔn a. 34Vɔ̀ a, kǝ amǝ wo nya bǝ Jifu i ì nyi a, wo see dǝ àxa d'ǝdu, i lǝ
nu ǝnyɔ ɖeka a kǝkǝ nǝ ga xoxo amǝv̀ǝ̀ ǝnǝ; wo lǝ nu bǝ: «Ǝnu amǝ sǝn Atemisi
Efɛzìtɔ wo tɔ a, ǝnu amǝ sǝn gaŋgan i!» 35 Lǝ vɔx̀o a, womajikpɔtɔ ǝd̀ùgan a mǝ tɔ,
tǝkpɔ i fa dùkɔn a, i bǝ: Efɛzìtɔwo amǝ ɖǝsiaɖǝ i nya bǝ Efɛzì dugan i cɔ nǝ ǝnu
amǝ sǝn ganŋgan Atemisi ye xɔ a, kidǝ ye ɖǝɖǝ kǝ gejɛn co jiŋkori a. 36Amǝ ɖǝ
ŋ́ ka tǝ ŋ gbǝ hunna o. Ye i dɔ, mi ɖo a vin xwii, i la daci ǝnu wɔ mabutamǝkpɔ
ɖɛ. 37Ŋucu lawo kǝ mi kprɔ va lǝla a, wo ŋ́ ɖù ǝk̀ɔ nǝ mía nu sǝnsǝn a o; kpɔ wo
ɖ'ǝnuvɔɛn ɖǝ dǝ e o. 38Nǝ Dǝmǝtriusǝ kidǝ ye kpǝna kǝ wɔ nǝ ǝdɔ ɖeka awo, wɔ
ǝnyɔ ɖǝ ɖɛ dǝ amǝ ɖǝ ŋ a, kojoɖoxowo lǝ hùnhùn ɖɛ, i kojoɖotɔwo sùgbɔ lɛ; wo a
vɛ yɔ kojo wo leena. 39Kpɔ nǝ mi gbǝ lǝ ji ǝnu bulɔmǝ a, nǝ dùkɔn a va bɔ a, wo a
nu i co. 40Nǝ mí ŋ́ nya wɔwɔ o, wo a va do àgɔ̀ mi bǝ, mí lǝ fɔn ǝg̀u, cagbǝ ǝnu kǝ
jɔ ǝgba a tɔ. Mí ŋ́ ka tǝ ŋ́ kpɔ ǝnyɔ jɔ ǝnyɔ ɖǝ́ nu, i la sǝ ŋ ɖǝ ǝnu kǝ dɔ i mi bɔ dǝ
lela gɔmǝ o. 41Kǝ i nu ǝnyɔ hunna wo jrɔ a, ǝ́ nu nǝ àhwà a bǝ wo a yi.

Pɔlu yi Masedwani kidǝ Grɛsi

20 1Kǝ zikiti a vɔ̀ a, Pɔlu yɔ àdǝk̀prɔv̀i awo bɔ, i dǝ ŋusǝn wo; i kran wo; i jǝ
Masedwani mɔji. 2 Ǝ́ to ǝkan hunna mǝ, i xonu sùgbɔ i sǝ dǝ wusǝn nɔvi

xɔs̀ǝtɔwo gbɔx̀o i va yi Grɛsi. 3 Ǝ́ nɔ leena nǝ wreti amǝtɔn. Gàkǝmǝ i lǝ kpaɖi i
ka yi Siri a, i ì sǝ bǝ Jifuwo lǝ bra ǝs̀ǝ dǝ ǝŋu ye. Ye i, i va cɔ gbǝta bǝ ye a trɔ to
Masedwani. 4Amǝ kǝ kprɔ ɛ do awo i nyi: Sopatrɔsǝ, Pirisǝ kǝ co Bere dugan mǝ
a ye vi, Aristakǝ kidǝ Sekudusǝ kǝ co Tɛsalonikǝ dugan mǝ awo; Gayusǝ Dɛɛbe
dugan mǝ tɔ a, Timote ca; Ticikǝ kidǝ Trofimu, Aziitɔ kanmǝtɔ i wo nyi. 5Amǝ
hunna wo jǝ ŋkɔ nǝ mí, i vɛ nɔtǝ kpɔ mí ɖɛ lǝ Trowasǝ. 6Nǝ míawo a, mí do
ǝtɔjihun co Filipu; kǝ mí ɖu ǝx̀o kǝ mǝ wo ɖù nǝ kpɔnɔ kǝ mǝ wo ŋ́ dǝ kpɔnɔ tikǝ a
o vayi a. Mí wɔ ŋkǝkǝ atɔn lǝ ǝtɔji, i vɛ tuwo lǝ Trowasǝ, i mí nɔ leena nǝ ŋkǝkǝ
amadrǝ.

Pɔlu yi Trowasǝ ŋgbǝsitɔ
7Ŋkǝkǝ jǝŋkɔtɔ kǝ lǝ kɔsiɖa a gbramǝ a, mi bɔ, i ka ɖù ǝnu dǝ ǝd̀u, i Pɔlu lǝ

xonu nǝ xɔs̀ǝtɔwo; ɖo ǝ́ ɖo a yi lǝ ye ŋkǝgbǝ. Nuxo a i ì lǝ xo kǝkǝ ǝzan gawivǝ xo.
8Kanɖǝ sùgbɔ lǝ tɔt̀ɔ ɖɛ lǝ ǝx̀ɔ kǝ mǝ mi bɔ do ɖɛ lǝ singboji a. 9Ɖekɛjɛ ɖeka tɔmǝ
Etikǝ, ǝ́ kanrɛn dǝ fɛtɛri nu ɖɛ. Kǝ Pɔlu ǝnyɔ va lǝ diŋdin a, i ɖo arɔn mǝ. Kǝ arɔn
mu i a, i fri gejɛn co singbo amǝtɔn a tɔ ji. Kǝ wo va cɔ ɛ a, wó kpɔ bǝ ǝku. 10Pɔlu
ɖi, i bubɔ, i kikǝ e dǝ abɔ mǝ, i bǝ: «Vɔǹvɔn ŋ́ ka ji mi o; ɖo ǝ kpɔtɔ lǝ àgbǝ!»
11Hunna ŋgbǝ a, Pɔlu gbǝ yi sigbo a ji, i kan kpɔnɔ i ɖù, i gbǝ xonu nǝ wo kǝkǝ
ǝwun kǝ; i ì yi. 12Wó kprɔ ɖekɛjɛ a, i ì l'àgbǝ ɖɛ; ǝ́ dǝ wusǝn ranmǝ nǝ wo see.

Pɔlu co lǝ Trowasǝ i yì Mile
13Mí jǝ ŋkɔ nǝ Pɔlu, i do ǝtɔjihun i jǝ ǝmɔ yi Asɔsǝ. Leena i ye ŋta nu nǝ mí ɖɛ

bǝ, ye a zɔn afɔ va; i mí a cɔ ye lǝ. 14Gàkǝmǝ mí va doogo lǝ Asɔsǝ a; mí cɔ ɛ dǝ
ǝtɔjihun mǝ yì Mitilɛnu. 15Mí co leena i vayi Cio lǝ ye ŋkǝgbǝ. Lǝ ye ŋkǝkǝ ǝtɔn a
tɔ mǝ a, mí yi Samosǝ, i va Mile lǝ ŋkǝkǝ ǝnǝ a mǝ. 16Pɔlu ŋ́ l'ǝji a gu gàmǝ lǝ Aziì
kanmǝ o; yeidɔ i cɔ gbǝt̀à bǝ ye a to Efɛzì ŋkɔ ma nɔtǝ. Ǝ́ lǝ hrɔndo bǝ nǝ ye sunji
a, ye a ɖo Jǝrizalɛmù lǝ Pantekotu zangbǝ.

Pɔlu xonu nǝ ǝhabɔbɔmǝganxo Efɛzìtɔ wo
17Pɔlu dɔ amǝ co Mile yi Efɛzì, nǝ wo a vɛ yɔ ǝhabɔbɔmǝganxo wo va. 18Kǝ wo

va gbɔ́ a, ǝ́ nu nǝ wo bǝ: «Mi nya sigbǝ ŋ nɔ mia domǝ mɔ co gbǝkikǝ ŋ va Aziì
kanmǝ a. 19Ŋ cɔ ɖeekinyǝ hwe, i sǝn Àxotɔ a, kidǝ aɖaci, kidǝ vǝv̀ǝ sǝsǝ kǝ mǝ ǝs̀ǝ
bra nǝ amǝ Jifuwo tɔ dɔn ŋ do a. 20Mi a ŋtawo mi nya bǝ ǝnu kǝ la kpǝdǝ mia ŋ a,
nyi ŋ cɔ ǝɖ̀ǝ wra dǝ mi o, ŋ nu wo see nǝ mi, i kpra wo see mi lǝ gbaŋgba kidǝ lǝ
mia xo wo mǝ. 21Ŋ yɔ Jifuwo kidǝ amǝ kǝ ŋ́ nyi Jifu awo; i nu nǝ wo bǝ wo a trɔ
jɔjɔ, i va Mawu gbɔ nǝ wó a xɔ Yesu mía xotɔ sǝ. 22 Ifia a, ŋ yikɔ Jǝrizalɛmù, ɖo
Gbɔǹgbɔǹ kɔkɔ nu ŋ bǝ dandan i maa yì; kpɔ nyi ŋ́ nya ǝnu kǝ la jɔ dǝ ǝjinyǝ leenu
a haɖo o. 23Ǝnu kǝ ŋ nya a, i nyi bǝ: lǝ ǝd̀ùgan ɖeka ɖeka mǝ a, Gbɔǹgbɔǹ Kɔkɔ nu
nɔ ŋ bǝ gakpamǝ yiyi kidǝ vǝv̀ǝ sǝsǝ wo l'ǝtǝ kpɔ ŋ. 24Vɔ̀ a, tiin gbɛ ŋ́ nyi nǝ ǝnu
ɖǝ lǝ tiin ŋkɔ o; ǝnu kǝ lǝ vǝvǝɖǝ ŋ a, i nyi ma wɔ ǝnu kǝ kɔ ŋ lǝ a, i ǝd̀ɔ kǝ Àxotɔ
Yesu dɔ ŋ a, ma wɔ ɛ nɛ a vɔ. Ǝ̀dɔ a i nyi ma do Ǝŋǝ nyɔɛ kǝ xonu dǝ afǝnu Mawu
tɔ ŋ a. 25Ŋ to miawo see do mǝ, i nu Mawufyɔɖuɖu ǝnyɔ nǝ mi, vɔ̀ a, ŋ́ nya ifia
bǝ miadomǝtɔ ɖekɛn ŋ́ ka gbǝ kpɔ ŋ o. 26Yeidɔ ŋ cɔ mi ǝg̀bà nǝ kunuɖǝtɔ bǝ, nǝ
miadomǝtɔ ɖekɛn dɔn a, ǝnuɖǝ ŋ́ gbǝ kan ŋ lǝ mǝ o. 27Ɖo ŋ nu Mawu ǝ totomǝ wo
see nǝ mi, i nyi ŋ cɔ ǝɖǝ wra dǝ mi o. 28Mi hǝn aye dǝ miaɖekiwo ŋ; i gbǝ hǝn aye

dǝ arɛngbɔk kǝ Gbɔǹgbɔǹ Kɔkɔ cɔ dǝ asi nǝ mi, bǝ mi a kprɔ awo ŋ. Mi lǝbǝ nǝ
ǝhabɔbɔvi kǝ Mawu cɔ ǝvi a ŋta ye hunl i sǝ hrǝ awo. 29Ŋ nya bǝ nǝ ŋ co lǝ miagbɔ
a, àgbǝtɔ dada ǝh̀ra mɔkiwo la ɖo mia mǝ, i wó ŋ́ ka kpɔ àdɔǹnù mǝ nǝ arɛngbɔwo
o. 30 Lǝ mia ŋtawo domǝ a, amǝ wo la co, i la tɔ vixo nyɔwo nu nu; i àdǝk̀prɔv̀i
ɖewo a jǝ wo yomǝ. 31Yeidɔ mi jǝ aye, i ɖowun bǝ nyidɔn kidǝ ǝzan a, nyi ŋ́ gbǝ
ǝnu ma kpra ɖeka ɖeka miatɔwo kidǝ aɖaci, kǝkǝ nǝ ǝx̀o amǝtɔn o. 32 Ifia a, ŋ cɔ
mi dǝ asi mǝ nǝ Mawu, i gbǝ mi ɖɛ nǝ ye fǝnu nyɔ. Mawunyɔ a wɔ àcɛ ɖɛ i la na mi
ŋusǝn, i la na mi cinɔ ɖuɖu nu kǝ Mawu cɔ ɖɛ nǝ amǝ kǝ nyi yetɔ awo see a. 33Nyi
ŋ́ lǝ ɖo ŋkuvi amǝ ɖǝ ǝho, ye cika nɔmi amǝ ɖǝ ǝwu o. 34Mia ŋtawo mi nya bǝ ŋ
cɔ tiinlɔ wo sǝ wɔdɔ i kpɔ ǝnu kǝ hian ŋ a, kidǝ kǝ hian tiin kprɔdotɔ wo a. 35Ŋ
disa to arɔkpawo see mǝ nǝ mi bǝ, nǝnǝ i mi ɖo a wɔ ǝd̀ɔ, gbɔx̀o i la tǝ ŋ kpǝdǝ
ayamǝnɔwo ŋ nǝ, i mia ɖowun ǝnyɔ kǝ Àxotɔ Yesu ŋta nu a: "Ǝnyɔɛ lǝ ǝnunamǝ
mǝ, wu ǝnu xɔ lǝ amǝ si!"» 36Kǝ Pɔlu nu ǝnyɔ hunna wo jrɔ a, ye kidǝ amǝ awo see
jǝkro, i xoɖǝ. 37Amǝ awo see ɖǝ avin do i kpra asi kɔ nǝ Pɔlu, i kisi nǝ ɛ. 38Ǝwun
ku wo sùgbɔ, ɖo pɔlu nu bǝ wo ŋ́ ka gbǝ kpɔ ye o. I wó kprɔ ɛ ɖo ǝtɔjihun a gbɔ.

k20:28 Ǝhabɔbɔ vi wo i wo lǝ yɔ ǝnǝ lela
l20:28 Wema xoxo sùgbɔ zan yeŋta ǝ hun lela

Pɔlu va ɖo Jǝrizalɛmù dugan mǝ

21 1Kǝ mí kran gbǝ amǝ awo ɖɛ a, mí ɖo ǝtɔjihun mǝ i zɔn tutu yì Kosu; Ye
ŋkǝgbǝ a mí va ɖo Rodɛsǝ, mí co lǝ leena i yì Patara. 2Mí kpɔ ǝtɔjihun ɖeka

i ì yikɔ Fenisi, i mí ɖo mǝ, i mí jǝ ǝmɔji. 3Kǝ mí tǝbɔ ǝtɔdomǝdu Ciprǝ a, mí to
afɔdǝ i yì Siri, i va ɖi dǝ Tiì, ɖo leena i ǝt̀ɔjihun a ka ɖǝ àgbàn kɔɖɛ do. 4Mí kpɔ
àdǝk̀prɔv̀i ɖekawo leena, i mí nɔ wo gbɔ nǝ kɔsiɖa ɖekam. Gbɔǹgbɔǹ Kɔkɔ disa ǝnu
kǝ ka jɔ dǝ Pɔlu ji a nǝ wo, i wo nu nǝ Pɔlu bǝ ŋ ka yì Jǝrizalɛmù o. 5Vɔ̀ a, kǝ mí
wɔ kɔsiɖa ɖeka a jrɔ a, mí gbǝ jǝmɔ, i wó see, kidǝ wo siwo, wo vi wo, kprɔ mí
ɖo ǝd̀ùgan a ŋgbǝ. Kǝ mí jǝ àxu a to a, mí jǝkro i xoɖǝ. 6Hunna ŋ gbǝ a, mí kran
míaɖekiwo, i míawo mí ɖo ǝtɔjihun mǝ, i wó cawo trɔ yi wo xo wo mǝ. 7Kǝ mí co
lǝ Tiì a, mí va ɖi dǝ Putolemayisǝ, i ǝtɔji toto yi ǝdumǝ míatɔ a vɔ dǝ leena. Mí ci
nɔvi xɔs̀ǝtɔ kǝ leena awo, i nɔ kidǝ wo nǝ ŋkǝkǝ ɖeka. 8Ye ŋkǝgbǝ a, mí co leena, i
yi Sezare. Mí vayi ǝŋǝnyɔɛdotɔ Filipu ǝ xomǝ, i nɔ leena. Filipu nyi ɖeka lǝ amǝ
amadrǝ kǝ wo can, lǝ Jǝrizalɛmù awo mǝn. 9 Filipu wɔ tugbɛjɛvi lǝ alɔji amǝnǝ ɖɛ;
i wo xɔ nǝ ǝnyɔ lǝ Mawugbɔ i na nu nǝ amǝ wo. 10Mí nɔ leena nǝ ŋkǝkǝ sùgbɔ,
gbɔx̀o Mawugbǝɖotɔ kǝ wo yɔnɔ bǝ Agabusǝ a co Judee va. 11 Ǝ́ va kpɔ mí, i cɔ
akpabranu Pɔlu tɔ, sǝ bra afɔ kidǝ alɔwo nǝ ɖekia. Ǝ́ nu bǝ: «Ǝnu kǝ Gbɔǹgbɔǹ Kɔkɔ
nu a kǝ "Amǝ kǝ tɔ nyi akpabranu ǝla a, sigbǝ Jifu ǝgan wo, a brɛ lǝ Jǝrizalɛmù, i
la cɔ ɛ dǝ asi nǝ amǝ kǝ ŋ́ nyi Jifuwo a kǝ.» 12Kǝ mi s'ǝnǝ a, mi kidǝ ǝd̀ùgan a mǝ
tɔwo mi daakpǝ nǝ Pɔlu bǝ ŋ́ ka yì Jǝrizalɛmù o. 13Vɔ̀ a, Pɔlu nu bǝ: «Nukee ǝvin i
mi lǝ fan, i la gban aye do ŋ ǝnǝ ma? Ŋ́ nyi wo a bra ŋ ɖǝɖǝ, i ŋ sɔgbǝ ɖɛ nɔ o. Vɔ̀
a, ŋ sɔgbǝ ɖɛ i la ku lǝ Jǝrizalɛmù dǝ Àxotɔ Yesu ǝtamǝ.» 14Kǝ mí ŋ sun ji, i la trɔ
susu nǝ ɛ a, mí gbɔjɛn i daci i, i mí nu bǝ: «Ǝtɔhonɔ yǝ jromǝnu na nyi wɔwɔ!»

15Kǝ mí nɔ leena i wɔ ŋkǝkǝ hunna wo vayi a, mí kpaɖi i yì Jǝrizalɛmù.
16Àdǝk̀prɔv̀i Sezare tɔ ɖǝwo zɔn kidǝ mí, i kprɔ mí yì àdǝk̀prɔv̀i ɖǝka gbɔ, i wo yɔ
nǝ ɛ bǝ Munasɔn; ǝ́ nyi àdǝk̀prɔv̀i ɖeifia ǝ dinŋdin; Ciprutɔ i ì nyi, ye xomǝ i mi nɔ.

Pɔlu vɛ ji Jakǝ kpɔ
17Kǝ mí va Jǝrizalɛmù a, nɔvi xɔs̀ǝtɔwo xɔ mí kidǝ jìjɔ.̀ 18Yǝ ŋkǝgbǝ a, Pɔlu kprɔ

mí do yi Jakǝ ǝ xomǝ, i ǝhabɔbɔ mǝganxowo see va bɔ dǝ leena. 19Pɔlu ci wo, i nu
ǝnu kǝ Mawu toji, i wɔ, lǝ amǝ kǝ ŋ́ nyi Jifu awo doŋdomǝ a, see nǝ wo ɖeka ɖeka.
20Kǝ wó sǝ enyɔ awo jrɔ a, wó kafu Mawu, i nu nǝ Pɔlu bǝ: «Ǝ́ kpɔ a, nɔvi? Jifu
bratɔn bratɔn sùgbɔ i trɔzun xɔs̀ǝtɔ, wo see i gbǝ lǝ zɔn dǝ Moyizì ǝs̀ǝ ji. 21Vɔ̀ a,
wó sǝ, i wo lǝ nu bǝ: Ǝ lǝ kpra ǝnu Jifu kǝ lǝ ǝd̀u bulɔmǝ mǝ a wo see, bǝ wo ŋ́ ka
gbǝ zɔn dǝ Moyizì ǝs̀ǝ ji o, wo ŋ́ ka gbǝ covo nǝ wo vi wo o, kpɔ wo ŋ́ ka gbǝ zɔn
dǝ Jifu ǝkɔnu wo ji o. 22Nǝ mi a wɔ mɔ ifia? Ɖo, lǝ dandan mǝ a, wo a sǝ bǝ ǝ́ va.
23Ǝnǝ a, wɔ ǝnu kǝ mí a nu nǝ wo a. Amǝ amǝnǝ lǝla i d'ǝzǝ Mawu. 24Kprɔ wo, nǝ
ǝwo kidǝ wo vǝ mia vɛ wɔ ǝkɔnu ŋtikɔkɔtɔ, i na tu ǝh̀o kǝ wó a zan leena awo see,
nǝ wó a kpɔ ǝmɔ i xrɔ ǝta. Ǝnǝ a, amǝ wo see la nya bǝ ǝnyɔ kǝ wo nu dǝ ǝŋwo
awo, ǝɖǝ ŋ́ nyi àdòdo o; i wo a nya bǝ woca ǝ nyi nǝ Moyizì ǝs̀ǝ. 25Nǝ amǝ kǝ ŋ́
nyi Jifu wo o, i xɔs̀ǝ a wo a, mí ŋrɔ ǝnu kǝ mí bɔ i nu a ɖiɖa wo, bǝ wó ŋ́ kaa ɖù
ǝran kǝ wo sǝ sa ǝvɔ nǝ ǝnu amǝ sǝn a o, wó ŋ́ kaa ɖù ǝh̀ùn o, wó ŋ́ kaa ɖù ǝran kǝ
wo tu gbɔǹgbɔǹdo nɔ i wu a o; kpɔ wó ŋ́ kaa wɔ ǝnu xoɖuxoɖu o.» 26 Lǝ ye ŋkǝgbǝ
a, Pɔlu kprɔ wo amǝnǝ awo, i wɔ ǝk̀ɔnu ŋtikɔkɔtɔ a kidǝ wo, i vayi Mawusǝnxo.
Leena a, ǝ́ nu gbǝkikǝ ǝkɔnu wɔwɔ a la vɔ, i wo a cɔ vɔsanu sǝ na Mawu dǝ wo
ɖeka ɖeka ǝta mǝ a.

m21.4 Ŋkǝkǝ amadrǝ i nyi kɔsiɖa ɖeka
n21:8 Mi kpɔ Amǝdɔɖiɖawo wema 6:1-6

Wó lǝ Pɔlu lǝ Mawusǝnxo
27Ŋkǝkǝ amadrǝ awo i kaa vɔ ɖǝɖǝ, i Jifu kǝ lǝ Aziì kanmǝ awo va kpɔ Pɔlu lǝ

Mawusǝnxo, i wo fɔn àhwà a see dǝ ǝji; i lǝ e. 28Wo lǝ dǝ àxa bǝ: «Izrayeli viwo,
mí va xɔmi rooo! Mí va kpɔ amǝ kǝ na lǝ dan to àfisiafi, i na lǝ kpra ǝnu to amǝ
wo see dǝ mia dùkɔn ŋ, kidǝ Moyizì ǝsǝ ŋ, kidǝ Mawusǝnxo ǝla ŋ a kǝ. Ǝ́ gbǝtrɔ
kprɔ amǝ kǝ ŋ́ nyi Jifu awo ɖo Mawusǝnxo a mǝ, i ɖù ǝk̀ɔ nǝ toho kɔkɔ a.» 29Wó lǝ
nu ǝnǝ, ɖo wo kpɔ Trofimu Efɛzìtɔ a kidǝ Pɔlu l'ǝd̀ùgan a mǝ, i wo bubǝ Pɔlu kprɔ
ɛ ɖo Mawusǝnxo a mǝ i. 30Zikiti tɔ l'ǝd̀ùgan a see mǝ, i dùkɔn a lɔ àhwà co àfisiafi
va; wó lǝ Pɔlu i dɔn ɛ do lǝ Mawusǝnxo a, i tuhɔn awo zǝɖeka. 31Wó lǝ ji i ka wu
i, i wó va nu nǝ àhwàgan Rɔma tɔ a bǝ: «Zikiti lǝ tɔ lǝ Jǝrizalɛmù dugan a mǝ!»
32Zǝɖeka a, àhwàgan a kprɔ sɔjawo kidǝ sɔjakavǝtakpogan wo, i wó hrɔndo vayi
lǝfi àhwà a lǝ a. Kǝ wó kpɔ àhwàgan a, kidǝ sɔjawo ǝnǝ a, wó gbǝ Pɔlu xoxo ɖɛ.
33Àhwàgan a gbo tǝbɔ Pɔlu, i nagbǝ bǝ wo a lǝ e, i brɛ ɛ kidǝ awɔrɔ amǝv̀ǝ;̀ ǝ́ ka
amǝ kǝ Pɔlu nyi a, kidǝ ǝnu kǝ i wɔ a sǝ. 34Vɔ̀ a, lǝ àhwà a mǝ a, amǝ wo lǝ dǝ
àxa, i nǝ amǝɖǝwo nu ǝɖ̀ǝ a, amǝ bulɔmǝwo na nu ǝb̀u, kǝkǝ àhwàgan a ŋ́ gbǝ
mɔŋjǝ ǝnyɔ ɖǝ mǝ lǝ zikiti a nu o. Ǝ́ ɖegbǝ̀ bǝ wo a kprɔ Pɔlu yi sɔja wo kpa mǝ.
35Kǝ Pɔlu ɖo xɔxɔnukpǝria kǝ ɖo sɔjawo kpa a mǝ awo ji a, sɔja wo gbɔjɛn i kikǝ e
dǝ ǝji, ɖo àhwà a lǝ adan ji sùgbɔ. 36Ɖo dùkɔn a see lǝ kprɔ ɛ do, i na lǝ dǝ àxa bǝ:
«Mi wu i!»

Pɔlu xonu i sǝ xɔ ǝta nǝ ɖeeki a
37Gàkǝmǝ wo kprɔ Pɔlu i ì ka ɖo ǝkpa a mǝ a, ǝ́ ka àhwàgan a sǝ bǝ: «Ŋ co maa

nu ǝnyɔ ɖeka n'ǝwo a?» i àhwàgan a, ka ɛ sǝ bǝ: «Ǝ́ sǝ grɛki gbǝ i a? 38Ǝhun, ŋ́ nyi
ǝwo i ha nyí, Ejiptǝtɔ kǝ nɔ ŋkɔ, i zikiti tɔ lǝ ŋkǝkǝ ǝlawo mǝ, i ì kprɔ amǝwutɔ
bratɔn amǝnǝ(4000) yi zogbǝj̀i a à?» 39Pɔlu nu nǝ ɛ bǝ: «Jifu i ŋ nyi; wo ji ŋ lǝ
Tarsǝ dugan mǝ, lǝ Silisi kanmǝ: ǝd̀ùgan ŋkuvi lǝji ɖǝka mǝ i ŋ co. Ŋ daakpǝ nagbǝ
ŋ nǝ ma xonu nǝ dùkɔn a.»

40Àhwàgan, nagbǝ Pɔlu, i ì nɔtǝ dǝ xɔxɔnukpǝriao wo ji, i wɔ alɔ nǝ dùkɔn a, i
amǝ wo see vin. Pɔlu lǝ nu nǝ wo dǝ ebre gbǝmǝ bǝ:

o21.40 Ǝkpe kǝ wo mǝ nɔ ǝɖǝ dǝ ǝɖǝ ji, i wo a toji yi sigboji a i.

22 1 «Tiin nɔviwo, tiin dada wo, mi ɖo ǝt̀o ǝnyɔ kǝ ŋ wɔ ɖɛ, i la nu nǝ mi ifya,
i la sǝ xɔ ǝta nǝ ɖeekinyǝ a.» 2Kǝ wo sǝ i ì lǝ xonu dǝ ebre gbǝ mǝ a, wo ɖo

ǝɖa see, i Pɔlu nu nǝ wo bǝ: 3 «Jifu i ŋ nyi, i wo ji ŋ lǝ Tasǝ dugan mǝ, lǝ Silisi
kanmǝ. Vɔ̀ a Jǝrizalɛmù lǝla i ŋ nɔ i cin. Gamaliyɛlǝ gɔmǝ i ŋ nɔ, i ì kpra ŋ mía
tɔgbiwo kɔnu wo nyɔŋ̀gbin. Ŋ jǝnǝ kumarin dǝ Mawu ji, sigbǝ miawo see mi lǝ wɔ
ɛ ǝgba ǝnǝ. 4Ŋ daya nǝ amǝ kǝ kprɔ Àxotɔ ǝmɔ do awo, kǝkǝ i wu amǝ ɖoo kpɔ. Ŋ
lǝ ŋucu wo kidǝ nyɔrun wo dǝ gakpa mǝ. 5Mawuvɔsatɔgan kidǝ ǝd̀ùmǝganxo wo
bɔbɔ see co a ɖǝ kunu ŋ bǝ àdòdo i ŋ lǝ nu. Wo o si, i ŋ xɔ wema kǝ nagbǝ a lǝ, nǝ
nɔvi jifu kǝ lǝ Damasi awo. Leena i ŋ yikɔ i ka vɛ lǝ xɔs̀ǝtɔ kǝ lǝ leenu awo, i la
kprɔwo va Jǝrizalɛmù, nǝ wo a dɔnto nǝ wo.»

Pɔlu nu sigbǝ i trɔjimǝ mɔ a
(Amǝdɔɖiɖa 9:1-19; 26:12-18)

6 «Ǝmɔ ji i ŋ lǝ, i tǝbɔ Damasǝ lǝ gawivǝmǝ ǝnǝ. Zǝɖeka a, kǝk̀rǝ gaŋgan ɖeka i
co ǝji va, i kɔ xixra dǝ ŋ. 7Ŋ gǝjɛn dǝ anyigban mǝ, i ŋ sǝ ǝg̀bǝ̀ ɖeka ɖi i lǝ ka ŋ sǝ
bǝ: "Solu! Solu! Nukeejɔ i ǝ́ lǝ d'aya ŋ?" 8Ŋ ka sǝ bǝ: "Mɛɛ ǝ́ nyi Àxotɔ" Ǝ̀gbǝ̀ a nu ŋ
bǝ: "Ǝnyǝ Yesu Nazarɛtitɔ kǝ ǝ lǝ do d'aya nɔ a i. 9Amǝ kǝ kprɔ ŋ do awo kpɔ kǝk̀rǝ
a, vɔ̀ a, wo ŋ sǝ ǝg̀bǝ̀ amǝ kǝ lǝ xonu ŋ a tɔ o. 10Ŋ gbǝ trɔ ka sǝ bǝ: "Nukee ŋ ɖo a
wɔ Àxotɔ?" i Àxotɔ nu ŋ bǝ: "Co i na yi Damasǝ, leena a, wo a nu ǝnu kǝ ǝ́ ɖo a wɔ
a see n'ǝwo." 11Vɔ̀ a, sigbǝ kǝk̀rǝ a sǝnwun ɖo a, dɔ i nyi ŋ gbǝ tǝ kpɔ ǝnu o, i amǝ
kǝ kprɔŋdo awo i gbɔjɛn i lǝ alɔ ŋ, i kprɔ ŋ yi Damasǝ. 12Ŋucu ɖeka lǝ Damasǝ
leena i wo yɔ nǝ ɛ bǝ Ananiasǝ, ǝ́ nɔnɔ ǝg̀bǝ̀ ji nǝ Mawu, i gbǝ zɔn nɔ dǝ Moyizì
ǝs̀ǝ ji. Amǝ kǝ lǝ Damasǝ dugan a mǝ awo see i na lǝ Kafu i. 13Ǝ va kpɔ ŋ, i nɔtǝ
dǝ ǝwunyǝ, i nu ŋ bǝ: "Solu tiin nɔvi! gbǝ tɔ ǝnu kpɔkpɔ. "Zeɖeka a, ŋ gbǝ tɔ ǝnu
kpɔkpɔ, i ŋ kpɔ Ananiasǝ. 14Xotɔn a, i nu ŋ bǝ: "Mía tɔgbi wo Mawu cɔwo, nǝ na
dǝsi ye jromǝnu. Ǝ́ cɔwo nǝ na kpɔ Yesu amǝjɔjɔ ɖeka a, i la sǝ ye gbǝ. 15Ɖo, ǝ́ ɖo
la nyi ye kunuɖǝtɔ, i la nu ǝnu kǝ ǝkpɔ, i sǝ awo lǝ àgbǝtɔ wo see ŋkɔ. 16 Ifia a,
nukee ǝ́ gbǝ lǝ nɔtǝ kpɔ? Co, nǝ wo a yɔ ye ŋkɔ, i sǝ lǝ Mawuci n'ǝwo, i la sǝ krɔ
tɔɔ gɔjǝjǝ wo."

Pɔlu nu sigbǝ Àxotɔ dɔ ɛ ɖiɖa amǝ kǝ ŋ́ nyi Jifu awo gbɔ mɔ a
17Kǝ ŋ trɔ va Jǝrizalɛmù a, ŋ va lǝ xoɖǝ gbǝɖeka lǝ Mawusǝnxo a, i ŋ tɔ ǝnu

kpɔkpɔ. 18Ŋ kpɔ Àxotɔ, i ì nu ŋ bǝ: "Wɔ kaba i do lǝ Jǝrizalɛmù dugan mǝ, ɖo
ǝd̀ùgan ǝla mǝ tɔ wo ŋ́ ka xɔ kunu kǝ ǝ ka ɖǝ dǝ ǝwun nyǝ a o." 19Ŋ rɔn nǝ ɛ bǝ:
"Àxotɔ, wo nya bǝ ŋ yi nǝ jifu ǝ bɔbɔxowo ɖɛɖeca, i na lǝ amǝ kǝ xɔ ǝwo sǝ awo dǝ
gakpa mǝ, i na xo wo e. 20 I gàkǝmǝ wo wu Etiyɛni tɔɔ kunuɖǝtɔ a, ŋ ca ŋ leena, i
xɔ dǝ amǝ kǝ wu i awo ji, i xɔ wo wu wo hǝn nǝ wo." 21Àxotɔ ɖɛ nu ŋ bǝ: "Yì, àfi
diŋdin i ŋ ka dɔ wo ɖiɖa, lǝ amǝ kǝ ŋ nyi Jifu awo o gbɔ."»

Pɔlu kidǝ àhwàgan Rɔma tɔ a
22Àhwà a ɖo ǝt̀o Pɔlu kǝkǝ jǝ leena, vɔ̀ a, wo tɔ àxa dǝdǝ bǝ: «Mi ɖǝ hɔnyɛ

hunna co leena! Mi wu i! Ŋ jǝ bǝ amǝ hunna na nɔ àgbǝ lǝ anyigban a ji o!» 23Wó
lǝ dǝ àxa, i lǝ da wo wu wo dǝ ǝj̀i, i lǝ ɖǝ ǝk̀ogudu dǝ ayatomǝ. 24Àhwàgan a na
ǝg̀bǝ̀ bǝ wo a kprɔ Pɔlu ɖo sɔja wo kpa a mǝ, nǝ wo a xo e, i ka ǝnyɔ ɛ sǝ, nǝ a nu
ǝnu kǝ dɔ i amǝ wo lǝ dǝ àxa d'ǝta nǝ ɛ ɖoonǝ a. 25Kǝ wo bra Pɔlu, i ka xo e a,
ǝ́ byɔ sɔja kavǝtakpogan a sǝ bǝ: «Ǝsǝ na ǝg̀bǝ̀ bǝ wo a xo Rɔmaduvi ɖǝ lǝ ǝx̀iyɛ
nu ma na ɖo kojo nǝ ɛ a?» 26Kǝ sɔja kavǝtakpogan a s'ǝnǝ a, ǝ sudu i vɛ nu nǝ
àhwàgan a bǝ: «Nukee ǝ kaa wɔ ǝnǝ ko? Rɔmaduvi i ŋucu a nyi e!» 27Àhwàgan a
vayi Pɔlu gbɔ zeɖeka, i ka ɛ sǝ bǝ: «Rɔmaduvi i ǝ nyi nyawo a?» Pɔlu rɔn nǝ ɛ bǝ:
«Ɛɛn.» 28Àhwàgan a gbǝ xɔ ǝnyɔ, i nu nǝ Pɔlu bǝ: « Ǝ̀ho sùgbɔ i ŋ tu gbɔx̀o wo
va na àcɛ ŋ bǝ ŋ nyi Rɔmaduvi.» Pɔlu rɔn nǝ ɛ bǝ: «Ǝnyǝ a, Rɔmavi jiji i ŋ nyi.»

29Zeɖeka a, amǝ kǝ kaa xo e i la kanyɔ ɛ sǝ awo daci i, i gboyi àzɔg̀ǝ. Vɔǹvɔn jǝ
àhwàgan a ji, ɖo ǝ́ va kpɔ bǝ Rɔmaduvi i ye dɔ bǝ wo a bra.

Wo kprɔ Pɔlu yi kojoɖotɔgan wo ŋkɔ
30Àhwàgan Rɔma tɔ a lǝ ji a nya, ǝnu kǝ dɔ tutu i Jifuwo lǝ do àgɔ̀ Pɔlu a. Ye i

dɔ, i ye ŋkǝgbǝ a, i na ǝg̀bǝ̀ i wo tu i lǝ awɔrɔ mǝ. Ǝ́ yɔ Mawuvɔsatɔganwo kidǝ
Kojoɖotɔgan wo see bɔ i wo kprɔ Pɔlu yi wo ŋkɔ.

23 1Pɔlu cɔ ŋkuvi dǝ kojoɖotɔgan wo ji, i bǝ: «Nɔvinyǝwo, ŋ nɔ àgbǝ lǝ Mawu
ŋkɔ kǝkǝ jǝ ǝg̀ba, kpɔ ǝji ŋ xo ŋ dǝ ǝnu ɖǝ ŋ o.» 2Vɔ̀ a, Mawuvɔsatɔgan

Ananiasǝ nu nǝ amǝ kǝ lǝ Pɔlu ǝ kpaɖeka awo bǝ wo a gban nu nǝ ɛ. 3Pɔlu nu nǝ ɛ
bǝ: «Ǝwo i Mawu ŋta la xo, ǝg̀ri kǝ wo si ǝsin eye do a mɔki i ǝ nyi, ǝ kanrɛn dǝ
leena i ka ɖokojo kidǝ ŋ sigbǝ ǝs̀ǝ a byɔ mɔ a, yenɛ i ǝ gban ǝs̀ǝ a, i nagbǝ bǝ wo
a xo ŋ nǝ.» 4Amǝ kǝ lǝ Pɔlu ǝkpaɖeka a wo bǝ: «Mawuvɔsatɔgan a i ǝ lǝ zu a?»
5Pɔlu rɔn bǝ: «Nɔvinyǝwo, nyi ŋ́ nya bǝ Mawuvɔsatɔgan i o, ɖo wo ŋrɔ bǝ: "Ka
ɖǝnu vɔɛn ɖǝ dǝ taadùkɔn ye gan ŋ o." 6Pɔlu nya bǝ lǝ kojoɖotɔ awo mǝ a, amǝ
ɖekawo nyi Sadusìtɔ wo, i amǝ bu wo nyi Farizìtɔ wo, yeidɔ i dǝ àxa lǝ kojoɖotɔ
awo ŋkɔ, bǝ: Nɔvinyǝwo, Farizìtɔ wo i ŋ nyi, i gbǝ nyi Farizìtɔ ǝ vi. Ŋ lǝ ɖo ŋkuvi
bǝ amǝ kukuwo la nyɔ va àgbǝ, yeidɔ i wo lǝ ɖo kojo ŋ.» 7Gàkǝmǝ Pɔlu nu ǝnǝ a,
Farizìtɔ wo kidǝ Sadusìtɔ wo tɔ aɖika dǝdǝ lǝ wo ɖǝkiwo domǝ, i ǝh̀a a ma d'ǝvǝ.̀
8Ɖo Sadusìtɔ wo nu nɔ bǝ, amǝ kuku wo ŋ́ ka nyɔ o, Mawuŋǝdotɔ wo ŋ́ lɛ o, kpɔ
gbɔǹgbɔǹ ɖǝ ŋ lɛ o. Vɔ̀ a, Farizìtɔ wo ɖɛ xɔ ǝnu hunna wo see sǝ. 9Àxa dǝdǝ a
gbǝ sǝnwun kpee, i ǝsǝkpramǝtɔ ɖekawo kǝ lǝ Farizìtɔ wo ha mǝ a, wo nu kidǝ
wusǝn bǝ: «Mí ŋ́ kpɔ ǝnu kǝ ŋucu ǝla wɔ dǝ àgɔ̀ a o; ǝ́ tǝ ŋ nyi gbɔǹgbɔǹ ɖǝ nɔmi
Mawuŋǝdotɔ ɖǝ i la nunyɔ nǝ ɛ!» 10Aɖika a gbǝ va lǝ sǝnwun dǝji, kǝkǝ àhwàgan
a va lǝ vɔǹvɔǹ, bǝ wo ŋ́ ka va lǝ Pɔlu i grɛɛn o; ǝnu hunna i dɔ i ì ɖǝgbǝ nǝ sɔjawo
bǝ wo a ɖo amǝ awo doŋdomǝ i xɔ Pɔlu lǝ wo si, i gbǝ trɔ ɛ yi sɔja wo kpa a mǝ.
11Gbona, l'ǝzan mǝ a, Àxotɔ do dǝ Pɔlu ji, i nu nǝ ɛ bǝ: «Dooji, ǝ́ ɖ'ǝkunu ŋ lǝ
Jǝrizalɛmù vɔ,̀ ǝ byɔ bǝ na gbǝ vɛ ɖǝ e lǝ Rɔma ca.»

Jifuwo bra ǝs̀ǝ bǝ yewo a wu Pɔlu
12Kǝ ǝwun va kǝ a, Jifu wo bra ǝs̀ǝ, i rǝ dǝji lǝ Mawu ŋkɔ bǝ, nǝ yewo ŋ́ wu Pɔlu

o, yewo ŋ́ kaa ɖù ǝnu o, kpɔ yewo ŋ́ kaa nu ǝc̀i o. 13Amǝ kǝ bra ǝs̀ǝ hunna a wo
wu hoka(40). 14Wó vɛ kpɔ Mawuvɔsatɔganwo kidǝ ǝd̀ùmǝganxo wo, i nu nǝ wo
bǝ: «Mí cɔ gbǝta, i rǝ dǝji lǝ Mawu ŋkɔ, bǝ nǝ mí ŋ́ wu Pɔlu o, mí ŋ́ kaa ɖù ǝnu o.
15 Ifi a a, miawo kidǝ kojoɖotɔgan wo, mi a cɔ ǝg̀bǝ̀ dǝ ǝd̀u, i vɛ byɔ àhwàgan a bǝ
na kprɔ Pɔlu va nǝ yewo, i yewo a kijǝ y'enyɔ a mǝ kpɔ nyɔŋ̀gbin. Ǝnǝ a, miawo mi
a kpaɖi ɖɛ, i a wu i gbɔx̀o a va ɖo lela.» 16Vɔ̀ a, Pɔlu ǝ nyinɛ yɔvi ŋucu ɖeka sǝ ǝs̀ǝ
kǝ wo lǝ bra dǝ nyinɛ a ŋ a, i yigbɔ lǝ sɔja wo kpa a mǝ, i vɛ nu ǝnyɔ a wo see nǝ ɛ.
17Ǝnǝ a, Pɔlu yɔ sɔjakavǝtakpogan ɖeka i nu nǝ ɛ bǝ: «Kprɔ ɖǝkɛjɛ ǝla yi àhwàgan
a gbɔ, ǝ wɔ ǝnyɔ ɖeka ɖɛ i ka nu nǝ ɛ.» 18 Sɔjakavǝtakpogan a kprɔ ɖǝkɛjɛvi a yi
àhwàgan a gbɔ, i bǝ: «Ǝ́gasǝntɔp Pɔlu i yɔ ŋ, i bǝ ma kprɔ ɖǝkɛjɛ ǝla va n'ǝwo; ǝ́ wɔ
ǝnyɔ ɖeka ɖɛ i ka nu n'ǝwo.» 19Àhwàgan a lǝ alɔ nǝ ɖekɛjɛ a, i kprɔ ɛ jǝ àzɔg̀ǝ, i ka
ɛ sǝ bǝ: «Ǝnyɔ kee ǝ́ ka nu ŋ?» 20Ɖekɛjɛ a rɔn bǝ: «Jifuwo cɔ ǝg̀bǝ̀ d'ǝdu, i bǝ yewo
a va byɔ ǝwo bǝ na kprɔ Pɔlu va kojoɖotɔganwo ŋkɔ ǝc̀ɔ, sigbǝ yewo ka kijǝ y'enyɔ
mǝ kpɔ nyɔŋ̀gbin ǝnǝ. 21Vɔ̀ a, kaa rɔn nǝ wo o. Ɖo wo wu hoka, i bra ǝs̀ǝ dǝ Pɔlu
ŋ, i rǝ dǝji lǝ Mawu ŋkɔ bǝ, nǝ yewo ŋ́ wu Pɔlu o, yewo ŋ́ ka ɖù ǝnu o, kpɔ yewo ŋ́
ka nu ǝc̀i o. Wó see i kpaɖi ɖɛ ifia, i nɔtǝ kpɔ tɔɔgbǝ nana ɖɛ.» 22Àhwàgan a d'ǝs̀ǝ
nǝ ɖekɛjɛ a bǝ, ŋ́ ka nu ǝnyɔ kǝ i va nu n'ǝye ifia a nǝ amǝ ɖǝ o. I nu nǝ ɛ bǝ na yi.

Wo kprɔ Pɔlu yi Sezare
23Àhwàgan a yɔ sɔjakavǝtakpogan amǝv̀ǝ,̀ i nu nǝ wo bǝ: «Mi bɔ sɔja kàtɔn(200),

sɔja ǝsɔkutɔ kakitakpo ciwo(70), kidǝ sɔja atanŋ datɔ kàtɔn(200); nǝ wo a kpaɖi i
a yi Sezare lǝ gasiɖekɛ mǝ fiɛnyigbɔ. 24Mi bra akpa nǝ ǝsɔ wo ɖɛ nǝ Pɔlu ca, i a
kprɔ ɛ yi nǝ ǝd̀ùgan Felisi, nǝ ǝnuɖǝ ŋ́ ka wɔ ɛ o.» 25 Ǝ́ ŋrɔ wema ɖeka ɖiɖa ǝd̀ùgan
a, i nu dǝ wema a mǝ bǝ: 26 «Ǝnyǝ Krodu Lisyasǝ, ŋ lǝ ci o, ǝd̀ùgan bubutɔ Felisi.
27Ŋucu ǝla kǝ ŋ cɔ ɖiɖa o a; Jifuwo i lǝ e, i ka wu i. Nyǝ kidǝ tiin hwakɔn mí vɛ do
p23.18 Amǝ kǝ wo lǝ dǝ gakpa mǝ ɖɛ a.

dǝ wo mǝ, i xɔ ɛ lǝ wo si, ɖo ŋ sǝ bǝ Rɔmatɔ i ì nyi. 28Kǝ ŋ lǝji, i la kijǝ ǝnu kǝ
dɔ i Jifuwo lǝ do àgɔ̀ ɛ a mǝ kpɔ a, ŋ kprɔ ɛ yi kojoɖotɔgan wo tɔwo ŋkɔ. 29Ŋ va
mɔŋjǝmǝ bǝ, àɖìkà dǝdǝ dǝ wo sǝ ŋ, i dɔ i wo lǝ do àgɔ̀ ɛ. Vɔ̀ a, ŋ wɔ ǝnu d'àgɔ̀
kǝkǝ i jǝ nǝ ǝk̀u nɔmi gakpa mǝ o. 30Wo va nu ŋ bǝ, Jifu ɖǝkawo lǝ bra ǝs̀ǝ dǝ ŋ.
Yeidɔ ŋ hrɔndo, i cɔɛ ɖiɖa o, i ɖǝ ǝmɔ nǝ amǝ kǝ lǝ dohwɛ ɛ awo bǝ, wo a va yɔ
kojo e l'ǝg̀bɔ o.» 31 Sɔjawo wɔ ǝnu kǝ wo dɔ wo a, i kprɔ Pɔlu yi Antipatrisǝ l'ǝzan a
mǝ. 32Ye ŋkǝgbǝ a, sɔja kǝ zɔn afɔ awo trɔ gbɔ vayi sɔja wo kpa a mǝ; i daci sɔja
ǝs̀ɔkutɔ wo ɖɛ, i wo o ɖǝkɛn kprɔ Pɔlu zɔn ǝmɔ a. 33Kǝ ǝs̀ɔkutɔ awo ɖo Sezare a;
wo cɔ wema a nǝ ǝd̀ùgan a, i kprɔ Pɔlu dǝ àsi nǝ ɛ. 34 Ǝ̀dùgan a hrǝn wema a, i ka
Pɔlu sǝ bǝ ǝk̀an kee mǝ i ì co. Kǝ i sǝ bǝ Silisi kanmǝ i ì co a. 35 Ǝ́ nu nǝ ɛ bǝ: «Nǝ
amǝ kǝ lǝ do àgɔ̀ ǝwo awo va a, naa ka ǝnyɔ ǝwo sǝ.» Hunna ŋgbǝ a, i nagbǝ bǝ
wo a kprɔ Pɔlu dǝ ǝfyɔ Erodu ǝ xomǝ, i lǝ cɔ ɛ.

Jifuwo do àgɔ̀ Pɔlu lǝ ǝd̀ùgan Felisi ŋkɔ

24 1 Lǝ ŋkǝkǝ amatɔn ŋgbǝ a, Mawuvɔsatɔgan Ananiasǝ va Sezare kidǝ
ǝdumǝganxo wo kidǝ amǝxɔlǝkojomǝtɔ kǝ wo yɔnɔ bǝ Tɛrtilusǝ a. Wó do

àgɔ̀ Pɔlu l'ǝd̀ùgan Felisi ŋkɔ. 2 Ǝ̀dùgan a yɔ Pɔlu va, i Tɛtilusǝ tɔ àgɔ̀ dòdo e bǝ:
«Bubutɔ Felisi, cagbǝ tɔwo, kidǝ tɔɔ nunyanya kǝ ǝ zan, i hǝn tɔtrɔ va ǝd̀ù a mǝ a, i
dɔ i mi kpɔ fafa sùgbɔ. 3Mí xɔ ǝnyɔ ɛ kǝ lǝ ǝnu hunna mǝ awo n'ǝwo gaɖǝsiaɖǝmǝ,
lǝ àfisiafi, i mi lǝ dǝ akpǝ. 4Vɔ̀ a, nyi ŋ́ lǝji a xɔ gàmǝ sùgbɔ l'asio o, yeidɔ ŋ lǝ do
akpǝ n'ewo bǝ na nyɔ xomǝ i ɖoto ǝnyɔ kǝ mí ka nu a, lǝ ma diŋdin mǝ. 5Mí kpɔ
bǝ ŋucu ǝla a, àgbǝtɔ baɖa i ì nyi. Ǝ́ dɔn hannya hannya dǝ Jifu kǝ lǝ xixǝ a mǝ
awo see mǝ; yei nyi ǝg̀an nǝ Nazarɛtitɔwo ha. 6 Ǝ́ gbǝ wɔ ǝnu ɖǝ wo, i a sǝ ɖù ǝkɔ
nǝ Mawusǝnxo a, i mí lǝ e, [I kaa ɖo kojo kidǝ e sigbǝ mia sǝ byɔ mɔ a. 7Vɔ̀ a,
àhwàgan Lisyasǝ va xɔ ɛ lǝ míasi d'ǝgan ŋ, 8 i bǝ miawo kǝ lǝ do àgɔ̀ ɛ awo, mi a
va nu i n'ewo.]q Wo ŋta byɔ ǝnyɔ ɛ sǝ, aa nya bǝ àgɔ̀ kǝ mí lǝ do e awo see i nyi
àdòdo.» 9 Jifuwo see xɔ dǝ ǝnyɔ kǝ Tɛtilusǝ nu a ji, bǝ àdòdo i.

Pɔlu xonu i sǝ xɔ ǝt̀a nǝ ɖeekia lǝ ǝd̀ùgan Felisi ŋkɔ.
10 Ǝ̀dùgan a, wɔ alɔ nǝ Pɔlu bǝ na xonu; Pɔlu xɔ nuxo, i bǝ: «Ŋ nya bǝ ǝ̀ lǝ ɖo

kojo lǝ miadu ǝla nu ɖɛ ifia, ǝ dinŋdin; yeidɔ ŋ ɖǝji bǝ tɔɔ ŋkɔ i ŋ ka nu ǝnyɔ lǝ sǝ
xɔ ǝt̀a nǝ ɖekinyǝ. 11Ŋ yi Mawu sǝn gbǝ lǝ Jǝrizalɛmù ifia a ŋ gbǝ wu ŋkǝkǝ wivǝ̀
o, wo ŋta ǝ́ co aa bado nǝ ɛ kpɔ. 12Amǝ ɖekɛn ŋ́ kpɔ ŋ lǝ àfiɖǝ, i ŋ lǝ dǝ aɖika kidǝ
amǝɖǝ o; nǝnǝ kǝ wo ŋ́ kpɔ, i ŋ fɔn àhwà dǝ ǝji kidǝ zikiti lǝ àfiɖǝ, kǝkǝ a va nyi
Mawusǝnxo, nɔmi jifuwo bɔbɔxo, nɔmi l'ǝd̀ùgan a mǝ o. 13Àgɔ kǝ amǝ ǝla wo lǝ
do ŋ ifia awo a, wo ŋ́ wɔ ǝnu ɖekɛn ɖɛ, i la sǝ disa n'ǝwo bǝ àdòdo i yewo lǝ nu o.
14Vɔ̀ a, ŋ co maa ɖǝmǝ n'ewo bǝ, mia tɔgbin wo Mawu i ŋ lǝ sǝn, i lǝ zɔn to Àxotɔ
ǝmɔji; wawo kpɔ bǝ ǝmɔ hunna ŋ́ nyɔ o; vɔ̀ a, ŋ xɔ ǝnu kǝ wo ŋrɔ dǝ ǝs̀ǝ wema wo
mǝ, kidǝ kǝ lǝ Mawugbǝɖotɔ wo tɔ mǝ awo see sǝ. 15Ŋ lǝ ɖo ŋkuvi Mawu, sigbǝ
wo ca wo lǝ ɖo ŋkuvi i ǝnǝ, bǝ Mawu la nyɔ amǝnyɔɛ wo kidǝ amǝ baɖawo co ǝku.
16Yeidɔ ŋ lǝ do wusǝn gaɖǝsiaɖǝ mǝ, nǝ ǝj̀i ŋ́ ka xo ŋ dǝ ǝnu ɖǝ ŋ, lǝ Mawu kidǝ
àgbǝtɔ wo ŋkɔ o. 17Ŋ wɔ ǝx̀o sùgbɔ lǝ ǝg̀bǝji, gbɔx̀o i trɔ gbɔva Jǝrizalɛmù, i hǝn
ǝh̀o i la sǝ dǝ alɔ tiin dùkɔn, i la gbǝ sa ǝv̀ɔ nǝ Mawu. 18Ǝnu hunna i ŋ lǝ wɔ lǝ
Mawusǝnxo i wo va kpɔ ŋ nǝ. Ŋ wɔ ǝkɔnu ŋtikɔkɔtɔ jrɔ vɔ nǝ; àhwà ɖǝ ŋ bɔ dǝ
ǝgbɔnyǝ o, kpɔ zikiti ɖǝ ŋ tɔ l'ǝgbɔnyǝ o. 19Vɔ̀ a, Jifu kǝ co Aziì kanmǝ a ɖekawo
leena, wo mɛnɛ kpɔ ǝnuɖǝ dǝ ǝwunyǝ i a; wo i la va ǝg̀bɔwo, i la do àgɔ̀ ŋ jǝŋkɔ.
20Nɔmi, amǝ kǝ lela ifia awo a, wawo na nu ǝnuvɔɛn ke wo kpɔ d'ǝwunyǝ, gàkǝmǝ
ŋ lǝ kojoɖotɔganwo ŋkɔ a. 21Ǝ tǝ ŋ nyi ǝnyɔ ɖeka kǝ ŋ nɔtǝ i dǝ àxa, i nu lǝ wo ŋkɔ
i a dɔ i wo lǝ do àgɔ̀ ŋ. Ǝnyɔ kǝ ŋ nu a kǝ: "Ŋ xɔs̀ǝ bǝ amǝ kukuwo la nyɔ co ǝk̀u, i
dɔ i wo lǝ ɖokojo ŋ lǝ̀ mia ŋkɔ ǝgba!"» 22 Felisi a kǝ ɖɛ mɔŋjǝ Àxotɔ ǝmɔ a ŋ ɖɛ
nyɔŋ̀gbin a, gbo kojoɖozan a dǝ ŋkɔ, i nu nǝ wo bǝ: «Nǝ àhwàgan Lisyasǝ ŋta va a,
naa ɖo mia kojo a.» 23 Ǝ́ ɖǝgbǝ nǝ sɔjakavǝtakpogan a bǝ na cɔ Pɔlu lǝ gàkpa a mǝ,
vɔ̀ a, na na ɛ vovo; kpɔ nǝ ǝx̀rɔ awo ka va d'alɔ ɛ a, ŋ́ ka tu ǝmɔ dǝ wo o.

Pɔlu xonu nǝ ǝd̀ùgan Felisi kidǝ Drusilǝ
24 Lǝ ŋkǝkǝ ɖǝ wo ŋgbǝ a, Felisi va kidǝ asia Drusilǝ kǝ nyi Jifu a. Ǝ́ dɔ i wo

kprɔ Pɔlu va. I ì ɖoto ǝnyɔ kǝ Pɔlu nu co xɔs̀ǝ kǝ wo ɖo a wɔ ɖɛ dǝ Yesu Kriso ŋ
a. 25Vɔ̀ a, gàkǝmǝ Pɔlu tɔ nuxo xoxo dǝ sigbǝ wo a nɔ àgbǝ mɔ, i la nyɔ Mawu
ŋkɔ, nɔmi sigbǝ wo a ɖu lǝ amǝ ɖǝkiji mɔ, kidǝ sigbǝ Mawu a ɖo kojo nǝ àgbǝtɔ
wo see mɔ a ŋ a. Vɔǹvɔn jǝ Felisi ji, i ì nu nǝ Pɔlu bǝ: «Ifia ǝsun ǝnǝ, nǝ ŋ va kpɔ
vovo a, naa gbǝ yɔ o.» 26 Felisi lǝ ɖo ŋkuvi bǝ Pɔlu a na ǝh̀o ye i. Yeidɔ i yɔ nǝ ɛ lǝ
q24:8 Wema xoxo sùgbɔ lɛ, i wo ŋ́ wɔ akpa ǝla xo ɖɛ o

gaɖǝsiaɖǝmǝ, i wo a lǝ xonu. 27 Lǝ ǝx̀o amǝv̀ǝ̀ ŋgbǝ a, Pɔsiwusǝ Fɛsitusǝ va ɖɔri
Felisi l'ǝg̀anji. Felisi lǝji a do jìjɔ̀ nǝ Jifuwo, i gbǝ Pɔlu ɖɛ dǝ gakpamǝ.

Pɔlu byɔ bǝ ye nyɔ ye na yi Rɔmafyɔgan ŋkɔ.

25 1Kǝ Fɛsitusǝ va ǝk̀an kǝ mǝ Sezare dugan lǝ a, lǝ ŋkǝkǝ ǝtɔn a tɔ mǝ a, ǝ́
co lǝ Sezare, i va yi Jǝrizalɛmù. 2Mawuvɔsatɔgan wo kidǝ amǝ ŋkuvi lǝji kǝ

nyi jifu awo bɔ, i vɛ do àgɔ̀ Pɔlu nǝ Fɛsitusǝ. 3Wó byɔ ɛ vǝvǝɖǝ bǝ, yewo d'akpǝ nǝ
ɛ, bǝ na kprɔ Pɔlu va Jǝrizalɛmù. Ǝnu kǝ dɔ i wo nu ǝnǝ a, i nyi bǝ wo bra ǝs̀ǝ ɖɛ, i
lǝ ji a wu i l'ǝmɔji. 4Vɔ̀ a, Fɛsitusǝ rɔn nǝ wo bǝ Pɔlu lǝ gakpamǝ ɖɛ lǝ Sezare, i
ye ŋta ye a gbǝ trɔ yi leena lǝ ma diŋdin mǝ. 5 Ǝ́ gbǝ nu dǝji bǝ: «Míaganwo na
kprɔŋdo yi Sezare, i nǝ ŋucu hunna wɔ ǝnuɖǝ d'àgɔ̀ a, wó a do àgɔ̀ ɛ.» 6 Fɛsitusǝ wɔ
ŋkǝkǝ nyi nɔmi amǝwo ǝnǝ ɖǝɖǝ lǝ wo gbɔ, i gbǝ trɔ yi Sezare. Lǝ ye ŋkǝgbǝ a, i vɛ
kanrɛn dǝ kojoɖoxo a, i bǝ wó a kprɔ Pɔlu va. 7Kǝ Pɔlu va a, Jifu kǝ co Jǝrizalɛmù
va awo xixra dǝ e, i tɔ ǝnyɔ àgɔ̀ sùgbɔ baɖabaɖawo nu nu dǝ ŋ; vɔ̀ a, wo ŋ wɔ
kpɔdǝŋ ɖǝ ɖɛ, i la sǝ disa bǝ àdòdo i yewo lǝ nu o. 8Pɔlu kaa xɔ ǝt̀a nǝ ɖekia, i tɔ
nuxo xoxo bǝ: «Nyi ŋ́ jǝ àgɔ̀ ɖekɛn o, nyi ŋ́ gban Jifu ǝsǝ ɖǝ o, nyi ŋ́ jǝ àgɔ̀ ɖǝ dǝ
Mawusǝnxo a o; nǝnǝ kǝ i nyi ŋ́ jǝ ǝɖǝ dǝ Rɔma fyɔgan ǝnǝ.» 9 Fɛsitusǝ lǝji i ka
do jìjɔ̀ nǝ Jifu kǝ leena awo, i ka Pɔlu sǝ bǝ: «Ǝ ji bǝ ye a yi Jǝrizalɛmù, nǝ wo a
ɖokojo n'ewo lǝ tiin ŋkɔ a?» 10Pɔlu xɔgbǝ nǝ ɛ bǝ: « Rɔma fyɔgan a ye kojoɖoxo i ŋ
lǝ ɖɛ kǝ. Lǝla i wo a ɖo tiin kojo lǝ, nyi ŋ́ wɔ ǝnu ɖǝ dǝ àgɔ̀ nǝ Jifuwo o, wo ŋta ǝ
nya ǝnǝ. 11Nǝ ŋ wɔ ǝnu ɖǝ dǝ àgɔ,̀ i ì byɔ bǝ wo a wu ŋ a, nyi ŋ́ gbǝ ǝku o. Vɔ̀ a,
nǝ nyi ŋ́ wɔ ǝnu kǝ wo bǝ ŋ wɔ a ɖekɛn o; amǝɖekɛn ŋ́ wɔ àcɛ ɖɛ, i la cɔ ŋ dǝ asi
nǝ wo o. Ŋ ji bǝ Rɔma fyɔgan a ŋta na ɖo kojo ŋ. 12 Fɛsitusǝ kprɔ amǝ kǝ ɖǝ nǝ
aɖaŋ kidǝ e awo, i xonu kidǝ wo; i va nu nǝ Pɔlu bǝ: «Kǝ i nyi ǝf̀yɔgan Rɔmatɔ, i ǝ
ji bǝ na ɖo kojo nǝ ye a, aa yi ǝf̀yɔgan a gbɔ.»

Wó kprɔ pɔlu yì Agripa kidǝ Berenisǝ ŋkɔ.
13 Lǝ ŋkǝkǝ ɖǝ wo ŋgbǝ a, ǝfyɔ Agripa kidǝ nɔvia nyɔrun Berenisǝ vayi Sezare, i

ka ci Fɛsitusǝ. 14Kǝ wo nɔ leena nǝ ŋkǝkǝ sùgbɔ a, Fɛsitusǝ va nu Pɔlu ǝnyɔ a nǝ
ǝf̀yɔ Agripa, i bǝ: «Ŋucu ɖeka lela, i Felisi daci i ɖɛ dǝ gakpamǝ. 15Gàkǝmǝ ŋ yi
Jǝrizalɛmù a, i Mawuvɔsatɔganwo kidǝ Jifu ǝdumǝganxowo va do àgɔ̀ ɛ l'ǝgbɔnyǝ,
i byɔ bǝ ma ɖohwɛ nǝ ɛ. 16Ŋ xɔgbǝ newo bǝ Rɔmatɔwo ŋ cɔ nǝ amǝ ɖǝ jo ǝnǝ o.
Amǝ kǝ wo lǝ do àgɔ̀ a, ɖo la doogo kidǝ amǝ kǝ lǝ do àgɔ̀ ɛ awo, i a xonu, i la ji
ǝhwɛ jɔjɔ nǝ ɖǝkia gbɔx̀o. 17Ǝnǝ a, wo kprɔŋdo va lela, nyi ŋ́ gbǝ nɔtǝ o, ye ŋkǝgbǝ
a, ŋ vɛ kanrɛn dǝ kojoɖoxo, i ŋ nagbǝ bǝ wo a kprɔ ŋucu a va. 18Amǝ kǝ lǝ do
àgɔ̀ ɛ awo co, i do àgɔ̀ ɛ; ŋ bu bǝ ǝnu baɖa ɖǝ i wó ka nu dǝ ŋ, vɔ̀ a, ŋ́ nyi ǝnǝ o.
19Wó dǝ aɖika kidǝ e dǝ wo sǝnsǝn ŋ kidǝ ŋucu ɖeka kǝ wo yɔ bǝ Yesu a ji. Ŋucu
hunna ku; vɔ̀ a, Pɔlu lǝ nu bǝ ǝ l'àgbǝ. 20Nyi ŋ́ nya gbǝta kee naa cɔ o. Yeidɔ ŋ
ka Pɔlu sǝ bǝ, a yi Jǝrizalɛmù, nǝ wo a ɖo kojo a nǝ ɛ leena. 21Vɔ̀ a, Pɔlu yɔ kojo
a dǝ Rɔmafyɔgan a gbɔ; i bǝ yei la ɖo kojo nǝ ye. Yeidɔ ŋ nagbǝ bǝ wo a tu i dǝ
gakpamǝ, kǝkǝ jǝ gàkǝmǝ naa cɔ ɛ ɖiɖa ǝf̀yɔgan a do a.» 22Ǝnǝ a, Agripa nu nǝ
Fɛsitusǝ bǝ: «Ŋ ji bǝ nyǝŋta ma ɖoto ŋucu hunna.» Fɛsitusǝ rɔn nǝ ɛ bǝ: « Ǝcɔ a, aa
ɖoto e.» 23Ye ŋkǝgbǝ nyawo a, Agripa kidǝ Berenisǝ va kojoɖoxo a kidǝ yɛɛyì, i
àhwàganwo kidǝ amǝ ŋkuvi lǝji ǝd̀ùgan a mǝ tɔ wo kprɔ wo do. Fɛsitusǝ n'àgbǝ i
wo kprɔ Pɔlu va. 24 Fɛsitusǝ nu bǝ: «Ǝfyɔ Agripa, kidǝ miawo see kǝ lǝla kidǝ mí
awo, mi kpɔ ŋucu ǝla a. Jifu dùkɔn a see va kpɔ ŋ lǝ Jǝrizalɛmù, i gbǝ va kpɔ ŋ
lela, i lǝ dǝ àxa bǝ ŋ́ gbǝ jǝ nǝ àgbǝ o. 25Ǝnya a, nyi ŋ́ kpɔ ǝnu kǝ i wɔ, i jǝ nǝ ǝku
a ɖǝ o. Vɔ̀ a, kǝ yeŋta yɔ kojo a lǝ ǝfyɔgan Rɔmatɔ gbɔ a, ŋ gbɔjɛn i cɔ gbǝta bǝ naa
cɔ ɛ ɖiɖa ɛ. 26Kǝ nyi ŋ́ wɔ ǝnyɔ dodo ɖǝ ɖɛ, i la sǝ ŋrɔ wema dǝ ŋ ɖiɖa ǝf̀yɔgan a;
yeidɔ ŋ tǝju gbɔjɛn i yɔ ɛ va mia ŋkɔ, l'ǝtajia ǝwo ǝf̀yɔ Agripa ŋkɔ, i nǝ wo kanyɔ ɛ
sǝ jrɔ a, maa kpɔ ǝnyɔ ɖoo i la ŋrɔ dǝ ŋ. 27Ɖo ŋ kpɔ bǝ, ŋ́ nyɔ i wo a cɔ ǝg̀asǝntɔ
ɖiɖa amǝ, i gbǝ ǝnu kǝ i wɔ a ma nu dǝji o.

Pɔlu nu ǝnyɔ i la sǝ xɔ ǝt̀a nǝ ɖeekia lǝ Agripa ŋkɔ

26 1Agripa nu nǝ Pɔlu bǝ: «Ŋ na gbǝ ǝwo, xonu i sǝ xɔ ǝta nǝ ɖeekio.» Pɔlu xɔ
nuxo, i ka xɔ ǝt̀a nǝ ɖekia, ǝ́ cɔ alɔ dǝ ǝji, i bǝ: 2 «Ǝfyɔ Agripa, ǝj̀ijɔ ŋ sùgbɔ

bǝ ŋ lǝ tɔɔ ŋkɔ ǝgba, i la xonu sǝ xɔ ǝta nǝ ɖeekinyǝ dǝ àgɔ̀ kǝ Jifu wo do ŋ awo see
nu. 3Ɖo ǝ́ dǝsi Jifu wo kɔnu wɔwɔ wo see nyɔŋ̀gbin, kidǝ ǝnu kǝ ji wo dǝ nǝ aɖika
do awo. Yeidɔ ŋ d'akpǝ n'ǝwo bǝ na vo, i ɖoto ǝnyɔ kǝ ŋ ka nu a nyɔŋ̀gbin. 4 Jifuwo
see i nya sigbǝ ŋ nɔ àgbǝ mɔ co tiin ɖǝkɛjɛ mǝ a; wó nya sigbǝ ŋ nɔ co gɔm̀ǝj̀ǝjǝ lǝ
tiin dùkɔn mǝ kidǝ lǝ Jǝrizalɛmù a. 5Wó dǝsi ŋ ɖɛ xoxo, i nǝ i jro wo a, wó co wó
a nu àdòdo bǝ, ŋ nɔ Farizìtɔ wo ha mǝ. Ǝha hunna i nyi ǝha sǝnwun sǝnwun lǝ mia
sǝnsǝn mǝ. 6 Ifia, ǝnu kǝ dɔ i wo lǝ ɖo kojo ŋ a, i nyi bǝ ŋ lǝ ŋkuvi ɖoɖo mǝ ɖɛ nǝ
ǝzǝ kǝ Mawu do nǝ mía tɔgbin wo a. 7Mía kɔta amǝwivǝ̀ a, wo cawo lǝ ŋkuvi ɖoɖo
mǝ ɖɛ, bǝ Mawu a ɖǝ ǝzǝ hunna, yeidɔ i wo tǝkpɔ i lǝ sǝn ɛ gaɖǝsiaɖǝmǝ lǝ nyidɔn
kidǝ ǝzan mǝ. Ǝ̀fyɔ bubutɔ! Ŋkuvi ɖoɖo hunna kǝmǝ ŋca ŋ lǝ a, i dɔ Jifuwo lǝ do
àgɔ̀ ŋ. 8Nukeejɔ i miawo Jifuwo mi ŋ́ xɔs̀ǝ bǝ Mawu nyɔ nǝ amǝ wo co ǝk̀u o?
9Nyi ŋta ŋ bu i ɖɛɖeca bǝ naa tǝkpɔ i tɔn àhwà Yesu Nazarɛtitɔ a to ǝmɔ ɖǝsiaɖǝ
ji. 10Ǝnu hunna i ŋ wɔ lǝ Jǝruzalɛmu. Ŋ xɔ àcɛ lǝ Mawuvɔsatɔganwo si, i na lǝ
xɔs̀ǝtɔ sùgbɔ dǝ gakpa mǝ, i gàkǝmǝ wo lǝ wu wo a, ŋ xɔnɔ dǝji. 11Gàsiagàmǝ i ma
lǝ dan to jifuwo bɔbɔxowo, i na lǝ dǝ aya n'ǝwo cagbǝtɔ wo a gbǝ Yesu d'ǝgan ŋ.
Wonu vǝ nǝ ǝ wunyǝ kǝkǝ ma jǝ wo yomǝ yi ǝd̀ùgan wo mǝ, l'ǝd̀ù ŋgbǝ.

Pɔlu nu sigbǝ i xɔ Yesu sǝ mɔ a nǝ Agripa
(9:1-19; 22:6-16)

12Ǝdɔ hunna wɔgbǝ i ŋ nyikɔ lǝ Damasǝ gbǝɖeka, i Mawuvɔs̀atɔ wo na ǝg̀bǝ̀
ŋ kidǝ àcɛ bǝ ma wɔ ǝnǝ. 13Ǝfyɔ e! ǝmɔ ji i ŋ lǝ, lǝ gàwivǝ mǝ ǝnǝ, ŋ kpɔ kǝk̀rǝ
gaŋgan ɖeka, i ì co ǝji va, i yǝ kǝk̀rǝ wugan nyidɔntɔ, i kɔ xixra dǝ ǝnyǝ kidǝ amǝ
kǝ kprɔŋdo awo. 14Míawo see mí gǝjɛn dǝ anyigban mǝ, i ŋ sǝ ǝg̀bǝ̀ ɖeka i ì lǝ nu
ŋ dǝ Ebregbǝ mǝ bǝ: "Solu! Solu! Nukeejɔ i ǝ́ lǝ dǝ aya ŋ? Ǝtu kǝ ǝ lǝ kpa a, ǝnu i ǝ
lǝ wɔ d'àgɔ̀ nǝ ɖeekio, sigbǝ lala kǝ lǝ doji lǝ ye kprɔtɔ ǝ kpo nu ǝnǝ. 15Ŋ byɛ ɛ sǝ
bǝ: "Mɛɛ ǝ́ nyi Àxotɔ" Àxotɔ nu ŋ bǝ: "Ǝnyǝ i nyi Yesu kǝ ǝ lǝ dǝ aya nɔ a. 16Vɔ̀ a,
co jǝtǝ, ǝnu kǝ dɔ i ŋ ɖǝ ɖeekinyǝ disa n'ǝwo a kǝ: Ŋ cɔ o, nǝ na nyi tiin mǝsǝntɔ,
aa nyi tiin kunuɖǝtɔ, i a nu sigbǝ ǝ kpɔ ŋ mɔ ǝgba a nǝ amǝ wo, i la gbǝ nu ǝnu
kǝ naa gbǝ va disa n'ewo awo. 17Naa xɔwo gan, lǝ dùkɔn Jifuwotɔ si. I la gbǝ xɔ
ǝwogan lǝ dùkɔn bulɔmǝ kǝ gbɔ naa dɔ o ɖiɖa awo si. 18Ŋ dɔ ǝwo ɖiɖa, nǝ na hun
ŋkuvi nǝ wo, i na kprɔ wo do lǝ zubrumǝ va kǝk̀rǝ nu; aa ɖǝ wo jii lǝ rɛgba yǝ cɛ
mǝ va Mawu gbɔ; i nǝ wo xɔ ŋ sǝ a, wo a cɔ wo gɔjǝjǝwo sǝ kǝ wo, i wo a kpɔ toho
lǝ amǝ kǝ nyi Mawutɔ awo mǝ.

Pɔlu nu sigbǝ i wɔ ǝd̀ɔ mɔ a
19Ǝfyɔ Agripa, nyi ŋ́ gbǝ ǝtonu ma sǝ nǝ ǝnu kǝ wo disa ŋ co jiŋkori a o. 20Ŋ nu

Mawunyɔ a nǝ Damasǝtɔ wo gbɔx̀o, i vɛ nu i nǝ Jǝrizalɛmùtɔ wo ca, i gbǝ nu i nǝ
amǝ kǝ lǝ Judee kanmǝ awo see, kidǝ amǝ kǝ ŋ́ nyi Jifu awo, i bǝ wó a trɔ jɔj̀ɔ,̀ i a
trɔva Mawugbɔ. Wó a tɔ ǝnu nyɔɛ, kǝ la disa bǝ wo trɔ jɔj̀ɔ̀ a wɔwɔ. 21Ǝnu hunna i
dɔ, i Jifuwo lǝ ŋ lǝ Mawusǝnxo, i ji bǝ yewo a wu ŋ. 22Vɔ̀ a, Mawu cɔ alɔ cɔn ŋ, i ŋ
kpɔtɔ ɖɛ kǝkǝ jǝ ǝgba, i ŋ lǝ ɖǝ kunu nǝ amǝ wo see, lǝ ɖevi kidǝ amǝganxo ŋkɔ;
kpɔ nyi ŋ́ nu nǝ ǝnyɔ ɖǝ zǝn lǝ ǝnu kǝ Mawugbǝɖotɔwo kidǝ Moyizì nu bǝ a va jɔ
awo ŋ o. 23Ye i nyi: "Kriso a la sǝ vǝv̀ǝ, ye i la nyi amǝ jǝŋkɔtɔ kǝ la nyɔ lǝ amǝ
kukuwo mǝ a, i la va na kǝk̀rǝ xɔgantɔ a mía dùkɔn kidǝ dùkɔn bulɔmǝ wo see.»

Pɔlu ji bǝ Agripa na xɔ Yesu sǝ
24 «Kǝ pɔlu lǝ xonu i la sǝ xɔ ǝt̀a nǝ ɖeeki a ǝnǝ a, Fɛsitusǝ dǝ àxa, i bǝ: "Pɔlu!

Ǝ́ lǝ jǝ cuku iya, ǝ́ kpra wema kǝkǝ i jǝ cuku d'ǝmǝ!" 25Pɔlu xɔ ǝnyɔ nǝ ɛ bǝ:
"Bubutɔ Fɛsitusǝ, nyi ŋ́ jǝ cuku o, àdòdo nyɔ wo i ŋ lǝ nu, i wo gbǝ l'ǝmɔji. 26Ǝfyɔ
Agripa mɔŋjǝ ǝnyɔ hunna wo see ŋ, yeidɔ ŋ ɖǝji, i lǝ nu ǝnyɔ nǝ ɛ. Ŋ xɔs̀ǝ bǝ ǝ
dǝsi ǝnyɔ hunna wo see, ɖo ǝɖǝ ŋ́ jɔ lǝ bǝbǝ mǝ o. 27Ǝfyɔ Agripa! Ŋ xɔ ǝnyɔ kǝ
Mawugbǝɖotɔwo nu a sǝ a? Ŋ nya bǝ ǝ xɔs̀ǝ." 28Ǝfyɔ Agripa nu nǝ Pɔlu bǝ: "Ǝ́ bu
bǝ ye a cɔ ŋ trɔzun Krisotɔ lǝ gàxòxò hwɛɖeka ǝla mǝ i a!" 29Pɔlu rɔn nǝ ɛ bǝ: "Nǝ i
nyi ifia, nɔmi ǝ diŋdin ca a, Mawu na wɛɛ nǝ ŋ́ ka nyi ǝwo ɖekɛn o, vɔ̀ a, na nyi
miawo kǝ lǝ ɖo ǝt̀o ŋ ǝgba awo see, mia va trɔ ǝnyǝ mɔki, wó ŋ́ ka ɖɛ dǝ awɔrɔ
mi, sigbǝ ǝnyǝ ǝnǝ o.» 30 Ǝ̀fyɔ Agripa kidǝ Ǝ̀dùgan Fɛsitusǝ kidǝ Berenisǝ sǝ kpǝ
nǝ amǝ kǝ kanrɛn ɖɛ kidǝ wo a; wo see co. 31Kǝ wo co leena a, wo lǝ nu lǝ wo
ɖekiwo domǝ bǝ: «Ŋucu hunna ŋ́ wɔ ǝnu kǝ jǝ nǝ ǝku nɔmi gakpamǝ a ɖekɛn o.»
32Agripa nu nǝ Fɛsitusǝ bǝ: «Nǝ Pɔlu ŋ mɛnɛ yɔ kojo a dǝ Rɔmafyɔgan a gbɔ o, wo
co wo a gbǝ e ɖɛ.»

2023-05-04: DRAFT



27 49

Wo cɔ Pɔlu ɖiɖa Rɔma

27 1Gàkǝmǝ wó va cɔ gbǝt̀a bǝ mí a ɖo ǝtɔjihun mǝ i la yi Itali a. Wó cɔ Pɔlu
kidǝ ǝg̀àsǝntɔ bulɔmǝ ɖǝkawo dǝ àsi nǝ sɔjakavǝtakpogan kǝ wo yɔnɔ bǝ

Juliusǝ, i ì lǝ àhwàkɔn Rɔmatɔwotɔ, kǝ wo yɔnɔ bǝ "àhwàkɔn ǝfyɔgan Rɔmatɔ" mǝ.
2Mí ɖo ǝtɔjihun ɖeka kǝ co Adramiti a mǝ, i ì kaa to ǝtɔjihunjǝxo Aziì kanmǝ tɔ wo
di. I mi yi. Aristakǝ kǝ co Tɛsalonikǝ dugan mǝ lǝ Masedwani kanmǝ a, do ǝh̀un
kidǝ mí. 3 Lǝ ye ŋkǝgbǝ a, mí va ɖo Sidɔn. Juliusǝ ɖɛ nyɔ xomǝ dǝ Pɔlu ŋ, i na ǝg̀bǝ̀
e bǝ na yi i vɛ kpɔ ǝx̀rɔ awo, nǝ wó a d'alɔ ɛ lǝ ǝnu kǝ hyɛɛn awo mǝ. 4Kǝ mí co
leena a, aya lǝ xo doogo mí, i mí gbɔjɛn i to akpaɖeka nǝ ǝt̀ɔdomǝdu Cíprutɔ i yi.
5Mí zǝn àxu a to Silisi kidǝ Panfili, i va Mirǝ lǝ Lisi kanmǝ. 6 Sɔja kavǝtakpogan a
kpɔ ǝt̀ɔjihun ɖeka kǝ co Alɛsandri a leena; i ì yikɔ Itali, sɔjakavǝtakpogan a kprɔ
mí ɖo mǝ. 7Mí zɔn brɛwu nǝ ŋkǝkǝ sùgbɔ, ǝ vaaɖi dǝ mí sùgbɔ gbɔx̀o mí va ɖo
Kinidi dugan mǝ ye ŋkɔ. Vɔ̀ a, aya lǝ xo doogo mí, i mí ŋ́ gbǝ tǝ ŋ́ i yi ŋkɔ lǝ akpa
hunna mǝ o, i mí gbɔjɛn i to Salumonɛ yi ǝtɔdomǝdu Krɛti tɔ mǝ. 8Mí jǝ tukaɖa
sùgbɔ, i tǝkpɔ i ku ǝt̀ɔjihun a to àxuto àxuto kǝkǝ i va ɖo àfiɖeka, i wo yɔnǝ leena
bǝ Ǝtɔjihunjǝxo nyɔŋ̀gbin; i ì lǝ àxa nǝ Lase dugan.

9Vɔ̀ a, mí gu gàmǝ sùgbɔ lǝ àxu ji; kpɔ ǝtɔji toto lǝ ganamǝ a nyi awobinu
gaŋgan, ɖo ǝnubabra a gàmǝ di vayi vɔ.̀ Yeidɔ Pɔlu lǝ cɔ aye dǝ ǝnu ji nǝ
ǝtɔjihunkutɔ awo bǝ: 10 «Ǝxrɔnyǝ wo, ŋ kpɔ bǝ nǝ mí j'ǝtɔji lǝ ǝgà ǝla mǝ a, mí a jǝ
afɔku, i ǝnu sùgbɔ a dahǝn dǝ mí. Ŋ ka nyi àgbàn wo kidǝ ǝhun a ɖǝɖǝ o, vɔ̀ a,
míaŋtawo mía crɔn.» 11 Sɔjakavǝtakpo gan a , ɖǝji dǝ ǝnyɔ kǝ ǝt̀ɔjihunkutɔwogan
a, kidǝ ǝt̀ɔjihuntɔ a lǝ nu a ŋ, wu Pɔlu ǝnyɔ. 12Ǝtɔjihunjǝxo a ŋ́ nya nǝ nɔnɔ lǝ vùvɔ̀
gàmǝ o. Yeidɔ amǝ sùgbɔ rɔn bǝ yewo a co leena i la yi, i nǝ yewo sunjia, yewo a
tǝkpɔ i la yi ǝt̀ɔjihunjǝxo Krɛtitɔ ɖeka kǝ wo yɔ nɔ bǝ Fenisi a, i yewo a nɔ leena lǝ
vùvɔ̀ gàmǝ. Ǝtɔjihunjǝxo hunna dǝŋkɔ Afɔdǝ-ǝwejǝxo kidǝ Ǝtagbǝ-ǝwejǝxo.

Aya gaŋgan ɖeka tɔ xoxo lǝ àxu a ji
13Aya frɛfrɛ ɖeka i tɔ xoxo co afɔdǝ, i wo kpɔ bǝ yewo a yi, sigbǝ yewo bu i mɔ

a i, i wo ɖǝ ǝg̀à kpǝnkpǝn kǝ lǝ́ nǝ ǝtɔjihun a d'ǝtǝ a jiì, i j'ǝmǝ, i tɔ àxa toto nǝ
Krɛti tɔdomǝdu a. 14Vɔ̀ a, kǝ i nɔ zan a, aya gaŋgan ɖe ka tɔ xoxo, co ǝtɔdomǝdu a
mǝ kidǝ adan. Wo yɔ nǝ aya a bǝ "Erakilɔn"r. 15Aya a d'alɔ ǝtɔjihun a mǝ, i dɔn ɛ
jǝmǝ, i kǝ wo ŋ́ ka tǝ ŋ́ ku ǝt̀ɔjihun dǝŋkɔ aya a, mí gbɔjɛn i daci míaɖekiwo ɖɛ nǝ
ɛ; i ì dɔn mí jǝmǝ. 16Mí va to àxa nǝ ǝt̀ɔdomǝdu cukuvi kǝ wo yɔ nɔ bǝ Koda a, i ì
xǝ aya nǝ mi xɔɖǝka. Mí jǝ tukaɖa sùgbɔ gbɔx̀o i va sun ǝt̀ɔjihunvi kǝ mía zan, i sǝ
xɔ miaɖekiwo gan a ji. 17 Ǝ̀tɔjihunkutɔwo cɔ ǝt̀ɔjihunvi a dǝ ǝt̀ɔjihun a mǝ i sa ǝka
xixra dǝ ǝt̀ɔjihun a; wó ɖɛ lǝ vɔnvɔn bǝ ǝt̀ɔjihun a ŋ́ ka vɛ jǝ ǝk̀ogudu mǝ, lǝ Libi ǝ
xuta o. Wó da ǝnu kǝ la dɔ i ǝt̀ɔjihun a ŋ́ ka yi kaba kaba a d'axu mǝ, i daci wo
ɖǝkiwo ɖɛ nǝ aya. 18Aya gaŋgan a kpɔtɔ i lǝ ɖǝfun nǝ mí kidǝ wusǝn; i kǝ i va jǝ
ye ŋkǝgbǝ a, ǝt̀ɔjihunkutɔ awo tɔ àgbàn wo lɔlɔ kɔ dǝ àxu mǝ. 19 Lǝ ŋkǝkǝ ǝtɔ a
tɔ mǝ a, wó cɔ wo ŋtawo lɔ, i sǝ cɔ ǝd̀ɔwɔnu ɖewo l'ǝt̀ɔjihun a mǝ kɔ dǝ àxu mǝ.
20Ŋkǝkǝ sùgbɔ vayi, mi ŋ́ gbǝ kpɔ nyidɔn nɔmi wreti viwo o; i aya a kpɔtɔ i gbǝ lǝ
sǝnwun dǝji, mí ŋ́ gbǝ ɖo ŋkuvi bǝ mía gan o. 21Mí nɔ ǝnu maɖu nǝ ŋkǝkǝ sùgbɔ,
Pɔlu nɔtǝ lǝ amǝ awo doŋdomǝ; i nu nǝ wo bǝ: «Ǝxrɔnyǝ wo, mi mɛ nɛ sǝ tiinyɔ
ɖɛifia, i mí ŋ́ co lǝ Krɛti o, mí ŋ́ ka va lǝ jǝ afɔku ǝla wo, i ǝnu ǝlawo la lǝ dɔn o.
22Vɔ̀ a, ifia a, mi doji; ɖo amǝ ɖǝ ŋ́ ka ku lǝ mia mǝ o; ǝtɔjihun a ɖekɛn i la dɔn.
23 Lǝ ǝz̀an ǝla mǝ a, Mawu kǝ tɔ ŋ nyi, i lǝ sǝn a, dɔ ye ŋǝdotɔ ɖiɖa ŋ. 24 Ǝ́ nu ŋ bǝ:
"Pɔlu, kaa vɔnvɔn o ! Ǝ́ ɖo la yi ǝfyɔgan Rɔmatɔ a ŋkɔ dandàn, i cagbǝ tɔ ǝwo a,
Mawu a na àgbǝ amǝ kǝ l'ǝtɔji kidǝ ǝwo awo see". 25Yeidɔ, tiinyǝ wo mi doji ! Ɖo
r27:14 Erakilɔn ye gɔm̀ǝ i nyi aya kǝ xo nɔ co ǝtagbǝ-ǝwejǝxo a.

ŋ ka dǝ Mawu ji bǝ, ǝnyɔ kǝ i nu ŋ a la va mǝ. 26Vɔ̀ a, mía tɔjihun la vɛ gban dǝ
ǝtɔdomǝdu ɖeka mǝ.» 27Ŋkǝkǝ amǝwinǝ a tɔ l'ǝzan mǝ a, aya ganŋgan a kpɔtɔ i
lǝ dɔn mí, i mí yi àxu kǝ wo yɔnɔ bǝ Meditɛrane a ji. Lǝ ǝzan gawivǝ̀ mǝ ǝnǝ a,
ǝtɔjihunkutɔ awo bu bǝ mí lǝ tǝbɔ anyigban ɖǝ i. 28Wó bra ǝnu kpǝnkpǝn ɖeka
dǝ ǝk̀a nu, i sǝ da dǝ àxu a mǝ kpɔ, wó kpɔ bǝ àxu a yi àgɔm̀ǝ sigbǝ ǝnujrǝkpo
ǝg̀banciadrǝ(37) ǝnǝ. Kǝ wó gboyi ŋkɔ hwɛɖeka a, wó gbǝ cɔ ǝnu kpǝnkpǝn a
d'axu mǝ kpɔ, i kpɔ ǝnujrǝkpo ǝwivɔnyi(28). 29Wó lǝ vɔnvɔn bǝ ǝt̀ɔjihun a la va
gban dǝ ǝk̀pǝ ŋ. Yeidɔ, i wó lɔ ǝg̀à kpǝnkpǝn amǝnǝ dǝ àxu a mǝ, l'ǝt̀ɔjihun a ŋgbǝ,
i a sǝ lǝ e d'ǝtǝ. Wó lǝ ji bǝ ǝwun na kǝ kaba. 30Vɔ̀ a, ǝt̀ɔjihunkutɔ awo l'ǝji i ka si
gbǝ ǝt̀ɔjihun a ɖɛ, i cɔ ǝt̀ɔjihunvi a d'àxu a ji, i wɔ sigbǝ wo ka vɛ cɔ ǝg̀à kpǝnkpǝn
awo dǝ ŋkɔ nǝ ǝt̀ɔjihun a ǝnǝ. 31Pɔlu nu nǝ sɔjakavǝtakpogan a kidǝ sɔja awo bǝ:
«Nǝ amǝ ǝlawo ŋ́ nɔ ǝt̀ɔjihun a mǝ o, mi ŋ ka tǝ ŋ́ gan o".

32Ǝnǝ a, sojawo co ǝk̀a nǝ ǝtɔjihunvi a, i dacii, i àxu dɔɛn yi.
33Kǝŋgbɔxo ǝwun na kǝ a, Pɔlu dǝ wusǝn wo see bǝ wo a ɖu ǝnu; ǝ́ nu nǝ wo

bǝ: «Ǝ wɔ ŋkǝkǝ winǝ ǝgba, i mi lǝ àdìkàcocomǝ ɖɛ ǝnu ɖekɛn maɖu. 34Yeidɔ, ŋ lǝ
nu nǝ mi bǝ mi a ɖunu, nǝ mia nɔ àgbǝ; amǝ ɖekɛn ŋ́ lǝ miamǝ i ǝɖ̀à kǝ lǝ ǝt̀a nǝ ɛ
awo, ɖeka la di o.» 35Kǝ Pɔlu nu ǝnǝ a, i cɔ kpɔnɔ, i dǝ akpǝ nǝ Mawu lǝ amǝ wo
see ŋkɔ, i kan kpɔnɔ a, i tɔ ɖuɖu. 36Ǝnǝ a, amǝ ɖeyawo see kpɔ wusǝn i tɔ ǝnu
ɖuɖu. 37Míawo kǝ lǝ ǝt̀ɔjihun a mǝ awo see sun, kadǝn takpo ciwo cyadǝn(276).
38Kǝ wó ɖunu, i ɖɔxo a, wó lɔ ǝnuku kǝ kpɔtɔ lǝ ǝt̀ɔjihun a mǝ awo kɔ dǝ àxu mǝ,
nǝ ǝt̀ɔjihun a na folo hɔɖeka.

Ǝtɔjihun a gban
39Kǝ ǝwun kǝ a, ǝtɔjihunkutɔ awo ŋ́ gbǝ nya lǝfi wo lǝ a o. Vɔ̀ a, wo kpɔ àxu

gbadomǝ ɖeka kidǝ àxuta ɖeka ɖiɖa; i wo bǝ yewo a tǝkpɔ i la kpɔ bǝ yewo a tǝ ŋ
dɔn ǝt̀ɔjihun a yi leena ma. 40Wó co ǝka nǝ ǝg̀àkpǝnkpǝn awo, i daciwo ɖɛ dǝ àxu
mǝ. Zeɖeka a, wo tuka nǝ ǝnu kǝ wo sǝ jɔnǝ ǝmɔ nǝ ǝtɔjihun awo; i do àvɔǹ ɖǝka
dǝ ŋkɔ nǝ ǝtɔjihun a, i aya dɔɛn yikɔ àgǝ ji. 41Vɔ̀ a, ǝt̀ɔjihun a vɛ dǝ ǝta ǝk̀ɔngudu
mǝ, i ŋ́ ka gbǝ tǝ ŋ́ gbo o. Ǝ̀tɔjihun a ye ŋkɔ ɖo ǝk̀ɔnkudu mǝ, i ŋ ka gbǝ tǝ ŋ do
o. Àxuci kǝ lǝ mri kidǝ adan awo va gban ǝtɔjihun a lǝ ŋgbǝ. 42 Sɔjawo l'ǝji i ka
wu ǝg̀asǝntɔ kǝ l'ǝtɔjihun a mǝ awo; cagbǝtɔ nǝ wo ŋ́ ka va xutɔ i si yi o. 43Vɔ̀ a,
sɔjakavǝtakpogan a lǝji i ka xɔ Pɔlu gan, i gbǝ nǝ wo bǝ wo ŋ ka wɔ ǝnǝ o. I nu nǝ
amǝ kǝ nya ǝtɔxuxu a wo bǝ wo a zo j'ǝtɔmǝ jǝŋkɔ, i a xutɔ yi àgǝ ji. 44Amǝ kǝ
kpɔtɔ awo na jǝ wo yomǝ; nǝ wo a ku dǝ ǝt̀ɔjihunkpo wo kidǝ ǝtɔjihun ye kpa kǝ
fǝn a wo ŋ. Nǝ i wo wɔ, i amǝ wo see jǝ àgǝ ji nyɔŋ̀gbin.

Pɔlu lǝ ǝt̀ɔdomǝdu Matǝ tɔ ji

28 1Kǝ mí gan lǝ afɔku amǝ a, i mí sǝ bǝ wo yɔnǝ ǝt̀ɔdomǝdu a bǝ Matǝ. 2Amǝ
kǝ leena wo nyɔ xomǝ dǝ mía ŋ taŋ. Kǝ ǝc̀i tɔ jàjà, i vùvɔ̀ lǝ wɔ a, wo bɔzo

gaŋgan ɖeka, i míawo see mí va bɔ d'ǝgbɔ i lǝ xu i. 3Pɔlu vɛ lǝ fɔ anakǝ wriwri wo,
i ka sǝ kɔdǝ ǝz̀ò a mǝ. Vɔ̀ a, jàkpàtà ɖeka do lǝ anakǝ awo mǝ, i tro dǝ alɔ nǝ Pɔlu,
ɖo ǝz̀ò a, ye zozo lǝ e. 4Kǝ ǝdu a mǝ tɔwo kpɔ ǝd̀àn a i ì tro dǝ alɔ ɖɛ nǝ Pɔlu a, wo
lǝ nu nǝ wo ɖekiwo bǝ: «Kokoko a, ŋucu la a, amǝ wutɔ i ì nyi, ɖo ǝ́ gan lǝ àxu si,
gbɔx̀o kojoɖoɖo ǝnu amǝ sǝn wo tɔ ŋ́ ji bǝ na nɔ àgbǝ o.» 5Vɔ̀ a, Pɔlu hùnhun ǝd̀àn
a d'ǝzòmǝ,̀ kpɔ ǝnu ɖǝkɛn ŋ́ wɔ yeŋta o. 6Amǝ wo l'ǝtǝ ɖɛ, kpɔ bǝ a tɔ tǝntǝn nɔmi
a gǝjɛn i ku zeɖeka ma; vɔ̀ a, kǝ wo nɔtǝ kǝkǝ i ǝnu ɖǝ ŋ gbǝ wɔ ɛ a, wo trɔ ǝg̀bǝ̀ bǝ
ǝnu amǝsǝn i ì nyi. 7Anyigban ɖeka lǝ àxa leena, i nyi ǝg̀an kǝ lǝ ǝdu a mǝ, i wo
yɔnɔ bǝ Publiusǝ a tɔ. Ǝ́ xɔ mía mǝjro; i mí nɔ ye xomǝ nǝ ŋkǝkǝ amǝtɔn. 8Publiusǝ
ǝ dada lǝ ǝd̀ɔb̀aji ɖɛ, i gòtò xɔzò le d'aya nǝ ɛ, i ì lǝ dǝ̀ sigbigbi. Pɔlu yi i vɛ kpɔ ɛ, i
xoɖǝ nǝ ɛ, i cɔ alɔ d'ǝta nǝ ɛ, i ǝd̀ɔ̀ vɔ nǝ ɛ. 9Hunna ŋgbǝ a, dɔnnɔ kǝ kpɔtɔ l'ǝdu a
mǝ awo va Pɔlu gbɔ, i ǝd̀ɔ̀ vɔ nǝ wo. 10Amǝ wo cɔ bùbù nǝ mí sùgbɔ, i gàkǝmǝ mí
lǝ ɖo ǝtɔjihun mǝ a, wo na mí ǝnu kǝ hinya mí nǝ ǝmɔ zɔnzɔn awo see.

Pɔlu va Rɔma
11Wrǝti amǝtɔn i mí wɔ l'ǝdu a mǝ gbɔx̀o i va jǝmɔ, mí do ǝt̀ɔjihun ɖeka kǝ

co Alɛsandri a. Ǝ́ va nɔ Matǝ du a mǝ lǝ vùvɔ̀ gàmǝ. Wo ŋrɔ dǝ ǝt̀ɔjihun a ŋ bǝ
"Diosikui", ye gɔmǝ i nyi "ǝnu amǝsǝn ǝk̀ranviwo" 12Mí va Sirakusǝ, i mí nɔ leena
nǝ ŋkǝkǝ ǝtɔn. 13Kǝ mí co leena a, mí to àxuto àxuto va Hrejio. Lǝ ye ŋkǝgbǝ a,
aya kǝ xo nɔ co afɔdǝ a tɔ xoxo; i mí wɔ ŋkǝkǝ amǝv̀ǝ̀ i sǝ ɖo Puzɔlǝ. 14Mí kpɔ nɔvi
xɔs̀ǝtɔwo leena, i wó daakpǝ nǝ mí bǝ mía nɔ yewo gbɔ nǝ kosiɖa ɖeka, i mí nɔ
wogbɔ. Leena i mí co, i yi Rɔma. 15Nɔvi xɔs̀ǝtɔ kǝ lǝ Rɔma awo sǝ bǝ mí gbɔnɔ, i
wo va doogo mí l'ǝmɔji. Amǝ ɖekawo va doogo mí dǝ lǝ fi wo yɔnɔ bǝ Apiyusǝ fi a,
i amǝ buwo va doogo mí dǝ kǝkǝ lǝfi wo yɔnɔ bǝ, Amǝ jro xɔx̀o amǝtɔn awo. Kǝ
Pɔlu kpɔ wo a, ǝ́ do akpǝ nǝ Mawu, i ǝwun ya ɛ. 16Kǝ mí ɖo Rɔma a, wo nagbǝ
Pɔlu bǝ na nɔ ɖeekia si lǝ àxo vo mǝ; i cɔ sɔja ɖeka d'ǝgbɔ nǝ a lǝ cɔ ɛ.

Pɔlu do ǝŋǝnyɔɛ a lǝ Rɔma
17 Lǝ ŋkǝkǝ ǝtɔn a tɔ mǝ a, Pɔlu yɔ amǝ ŋkuvi lǝji kǝ nyi jifu awo va ye xomǝ. Kǝ

wo bɔ a, ǝ́ nu nǝ wo bǝ: «Nɔvinyǝ wo, nyi ŋ́ jǝ àgɔ̀ ɖǝ dǝ mía dùkɔn o, kpɔ nyi ŋ́
jǝ ǝɖǝ dǝ mía tɔgbiwo kɔnu wɔwɔ wo ŋ o, gbɔx̀o wó lǝ ŋ lǝ Jǝrizalɛmù, i cɔ ŋ dǝ
àsi nǝ Rɔmatɔwo. 18Wó ka ǝnyɔwo ŋ sǝ, i wo ŋ́ kpɔ ǝnu kǝ ŋ wo a sǝ ɖǝ do, i ɖo
ǝkuhwɛ ŋ o; i wo lǝji i ka a daci ŋ ɖɛ. 19Vɔ̀ a, Jifu wo ŋ́ rɔn o, hunna i dɔ, i ŋ tǝju
gbɔjɛn i yɔ kojo a l'ǝfyɔgan Rɔma tɔ gbɔ. Kpɔ ŋ́ nyi bǝ ŋ lǝ ji a do àgɔ̀ tiin dùkɔn i
o. 20Ǝnu kǝ dɔ i ŋ bǝ ma kpɔ mi, i ma xonu kidǝ mi a nǝ; ɖo amǝ kǝ Izrayɛli dùkɔn
a lǝ ɖo ŋkuvi a, i dɔ i ŋ lǝ awɔrɔ ǝla wo mǝ ɖɛ. 21Amǝ awo rɔn nǝ ɛ bǝ: «Mí ŋ́ xɔ
wema ɖǝ dǝ ǝŋwo co Judee o, kpɔ mía nɔvi jifu ɖǝkɛn ŋ́ co leenu, i va ɖo tɔɔ gbǝ,
nɔmi wó va nu tɔɔ nyɔ vɔɛn ɖǝ nǝ mí o. 22Vɔ̀ a, mí ji bǝ woŋta na nu ǝnu kǝ ǝ bu
a nǝ mí. Ɖo mí nya bǝ amǝ wo lǝ nu ǝnyɔ vɔɛn dǝ sǝnsǝn ǝ ha kǝ mǝ ǝ lǝ a ŋ to
àfisiafi.» 23Wó kidǝ Pɔlu ɖo àzan, i kǝ àzan a sun a, amǝ wo sùgbɔ dǝ ji, i va bɔ dǝ
àxo kǝ mǝ Pɔlu lǝ a. Co nyidin kǝkǝ jǝ fiɛnyigbɔ a, Pɔlu lǝ ɖǝ ǝnyɔ gɔmǝ nǝ wo: Ǝ́
lǝ nu ǝnyɔ nǝ wo dǝ Mawufyɔɖuɖu a ŋ. To Moyizì ǝs̀ǝ wo kidǝ Mawugbǝɖotɔ wo
wema wo mǝ a, ǝ́ lǝ disa nǝ wo bǝ ǝnyɔ kǝ wo sǝ dǝ Yesu ŋ a, wo see i nyi àdòdo.
24Amǝ ɖǝwo lǝ wo mǝ, i xɔ Pɔlu ǝnyɔ sǝ, i amǝ ɖoo ŋ́ xɔs̀ǝ o. 25Wó nɔ ǝg̀bǝ̀ ma sɔ
ǝnǝ kǝkǝ gàkǝmǝ wo kaa yi a sun, i Pɔlu gbɔjɛn i nu nǝ wo bǝ: «Ǝnyɔ kǝ gbɔǹgbɔǹ
kɔkɔ nu nǝ mía tɔgbiwo to Mawugbǝɖotɔ Ezayii ji a, àdòdo i. 26Ǝ bǝ:

28 52
"Yi dùkɔn hunna gbɔ, i na nu nǝ ɛ bǝ:

Mia sǝ nyɔŋ̀gbin,
mi ŋ ka ɖɛ mɔŋjǝmǝ o.
Mía lǝ kpɔ ǝnu nyɔŋ̀gbin

i mi ŋ́ ka kpɔ ǝnujǝmǝ o. 27Ɖo dùkɔn ǝla a, aye sǝnwun nǝ ɛ,
i wo trito, i miɔ wo ŋkuviwo,

cagbǝ wo ŋkuviwo ŋ́ kaa kpɔ ǝnu o.
Nǝ wo to wo ŋ́ kaa s'ǝnu o,

nǝ wo yǝ ŋ́ ka va mɔjǝ ǝnu mǝ o,
nǝ wo ŋ́ kaa va trɔ jimǝ,
nǝ ma vɔdɔ nǝ wo o."

28Pɔlu gbǝ nu dǝji bǝ: "Mia nya bǝ Mawu do ǝŋǝnyɔɛ xɔ̀ gantɔ a ɖiɖa amǝ kǝ ŋ́ nyi
Jifu awo, wawo la ɖoto e!»
[29Kǝ Pɔlu nunyɔ hunna wo jrɔ a, Jifu awo co l'ǝgbɔ, i vɛ tɔ aɖika sǝnwun

sǝnwun dǝdǝ lǝ woɖǝkiwo domǝ.]s 30Pɔlu nɔ ǝx̀ɔ kǝ i xaya a mǝ kǝkǝ nǝ ǝx̀o
amǝv̀ǝ,̀ i na xɔ amǝ kǝ va kpɔ nǝ ɛ awo see leena. 31 Ǝ́ nu nǝ Mawufyɔɖuɖu a yǝ
nyɔ, i na lǝ kpra ǝnu amǝ wo dǝ Àxotɔ Yesu Kriso ŋ kidǝ ǝj̀ì ɖǝɖ̀ǝ,̀ kpɔ amǝɖekɛn ŋ́
gbǝ tu ǝmɔ nǝ ɛ o.

s28:29 Wema xoxo sùgbɔ lɛ, i wo ŋ́ wɔ hǝnhrǝn mǝ ǝla ɖɛ o

